
	ХОЁРДУГААР ХЭСЭГ

	 

	 

	I бүлэг

	 

	Бид хэд дорхноо л маанаг юм шиг инээлдэж гарлаа.

	Алеша хүнгэнэсэн чанга дуугаар биднийг дарж

	— Хүүш та минь ээ, би яриадахъя л даа. Урьдынх шигээ л... шал дэмий юм ярих гэж ирсэн гэж бодоод байгаа юм уу даа... Надад их сонин байна гэж би хэлээд байна шүү дээ. Та нар чинь чимээгүй болох улс байна уу, үгүй юү? гэв.

	Алеша ярихыг туйлаас хүсэж байлаа. Чухал сонинтой байгаа нь харах царайнаас нь илт байв. Гэхдээ түүний зориуд ихэрхэг байя гэсэн царай нь тийм сонин юмыг мэдэж байна гэсэн гэнэхэн бардам байдлаасаа болоод Наташийн хөх инээдийг хүргэлээ. Би ч өөрийн эрхгүй түүнийг дагаж инээв. Тэгээд Алешийг бидэнд уурсах бүр нь улам ихээр инээлдлээ. Тийнхүү Алешийн эгдүүцэх, хүүхэд шиг цөхрөх нь яван явсаар биднийг Гоголийн зохиолд гардаг, хуруу харуулангуут л унаж тусталаа инээдэг мичман1 лугаа адил болгов. Мавра гал зуухныхаа өрөөнөөс гарч ирээд бидний зүг үнэхээр дургүйцэн, таван хоног бодож тавлан хүлээсэн ёсоор нь Наташа Алешийг үхтэл загнасангүй, харин ч цөмөөрөө ингэж хөөрч хөгжиж байдаг нь юу вэ гэж уурлан зогсоно.

	Бидний ингэж инээлдэх нь Алешийг гомдоож байгаа юм байна гэж Наташа сая л анзаараад

	— Чи тэгээд юу ярих гээ вэ? гэж асуувал

	— Энэ чинь яах болж байна, тогоо тавих уу, яах вэ? гэж Мавра, Алешийг огтхон ч хүндэтгэх царайгүй дундуур орж асуув.

	Алеша Мавра тийш зангаж, шалавхан гаргахын тулд

	— Гар гар, Мавра. Би чухам юу юу болсныг нь, юу юу болж байгааг, юу юу болохыг ярина, яагаад гэвэл би цөмийг нь мэдэж байна. Найз нар минь, та нар намайг энэ таван хоногт хаана байсныг мэдэх хүсэлтэй байх шиг байна. Би чухам тэр тухай л ярих гээд байна. Гэтэл та нар яриулдаггүй. За тэгээд, нэгдүгээрт, Наташа минь би чамайг үргэлж хуураад байсан, энэ бүх хугацаанд, аль хэдийнээс мэхэлсээр ирсэн. Энэ л хамгийн гол зүйл байгаа юм гэж хэлэхэд нь

	— Мэхэлсэн ий? гэж асуув.

	— Тиймээ, мэхэлсэн, бүр бүтэн сар боллоо. Бүр аавыг ирэхээс өмнө эхэлсэн юм. Одоо бүрэн уудалж ярих цаг боллоо. Сарын өмнө, аавыг хараахан ирээгүй байхад, би гэнэт түүнээс асар том захидал авч, түүнийгээ та хоёроос нуусан юм. Аав тэр захидалдаа санаа амар шулуухан (та нар бод л доо, тун ноцтой бичсэн байхаар нь би бүр айж орхисон шүү) чамайг гэрлүүлэх тухай асуудал нэгэнт дууссан, суух бүсгүй чинь өөлөх өөгүй хүн, чи түүний хаана нь ч хүрэхгүй, гэхдээ л заавал чи түүнтэй суух ёстой гэж мэдэгдсэн байлаа. Тэгээд л намайг биеэ бэлтгэ, дэмий юм бодож явдгаа бүрмөсөн боль гэх мэтийн юм бичсэн байсан, ер нь ямар дэмий юм гэдгийг нь та нар мэднэ шүү дээ. Чухам тэр захидлыг би та нараас нууж хав дарсан юм...

	Наташа үг дундуур нь орж

	— Ерөөсөө хав дараагүй шүү дээ, сайрхах юмаа олов оо чи! Цөмийг нь дөнгөж сая ярьсан болж таарч байна уу. Чамайг гэнэт нэг их дуулгавартай, нэг их ялдам болчхоод, ямар нэг буруу хэрэг хийсэн юм шиг надаас холдохоо больчхоод, захидлаа цөмийг нь хэсэг бусгаар нь ярьж өгч байсныг санаж л байна гэв.

	— Тэгэх ёсгүй дээ, голыг нь хэлээгүй байж таарна. Магадгүй, та хоёр юухан хээхэн гадарласан байж болно. Энэ бол та нарын хэрэг, харин би л яриагүй юм даг. Би нууж хааж, аягүй муухай шаналсан.

	— Алеша, та тэгэхэд надтай бага багаар зөвлөлдөж, таавар маягаар хэсэг бусаг юм надад ярьж байсныг би санаж байна гэж Наташа руу харан нэмж хэлэхэд минь

	— Цөмийг нь ярьсан даа! Онгирохгүй байж үз! гэж Наташа өлгөн аваад, — Ер нь чи юу нууж чадах юм бэ? Хүн мэхлэх хүн чи юм уу? Бүр байгаад Мавра хүртэл мэдэж байна шүү дээ. Мавра, чи мэдсэн биз дээ? гэж асуув.

	— Мэдэхгүй яах юм бэ! Цөмийг нь эхний гурав хоногт л яриа биз дээ. Чи яаж хүн хуурах юм бэ? гэж Мавра толгойгоо бултайлган хэлэв.

	— Түй, та нартай юм ярилцах яасан зовлонтой юм бэ! Наташа чи хорссондоо л ингэж байна. Мавра чи ч гэсэн андуурч байна. Би тэгэхэд галзуу юм шиг байснаа санаж байна. Мавра чи санаж байна уу?

	— Санахгүй яах юм. Чи одоо ч гэсэн галзуу юм шиг байна.

	— Үгүй ээ, үгүй, би тэрийг яриагүй байна. Бидэнд тэгэхэд мөнгө байгаагүй, чи миний тамхины мөнгөн хайрцгийг барьцаанд аваачсанаа санаж байна уу? Ер нь Мавра чи анхаарвал зохино, чи надад болохоор дандаа муухай мартаж байх юм байна шүү. Наташа л чамд ингэж заасан биз. За яах вэ, би үнэхээр та нарт хэсэг бусгаар нь ярьж өгсөн гэж бодъё (нээрээ ч одоо би хальт мулт санаж байна). Гэхдээ өнгийг нь, захидлын өнгийг нь та нар мэдэхгүй байгаа. Ер нь захидалд хамгийн гол нь өнгө байдаг юм. Би тэрийг л хэлээд байна.

	— За тэгээд ямар өнгөтэй байв даа? гэж Наташа асуулаа.

	— Наташа чи байз л даа. Тоглож байгаа юм шиг л асуух юм. Бүү тогло. Үүнийг би маш чухал гэж чамд хэлье. Бичсэн өнгийг нь үзээд би бүр шалдаа буучихсан. Аав маань хэзээ ч надтай тэгж ярьж байгаагүй юмсан. Хүсэл нь биелэгдэхгүй байснаас, Лиссабон нурах нь2 хялбар байх биз. Тийм л өнгөтэй байсан даа!

	— За, за яриад бай. Чи надаас нуух ямар хэрэг байсан юм бэ?

	— Ай, бурхан тэнгэр гэж! Чамайг л айлгахгүй гэсэндээ тэр шүү дээ. Би өөрөө цөмийг нь янзална гэж найдаж байсан юм. Тэгээд л тэр захидлын дараа, эцгийг ирснээс хойш миний зовлон эхэлсэн дээ. Би түүнд түс тас, тодорхой, үнэн цэх хариу өгье гэж бэлтгэсээр байгаад яагаад ч юм амжсангүй. Тэгтэл аав надаас юу ч асууж шалгаадаггүй шүү. Зальтай байгаа биз! Тэр байтугай бүр бүх юм шийдчихсэн, бид хоёрын дунд ямар ч маргаан, үл ойлголцох зүйл байхгүй мэт дур үзүүлж байсныг яана! Сонсов уу, бүр байж боломгүй юм шиг байсан шүү. Ямар их бардам байсан гэж санана! Надад бүр маш энхрий, маш дотно байх боллоо. Би бүр гайхаж хоцорлоо. Иван Петрович минь, түүнийг ямар аргатай ухаантай байсныг мэдсэн ч болоосой! Тэр бүхнийг уншчихсан, бүхнийг мэдэж байдаг юм. Таныг нэг л харах юм бол санаа бодлыг чинь өөрийнх шигээ мэдээд авна. Тийм ч учраас түүнийг хар зальтай хүн гэж нэрлэсэн юм. Түүнийг магтахад минь Наташа дургүй байдаг. Наташа чи битгий уурла. За тэгээд... аа тийм! Эхлээд надад мөнгө өгдөггүй байлаа, харин одоо өгсөн. Өчигдөр өгсөн шүү, Наташа! Амин сүнс минь! Одоо чи бидний ядуу байдал дуусвар боллоо! Чи хар л даа! Энэ хагас жилийн туршид намайг шийтгэх гэж хясаж байсан бүх юмыг өчигдөр гүйцэд өглөө. Харыгаа л даа, хэчнээн байна, би тоолоогүй байгаа шүү. Мавра чи хараач, хэчнээн их мөнгө байна даа! Одоо бид хоёр халбага сэрээ, товч мовчоо барьцаанд тавихаа болилоо!

	Ингэж яриад хармаанаасаа зэгсэн зузаан тэвхийсэн мянга таван зуу орчим мөнгөн зоосны хяраатай мөнгөн дэвсгэрт гаргаж ширээн дээр тавив. Мавра түүнийг таашаан харж, Алешийг магтаж эхлэв. Наташа түүнийг ихэд яаруулсан тул яриагаа үргэлжлүүлэн:

	— За тэгээд л, одоо яадаг билээ гэж бодож байна. Өөдөөс нь яаж сөргөе дөө гэж бодож буй хэрэг. Нэг үгээр хэлбэл хэрвээ надад тийм сайн биш, ууртай хандсан бол би юу ч бодохгүй байсан гэдгээ та хоёрт тангараглая. Би шууд л чадахгүй, би чинь нас биед хүрсэн хүн, ингээд л дуусгая гэж хэлэх байсан. Өөрийнхөө бодсон дээр бат зогсох байсан гэдэгт итгэгтүн. Одоо би түүнд юу хэлэх вэ? Та нар намайг битгий буруутгаарай. Наташа чи нэг л дурамжхан байхыг чинь харж байна. Юунд та хоёр бие бие рүүгээ хараад авав аа? Та нар бодохдоо, сая энэ нөхрийг аргадаа оруулж дээ, дуслын төдий ч хатуу баримтлал алга даа гэж байх шиг байна. Хатуу баримтлал бий шүү, байх байхдаа та нарын боддогоос их бий шүү! Баталгаа нь гэвэл, би хэдийгээр ийм байдалд орсон ч даруйхан өөртөө ингэж хэлсэн юм. Энэ бол миний үүрэг. Би эцэгтээ цөмийг нь уудалж хэлэх үүрэгтэй гэж үзээд хэлсэн ч, ярьсан ч гээч. Эцэг маань миний үгийг сонссон гэж ярихад нь

	— Тэгээд чи юу гэж хэлсэн юм бэ? гэж Наташа сэтгэл түгшин асуув.

	— Надад өөр ямар ч хүүхэн хэрэггүй, би өөрийн товлосон хүүхэнтэй хүн гэж ярьсан. Тэр минь чи шүү дээ. Гэхдээ би одоо болтол тэгж шулуухан хэлээгүй л дээ, зүгээр бэлтгэсэн, маргааш л хэлнэ. Ингэж би нэгэнт шийдсэн. Эхлээд би мөнгөнд тулгуурлаж гэрлэнэ гэдэг бол ичгэвтэр бөгөөд олиггүй хэрэг, бид өөрсдийнхөө ямар нэгэн язгууртанд тооцох нь ерөөсөө тэнэг (би чинь аавтайгаа яг л ах дүү хоёр шиг тун ч илэн далангүй харьцдаг юм шүү дээ) зүйл гэж ярьж гарсан.. Дараа нь залгуулаад, би бол tiers etat мөн tiers état c’еst l'essentiel3 гэж хэлээд, би бүгдтэй адил байгаадаа бахархдаг, хэнээс ч ялгарахыг хүсэхгүй байна... гэж хэлсэн. Галтай дөлтэй, сонирхолтой ярьсан гээч. Би бүр өөрийгөө гайхсан. Би бүр эцэстээ түүнд өөрийнх нь үзлийн үүднээс батлаад өгсөн... Бид ямар элэнцгийн ноёд байх вэ гэж шулуухан хэлсэн. Уг гарлаараа л юм биз. Үнэн хэрэгтээ бидэнд ноён гэгдэх юу байгаа юм бэ? Нэгдэж, онцгой баян юм байна уу гэвэл байхгүй. Гэтэл баян байх л гол нь биз дээ. Одоо хамгийн тэргүүн ноён гэвэл Ротшильд л байна. Хоёрдож, ёстой жинхэнэ дээдчүүлийн хүрээнд биднийг дуулаагүй их удсан байна. Сүүлчийнх нь авга ах Семен Валковский байсан байх, тэгэхдээ зөвхөн Москвад л нэртэй байсан, бас тэгээд эцсийнхээ гурван зуун албатыг дууссанаараа л нэрд гарсан байх, хэрэв эцэг өөрөө мөнгө базаагаагүй бол ач зээ нар нь өөрсдөө газраа хагалж байж магадгүй л байсан байх. Тэгж байгаа ноёд бий шүү. Ингэхээр бидэнд их зан гаргаад байх юм ер алга. Нэг үгээр хэлбэл би дотроо бугшиж байсан бүх юмыг ил гаргаж хэлсэн. Тэр ч байтугай өөр юухан хээхэн нэмж байгаад галтай цогтой, ний нуугүй хэлж авсан. Тэгэхэд аав үг зөрөөгүй. Зүгээр л намайг Наинский гүнгийнхийг орхилоо гэж зэмлээд, дараа нь чи өөрийн загалмай зүүлгэсэн эх К. хатагтайн таалалд нийцүүлэх хэрэгтэй, хэрэв К. хатагтай сайн хүлээж авах юм бол хаана ч газардахаа больж, алба тушаал ч ахина гээд л зөндөө сайхан юм ярьсан! Энэ бүх сануулга нь намайг чамтай ойртож, тэр бүгдийг орхилоо, бас энэ нь чиний нөлөө ч байж болох юм гэж зэмлэсэн хэрэг. Гэхдээ одоо болтол чиний талаар юм яриагүй, тэр ч байтугай зайлсхийгээд байх шиг байна. Бид хоёр хоёулаа заль гаргаж, хүлээгээд л, бие биеэ отоод л байна. Тэгэхээр чи бидэнд ч гэсэн баярлах цаг ирнэ гэдэгт итгэ.

	— За тийм байдаг байж. Яаж дуусав аа, аав чинь яаж шийдэв дээ? Энэ л гол нь байна. Алеша чи ч яасан чалчаа юм бэ...

	— Яаж шийдсэнийг нь ойлгохын арга байхгүй. Бурхан л мэдэж байгаа байх. Би ер нь чалчаа хүн биш шүү, үнэн юм ярьж байна. Аав бүр шийдээ ч үгүй. Харин миний янз бүрээр бодохыг үзээд инээмсэглэсэн, тэгэхдээ намайг өрөвдөж байна уу даа гэмээр инээмсэглэсэн. Энэ бол басамжлуулж байгаа хэрэг гэдгийг би ойлгож байна, гэхдээ надад ичих юм алга. Би чиний саналтай бүрэн нийцэж байна, харин одоо хоёулаа Наинский гүнгийнд очъё. Тэднийд очоод үүнийгээ ярьж болохгүй шүү дээ, би бол чамайг ойлгож байна, гэтэл цаадуул чинь ойлгохгүй гэж аав хэллээ. Тэд манай аавыг ч нэг их сайн таашаадаггүй, юунаас болоод ч юм уурлацгаагаад байх шиг санагддаг юм. Ерөөсөө л одоо дээдсийн хүрээлэнгийнхэн манай аавд дургүй болсон юм шиг! Гүн эхлээд намайг туйлын ихэмсэг, маш их зантай хүлээн авч, түүгээр ч барахгүй намайг тэднийд хүн болсныг мартчихсан юм шиг санаж ядсан шүү, бурхан минь! Гүн намайг хүний ачийг мэддэггүй хүн гэж уурласан. Үнэндээ ч миний зүгээс ач хариулаагүй юм юу ч байгаагүй юм. Тэднийд аймаар уйтгартай байдаг учир би очдоггүй байсан юм. Гүн бас манай аавтай аймаар тоомжиргүй уулзсан. Бүр даанч тоомжиргүй шүү, би бүр яагаад тэднийх рүү очоод байдгийг нь ойлгохгүй юм. Энэ бүхэн миний дургүйг хүргэсэн. Хөөрхий муу аав минь тэднүүсийн өмнө бараг л тонголзох нь холгүй байх юм. Энэ бүхэн бол ганц миний төлөө гэдгийг би ойлгож байна л даа, гэхдээ надад юуны ч хэрэг байхгүй шүү дээ. Би сүүлд нь аавд бодсон санаснаа гаргаж хэлье гэснээ биеэ барилаа. Тэгээд ч яах юм билээ дээ! Би түүний бат итгэлийг өөрчлөхгүй, харин ч уур хорыг нь хөдөлгөх байлгүй. Тэртэй тэргүй түүнд хэцүү байгаа. Харин би заль гаргая байз, эднийг бүгдийг нь залилчихъя, тэгээд гүнгээр өөрийгөө хүндлүүлдэг болгоё гэж ухаан сийллээ. Тэгээд яав? Дорхноо л санасандаа хүрээд, ганц өдрийн дотор л бүх юм ондоо болчихлоо! Одоо Наинский гүн намайг алган дээрээ бөмбөрүүлэх шахаж байна. Би энэ бүхнийг ганцаараа, өөрийн хувийн арга зальд түшиглэн хийсэн болохоор аав маань бүр мэл гайхаж хоцорсон доо!...

	— Хөөе, Алеша, ажил хэргийнхээ талаар ярьсан чинь дээр юмсан! гэж Наташа тэсэж ядан дуу алдаад, — Би чамайг өөрсөдтэйгөө холбоотой ямар нэг юм ярих нь гэж бодсон, гэтэл чи Наинский гүнгийнд яаж амжилт олсноо л ярих гээд байх юм. Чиний тэр гүн надад ямар хамаатай юм бэ! гэв.

	— Ямар хамаатай гэнэ үү? Дуулав уу, Иван Петрович аа, ямар хамаатай гэнэ шүү! Чухам үүнд л хамгийн гол нь байна. Чи өөрөө үзнэ ээ, гайгүй. Эцэстээ учир нь олдоно. Ганцхан намайг бүрэн яриул л даа... Ер нь явж явж (ний нуугүй ярихад юу нь буруу байх вэ!) Наташа минь ийм байлаа, Иван Петрович та ч гэсэн дээ, би заримдаа үнэхээр маш бодлогогүй хүн шиг харагдаж байж болно. Тиймээ, тэр байтугай (заримдаа тийм ч байсан байх) ерөөсөө тэнэг байсан байж болно. Гэхдээ би олон заль гаргасан гэдгээ та нарт хэлэх байна... Тэр байтугай бүр ухаан гаргасан. Тэгэхээр та нар намайг тэр болгонд... тэнэг байдаггүй юм байна шүү гэж баярлацгаах байх гэж би бодож байна.

	— Ай, Алеша минь дээ, боль боль! Хонгор хүү минь!...

	Ер Наташа Алешийг ухаан муутайхан гэж тооцохыг тэвчиж чаддаггүй байлаа. Намайг Алешад чи тэнэг юм хийжээ гэж нэг ч их ёсорхолгүй хэлэхэд Наташа ил хэлэхгүй ч гэсэн цаанаа уурлачхаад хачин царайлж байх удаа бишгүйдээ нэг тохиолдсон билээ. Энэ бол Наташийн сэтгэлийн эмзэг газар байсан юм. Тэр нь Алешийг муу хэлэхийг тэвчиж чаддаггүй нь өөрөө дотроо түүний охорхон бодолтойг мэддэг байсантай холбоотой байсан бололтой. Гэхдээ бодлоо өөрт нь хэлдэггүй, түүний нэрэлхүү занг хөндөхөөсөө айдаг байлаа. Алеша ч гэсэн ийм үед нэг л онцгой гярхай байж түүний далд бодлыг хэзээд гадарладаг байв. Наташа үүнийг нь мэдээд ихэд гуниглаж, дорхноо л зусардан энхрийлж гарна. Тийм ч учраас одоо Алешийн хэлсэн зүйл түүний сэтгэлийг өвтгөжээ.

	— Боль доо, Алеша, чи зүгээр л цагаан хүн юм, ерөөсөө чи тийм хүн биш шүү дээ, юу гэж өөрийгөө муу хэлдэг юм бэ? гэж Наташа нэмж хэллээ.

	— За тийм байж, За та нар миний үгийг дуусгуул даа. Гүнгийн хүлээн авсны дараа аав маань бүр надад сүрхий уурлалаа. Жаахан хүлээе гэж бодлоо! Бид тэгэхэд хатагтайтай уулзахаар явлаа. Би тэр авгайг насны эрхээр аль хэдийн зөнөчихсөн, түүн дээрээ чих хатуу, бас нохойд жигтэйхэн хайртай гэж аль хэдийн дуулсан байв. Тэднийд бүхэл бүтэн сүрэг нохой бий, тэдэнд хайртай гэдэг нь жигтэйхэн хүн юм. Хэдий тийм боловч тэр авгай дээд зиндааныхны дунд асар их нөлөөтэй учир Наинский гүн хүртэл le superbe4 antichambre хийж байдаг5 байх юм. Тэгээд л би замдаа цаашид хэрхэн ажиллах төлөвлөгөө үндэслэсэн юм. Түүнийг юун дээр үндэслэсэн гэж та нар санана? Бүх нохой надад дуртай гэдэгт үндэслэсэн шүү дээ, бурхан минь! Би үүнийг мэдэж авсан юм. Эсвэл надад нэг соронзонт чанар байдаг юм уу, эсвэл намайг аливаа амьтанд хайртай болохоор тэгдэг юм уу, бүү мэд, нохой надад сайн гэдэг нь жигтэйхэн байдаг юм! Мартсанаас тэр соронзонт чанарын талаар, Наташа, чамд яриагүй байх шүү, саявтар бид сүнс дуудлаа, би нэг тийм дуудагчийнд очсон юм. Иван Петрович минь, их сонин шүү, би бүр гайхаж хоцорсон. Би Юлий Цезарийг дуудсан гээч.

	— Ай, бурхан минь! Чи тэр Юлий Цезариар яах нь вэ. Тэгэх чинь л дутаад байж дээ! гэж Наташа инээж хөхрөн асуувал

	— Яагаад болохгүй билээ... Би ямар нэг... Би яагаад Юлий Цезарийг дуудах эрхгүй билээ? Тэр тэгээд яав л гэж? Инээгээд байх юм! гэлээ.

	— Мэдээжийн хэрэг, юу л хийв гэж дээ... Ай, хонгор минь! За тэгээд Юлий Цезарь чамд юу хэлэв дээ?

	— Юу ч хэлээгүй ээ. Би зөвхөн харандаа бариад байлаа, тэгээд харандаа минь өөрөө цаасан дээгүүр хөдөлж, юм бичээд байсан. Үүнийг Юлий Цезарь бичиж байна гэлцдэг. Би түүнд итгэдэггүй юм.

	— Тэгээд юу гэж бичсэн юм бэ дээ?

	— Гоголийн зохиолд гардаг шиг «нэвт нор»6 гэсэн маягийн юм биш сэн дээ. Инээхээ боль л доо!

	— Чи нөгөө хатагтайнхаа тухай яриач дээ!

	— За за, та нар дандаа миний яриаг таслаад байх юм. Бид нар хатагтайнд очиж, би Мимитэй марзганаж эхэллээ. Энэ Мими гэдэг нь хөгшин, хэрүүлч, адгийн бас тэгээд зөрүүд, дайрдаг хав байгаа юм. Хатагтай түүндээ амь тавьдаг, ихэд эрхлүүлдэг, тэр хоёр чацуутан юм шиг билээ. Би Мимид чихэр идүүлж эхэлснээ ердөө л арваадхан минутын дотор өрөөсөн хөлийг нь өгүүлж сургалаа. Уг нь түүнд үүнийг заах гээд нэг насаараа чадаагүй байсан юмсанжээ. Хатагтай бөөн баяр хөөр болж, бараг л уйлах шахан «Мими! Мими! Мими маань хөлөө өгч байна шүү дээ!» гэж баясан дуу алдав. Нэг хүн ирсэн чинь «Мими маань хөлөө өгч байна! Загалмай зүүлгэсэн хүү минь заагаад өгчихлөө!» гэж тэр зарлав. Наинский гүн орж ирэхэд, бас л «Мими хөлөө өгч байна» гэж сайрхав. Тэгээд над руу бараг л нулимс гүйлгэнэсэн нүдээр ширтлээ. Хачин сайхан санаатай эмгэн байгаа юм. Бүр өрөвдмөөр гээч. Би ч овсгоотой хүн шүү дээ, дорхон нь түүнд нийцүүлж гарлаа. Түүний тамхины хөөргөн дээр жараад жилийн өмнө залуухан хүүхэн байсан үеийн нь хөрөг байдаг юм. Эмгэнийг хөөргөө унагангуут авч өгөхдөө мэдээгүй юм шиг л Qnelle charmante peinture!7 Ёстой жинхэнэ сайхан гэдэг энэ! гэж хэллээ дээ. Тэгсэн чинь л эмгэн бүрмөсөн уярч орхилоо. Надтай энэ тэрийг ярьж хөөрч, хаана сурч байсан, хэнийхээр ордог гэх мэтийг асууж, бас чи чинь ямар сайхан үстэй юм бэ гэж ирээд ярьж гарлаа шүү дээ. Би ч гэсэн ам хуурай байсангүй, нэгэн хөгтэй явдлыг ярьж өглөө. Тэр ийм юманд дуртай. Зөвхөн хуруу гозойлгон болохгүй шүү гэсэн байртай зангаснаас биш зөндөө их инээлээ. Намайг явуулахдаа үнсэж, таалж, загалмайлан, өдөр болгон ирж намайг зугаацуулж байгаач гэж шаардсан. Бас гүн миний гарыг атгаж тал өгөхөд нүд нь усгал зөөлөн болж харагдсан. Харин аав минь хоёулаа харьж ирсэн хойноо баярласандаа бараг л уйлах шахсан гээч. Тийм сайн, үнэнч цэх, өгөөмөр сэтгэлтэй хүн байж ийм байдалд орсныг нь та нар үнэмшинэ үү, байна уу өөрснөө мэдээрэй. Тийнхүү намайг тэвэрч аваад илэн далангүй ярьж гарах нь тэр. Алба тушаал ахих, холбоо сүлбээтэй болох, мөнгө хөрөнгө олох, айл гэр болох талаар ямар нэгэн сонин жигтэй зүйлийг уудлан ярьсан тул би олон зүйлийг нь ойлголгүй хоцорсон. Тэгмэгцээ надад мөнгө өглөө. Энэ бол өчигдөр болсон хэрэг шүү дээ. Маргааш би хатагтай дээр дахиад л очно, харин манай аав бол маш сайхан санаатай хүн шүү. Наташа минь, хэдийгээр намайг чамаас холдуулах гэж байлаа ч муу юм битгий санагтун. Аав нөгөө Катийн хэдэн саяын хойноос хүслэн болж байгаа учраас юм харж чадахаа болиод байна. Гэтэл тийм их юм чамд байхгүй байна. Аав түүнийг ганцхан надад л олж өгөхийг хүсээд гагцхүү мэдэхгүй дээрээс чамд шударга биш хандаж байгаа юм. Ер нь ямар эцэг хүүдээ сайн сайхныг хүсдэггүй билээ дээ? Олон саяыг аз жаргалд тооцож заншсан хүн юм чинь буруу алга. Цөмөөрөө, л тийм улс. Тийм учраас түүнийг ийм л байр сууринаас авч үзэх хэрэгтэй. Өөрөөр үзэж болохгүй. Тэгээд бодоход түүний зөв гэдэг нь мэдэгдэнэ. Наташа минь, би чамайг энэ талаар итгүүлэх гэж яарлаа. Яагаад гэвэл чи түүний эсрэг бодолтой байгааг би мэднэ. Гэхдээ чамд энэ талаар буруу байхгүй байх л даа. Би чамайг зэмлэхгүй...

	— Тэгэхээр чи чинь хатагтайн дэргэд л алба тушаал ахисан болж таарч байна уу? Үүнд л хамаг арга заль байна уу? гэж Наташа асуув.

	— Юу! Яалаа гэж дээ! Энэ бол зөвхөн эхлэл... Би яагаад хатагтайн тухай ярив гэвэл, чи мэдэж байна уу, түүгээр дамжуулаад аавыгаа гартаа оруулах гэсэн юм. Харин миний гол ярих зүйл хараахан эхлээгүй байна.

	— За, тэгээд ярь л даа!

	— Өнөөдөр надад нэг сонин учрал тохиолдлоо, бүр тун хачин учрал, би одоо болтол гайхсан хэвээрээ явна. Аав, гүнжин хоёр биднийг гэрлүүлэх талаар нэгэнт шийдсэн ч одоо болтол албан ёсоор тогтсон юм огтхон алга байна. Тийм учраас бид одоохон салдаг юмаа гэхэд ямар ч будлиан гарахгүй. Харин ганц Наинский гүн мэдэж байгаа. Гэхдээ энэ маань хамаатан садан, ивээн тэтгэгч хүн шүү дээ. Тэр ч байтугай би саяын хоёр долоо хоногт Катятай тун ойрхон байсан ч өнөө оройг хүрэн хүртэл тэр бид хоёр ирээдүйнхээ талаар буюу гэрлэх тухай, бас ха,р дурлалын талаар нэг ч юм ярилцаагүй. Түүнээс гадна, боломжтой бүх ивээл, алтан бордоог хүлээж байгаа К. хатагтайн зөвшөөрлийг давын өмнө гуйх ёстой ажээ. Түүнийг л юу хэлнэ, дээдсийн хүрээлэнгийнхэн тэгж хэлнэ, тийм холбоо сүлбээтэй хүн дээ... Тэгээд л намайг заавал ч үгүй дээдсийн хүрээлэнд гаргаж, хүмүүсийн дунд оруулахыг хүсэх болно. Гэхдээ Катийн хойд эх, гүнжин л ингэж захирамжилж шахаж байгаа юм. Учир нь хатагтай түүнийг хилийн чанадад үйлдсэн хэргийн нь төлөө хүлээж авахгүй байх, хэрэв хатагтай тэгж хүлээж авахгүй бол бусад хүн хүлээж авахгүй байх. Ингэхээр Катя бид хоёр суувал аятай нөхцөл бүрдэнэ гэсэн үг. Тийм дээрээс урьд нь гэрлэхийн эсрэг байсан гүнжин өнөөдөр намайг хатагтайнд амжилт олсонд хачин их баярласан шүү. Гэвч үүнийг ярихаа больё, хамгийн гол нь Катерина Федоровныг бүр ноднингоос таньдаг байсан ч тэгэхэд би нялх хэвээрээ байсан болохоороо юуг ч ойлгоогүй. Тиймээс би түүнийг ямаршуу хүн болохыг ер ажигласангүй явжээ...

	— Чи тэгэхэд зүгээр л надад илүү хайртай байсан шүү дээ. Тэгээд л ажиглаагүй байна, харин одоо... гэж Наташа яриан дундуур нь орж хэлбэл Алеша бас л хашхирах шахам дуугарч

	— Тэгж болохгүй, Наташа, чи маш их алдаж, бас намайг гомдоож байна! Би бүр чамд татгалзахгүй байна. Цааш нь сонс, тэгээд л чи ойлгоно... Ай, чи тэр Катийг мэдсэн сэн болов уу! Ямаршуу нинжин сайхан сэтгэлтэй номхон амьтан болохыг мэдсэн сэн болов уу? Гэхдээ чи мэддэг болно оо. Ганцхан дуустал нь сонс! Хоёр долоо хоногийн өмнө, тэднийг ирээд аав намайг дагуулж Катя дээр аваачсан юм. Би түүнийг сайтар ажиглаж эхэллээ. Катя ч өөрцгүй намайг ажиглаад байхыг нь би мэдлээ. Энэ нь миний сонирхлыг бүрэн татлаа. Түүнтэй ойртож танилцъя гэсэн онцгой бодол буюу намайг тэгтэл их гайхуулсан аавын нөгөө захидлаас төрсөн бодол надад байсан тухай би яриагүй байна. Надад ярих юм алга, түүнийг магтах юм алга, ганцхан хэлэх зүйл гэвэл Катя бол эргэн тойрныхоо бүх хүнээс гойд онцгой хүн гэдэг л байна. Энэ бол туйлын өвөрмөц хүн, туйлын хүчтэй бөгөөд үнэний амьтан, цэвэр ариун, үнэн сэтгэлээрээ л хүчтэй учраас над шиг хүн түүний өмнө ердөө нусгай банди, дүү хөвүүн нь гэсэн үг. Тэгээд дөнгөж арван долоотой гэдгийг нь бодоод үз л дээ. Би бас нэг зүйлийг ажиж авлаа. Тэр нь нэлээн гунигтай, цаанаа нэг юм нуугаад байх шиг санагдсан. Үг дуу цөөнтэй.. Гэртээ байхдаа нэг юмнаас айсан юм шиг их төлөв дуугүй байх юм... Нэг юманд бодол болоод байх шиг харагддаг. Манай ааваас айгаад ч байгаа юм шиг. Хойд эхдээ дургүй юм билээ. Би тэрий нь гадарлаж мэдсэн. Түрүүч хар хүний минь охин надад ухаангүй хайртай гэж гүнжин өөрөө ямар нэгэн зорилгоор тэгж цуурхал тараадаг юм. Тэр нь цөм худал. Харин Катя зөвхөн үг дуугүй үгэнд нь ордог, энэ талаар бүр түүнтэй ярьж тогтсон юм шиг байдаг. Би ажиглаж ажиглаж, дөрөв хоногийн өмнө өөрийнхөө бодлыг биелүүлье гэж шийдлээ. Тэгээд өнөө орой түүнийгээ биелүүллээ. Энэ бол Катяд цөмийг нь ярьж, бүх үнэнээ хэлээд, түүнийг өөрсдийн зүг эргүүлнэ гэсэн үг. Тэгвэл л бүх юм нэгмөсөн дуусах... гэж хэлэхэд нь Наташа сандарсхийн

	— Яаж! Юу ярих, юун үнэнээ хэлэх юм бэ? гэж асуувал

	— Бүгдийг нь, бүр цөмийг нь ярина. Ийм санаа надад төрүүлсэн бурханд би баярлаж байна. Гэхдээ та нар сонс л доо, сонс! Би дөрөв хоногийн өмнө, та нараас холдож, өөрөө цөмийг нь нэг тийш болгоё гэж шийдсэн юм. Хэрвээ би та нартай байсан бол эргэлзэж тээнэгэлзээд л, та нарын үгийг дагаад л, ер шийдэж чадахгүй байсан. Ганцаархнаа болж, дуусгах хэрэгтэй, би дуусгах ёстой гэж өөрөө өөртөө мөч хором тутамд батлахуйц байдалд өөрийгөө яг таг оруулсан хэрэг шүү дээ. Тэгээд ч зоригоо чангалж байж дуусгаж авлаа! Би та нар дээр нэг шийдтэй ирье гэж бодсон, шийдтэй ч ирж чадлаа! гэв.

	— За тэгээд, за тэгээд? Юу болов оо? Шалавхан ярь л даа!

	— Тэр амархаан! Би түүн рүү шулуухан, үнэнч сэтгэл өвөрлөн зоригтой очлоо... Гэхдээ, нэгдүгээрт энэ явдлаас өмнө намайг хачин их гайхуулсан нэг зүйлийг ярих ёстой. Биднүүс гэрээсээ гарах гэж байтал аав нэгэн, захидал хүлээж авлаа. Би тэр үеэр нь аавын өрөөнд орж үүдэн дээр нь зогсов. Аав намайг харсангүй. Тэр нь уг захидлыг үзээд дэндүү их сэтгэл хөдөлж, ганцаараа ярьж, нэг юм чанга чанга хэлж, өрөөн дундуураа гайхмаар хачин алхалж байснаа бүр сүүлдээ инээд алддаа. Нөгөө захидал гарт нь байгаад л байдаг. Би бүр ороод очихоосоо айж, хүлээж байгаад орлоо. Аав маань нэг юманд жигтэйхэн их баярлачихсан байлаа. Надтай нэг л хачин ярилцаж байснаа гэнэт болиод, хэдийгээр их эрт байсан ч одоохон явцгаая гэж надад тушаалаа. Тэднийд өнөөдөр хэн ч байгаагүй, бид хоёр л очсон.. Наташа чи тэднийд олонд зориулсан үдэшлэг болсон гэж дэмий юм бодсон байна. Чамд буруу үг дамжуулж л дээ...

	— Ай, Алеша минь битгий өөр юм ярь л даа, Катяд юу гэж ярьснаа л хэл л дээ!

	— Завшаан нь гэвэл тэр бид хоёр бүтэн хоёр цаг хоёулхнаа байлаа шүү дээ. Биднийг суулгах хүсэлтэй байлаа ч гэсэн бид хоёр айл гэр болох арга байхгүй гэж би түүнд шулуухан хэлсэн. Бас миний сэтгэл ганцхан танд л талтай, ганцхан чи л намайг аварч чадна гэж хэллээ. Тэгээд л би түүнд бүх юмаа хэлсэн дээ. Катя бидний явдлыг, чи бид хоёрын тухай юу ч мэдэхгүй байсан гэдгийг бодоод үз л дээ, Наташа! Түүний сэтгэл яаж хөдөлснийг чи харсан ч болоосой. Эхлээд бүр айж орхисон. Нүүр царай нь цайраад л. Би түүнд хоёулхныхаа бүх үүх түүхийг ярилаа. Намайг бодож гэр орноо орхисныг чинь, хоёулхнаа хэрхэн амьдарснаа, одоо хэрхэн зовж байгаагаа, айж эмээдгээ яриад, одоо биднүүс чамд хандаж (Наташа минь, би чиний өмнөөс ярьсан шүү), чи бидний талд орооч, надтай суух хүсэлгүй байна гэж хойд эхдээ шууд хэлээч, ингэвэл л бид аврагдана, өөр бидэнд хүсэх хүлээх юм ер байхгүй гэж ирээд л ярьсан. Катя үүнийг минь машид сонирхон, маш их талархалтайгаар сонссон. Яг тэрхэн үед түүний нүд ямар байсан гэж санана аа! Хамаг сэтгэл нь харцандаа цугларчихсан шиг байсан. Цэв цэнхэр нүдтэй юм. Тэгээд өөрөөсөө зовж эрэлхсэнгүй гэж баярласнаа хэлээд буй байдгаараа бидэнд тусална гэж ам өгсөн. Дараа нь чиний тухай зөндөө юм асууж, чамтай танилцахыг маш их хүсэж байна гээд, чамд эгч шигээ хайртай болчихлоо, намайг ч гэсэн дүү мэтээр хайрлаасай гэж дамжуулахыг хүсээд, чамтай уулзаагүй тав дахь хоногтоо явж байгааг минь мэдмэгцээ бушуухан очиж уулз гэж намайг даруй хөөж гарсан...

	Наташийн сэтгэл уярчээ.

	— Чи үүнээсээ өмнө нэг муу дүлий хатагтайд гавьяа байгуулсан гэж онгирдог чинь юу вэ? Ай, Алеша, Алеша! гэж түүнийг буруушаан ширтэж, — За тэгээд Катя яав? Чамайг явуулахдаа баяр хөөртэй байв уу? гэж асуулаа.

	— Тиймээ, Катя буянтай үйл хийсэндээ ихэд баярлаж, бүр уйлсан. Яагаад гэвэл тэр бас л надад хайртай юм байна л даа, Наташа минь! Надад хайртай болж эхэлж байсан гэж үнэнээ хэлсэн шүү. Бас өөр хүн амьтныг санаандаа оруулдаггүй, ганцхан би л түүний сэтгэлд аль хэдийнээс аятайхан санагддаг болсныг хэлсэн. Эргэн тойронд нь тэр аяараа заль мэх, худал хуурмаг зонхилж байгаа болохоор намайг онцолж үзсэн юм байна л даа. Би л түүнд үнэнч шударга хүн шиг харагдсан юм байна. Катя босож «За, та нарыг бурхан ивээх болтугай, Алексей Петрович минь, би бодохдоо...» гэж хэлээд үгээ дуусгалгүй уйлаад цаашаа явчихсан. Тэгээд маргааш л хойд эхдээ надтай суух хүсэлгүй гэдгээ хэлж, би ч гэсэн маргааш цөмийг нь аавдаа дуулгаж, эргэлт буцалтгүй зоригтой хэлнэ гэж шийдэцгээсэн. Катя намайг зэмлэж, «Шударга хүн юунаас ч айх ёсгүй шүү!» гэж хэлээд яагаад өмнө нь ярьсангүй вэ гэж буруутгасан. Тийм л сайхан сэтгэлтэй хүн дээ. Тэр манай аавд бас л дургүй, аавыг зальтай, мөнгөний хойноос үхдэг хүн гэж хэлсэн. Би аавыг хамгаалахад тэр надад үнэмшээгүй. Хэрвээ маргааш аавд хэлээд бүтэхгүй бол (Катя бүтэхгүй гэж лав бодож байгаа байх) намайг К. хатагтайн ивээлийг эрж болох юм гэж зөвшөөрч байна. Тэгвэл тэдний хэн нь ч гэсэн бидний өөдөөс сөргөж зүрхлэхгүй болно. Бид хоёр ах дүү шиг явна гэж бие биедээ ам өгсөн. Ай, чи түүний түүхийг, юутай зол хувьгүйг нь, хойд эхийнхээ дэргэд амьдарч байгаагаа жигшин үздэгийг нь энэ бүх байдлыг нь... мэдсэн ч болоосой... Катя яг л надаас айсан юм шиг шууд яриагүй, гэхдээ би түүний зарим үгнээс тааж мэдсэн. Наташа, хонгор минь! Хэрэв Катя чамайг харсан бол ямар их дурлах бол оо! Ямар сайхан сэтгэлтэй гэж санана! Цуг байхад их сайхан шүү! Та хоёр хоёулаа эгч дүү шиг байхаар заяагдсан болохоор нэг нэгэндээ хайртай байх ёстой. Би үүнийг л бодоод байлаа. Би та хоёрыг уулзуулчхаад дэргэдээс чинь бахархан шагширч байх сан. Наташечка, чи битгий юм санаарай, түүний талаар би цааш нь ярья. Би чухамхүү чамтай л түүний тухай ярьж, түүнтэй бол чиний тухай яримаар санагдах юм. Чи намайг өөрт чинь хамгаас илүү, түүнээс ч илүү хайртайг мэднэ шүү дээ... Чи бол тэр чигээрээ минийх!

	Наташа дуугүйхэн байж, энхрий бөгөөд нэг л гунигтайгаар ширтэх нь түүний ярьсан яриа нэг талаар энхрийлж, нэг юмаараа зовоогоод байх шиг байв.

	— Аль хэдийн, бүр хоёр долоо хоногийн өмнө би Катийг үнэлж үзсэн юм. Орой болгон тэднийхээр очиж байсан юм чинь дээ. Заримдаа гэртээ буцаж ирсэн хойноо та хоёрыг хоёулыг чинь байн байн бодоод л, хооронд чинь зэрэгцүүлж боддог байлаа шүү дээ гэж Алеша хэлэв.

	— Тэгээд бид хоёрын хэн нь дээр байв даа? гэж Наташа инээмсэглэн асуувал,

	— Заримдаа чи, заримдаа Катя. Гэхдээ чи хэзээд дээр санагддаг байсан. Би түүнтэй юм ярилцаж байхдаа би өөрөө дээрдэж, ухаалаг, нэг л сайхан сэтгэлтэй болж байна гэж заавал бодогддог байлаа. Гэвч маргааш, маргааш л бүх юм шийднэ дээ! гэв.

	— Чи түүнийг өрөвдөхгүй байна уу? Цаадах чинь чамд дурлаж байна шүү дээ. Тэрийг нь өөрөө ажигласан гэж чи яриа биз дээ?

	— Өрөвдөж байна аа, Наташа! Гэхдээ чи бид гурвуулаа бие биедээ хайртай байх болно, тэгвэл л... гэхэд нь

	— За тэгвэл баяртай! гэж Наташа аман дотроо хэлэх мэт аяархан дуугарав. Алеша түүн рүү алмайран ширтлээ.

	Гэтэл бидний яриа хамгийн санамсаргүй байдлаар тасалдлаа. Тэр үед үүдний өрөө болж байсан гал зууханд нэг хүн орж ирэв үү гэмээр хальт чимээ гарав. Төдхөн Мавра хаалга онгойлгож, Алеша руу сэмхэн дохиж түүнийг дуудлаа. Бид бүгдээрээ Мавра руу харав.

	— Чамайг энд нэг хүн сураглаад байна, гараад ир дээ! гэж Мавра нэг л нууцгайлах байдалтай хэлсэнд

	— Одоо, хэн намайг сурагладаг билээ? гэж Алеша бидэн рүү гайхан ширтэж асуугаад, — Гаръя л даа гэв.

	Гал зуухны өрөөнд Алешийн эцэг ноёны зарц гоёлын хувцастайгаа зогсож байлаа. Ноёнтон гэртээ харих замдаа сүйх тэргээ Наташийн байрны гадаа зогсоож, Алеша эднийд байгаа эсэхийг мэдээд ир гэж явуулсан байжээ. Зарц тэгж хэлчхээд төдхөн гарлаа.

	— Хачин юм даа! Ингэж байсан удаа ер үгүй юмсан. Юу болох нь энэ вэ? гээд Алеша бидний зүг зовонгуй харав.

	Наташа түүнийг санаа зовон ширтлээ. Тэгтэл Мавра дахин хаалга онгойлголоо.

	— Ноёнтон өөрөө ирлээ! гэж тэр түргэхэн шивгэнэчхээд дорхноо цаашаа орчихлоо.

	Наташа эвгүй царайлан суудлаасаа босов. Гэнэт нүд нь гялалзаж эхлэв. Тэр нь ширээг хальт тулаад босож, урилгагүй зочин ороод ирэх гэж буй хаалга тийш сэтгэл догдлон харав.

	Зовсон боловч барьц алдаагүй Алеша

	— Наташа, битгий ай, чи надтай хамт байна! Би чамайг гомдоолгохгүй гэж шивгэнэв.

	Хаалга онгойж, босгон дээр Валковский ноён өөрийн биеэр гарч ирэх нь тэр.      

	 


II бүлэг

	 

	Ноён биднийг нэгэнтээ анхааралтай хурдханаар ширтээд авав. Тэр харцаар нь дайсны ёсоор ирэв үү, нөхрийн ёсоор ирэв үү? гэдгийг хараахан мэдэх арга байсангүй. Гэвч түүний гадна байдлыг дэлгэрэнгүй өгүүлье. Тэр орой ноёнтон надад онцгой гайхаш төрүүллээ.

	Би түүнийг өмнө нь үзсэн байлаа. Тэр бол дөчин таваас хэтрээгүй настай, өөгүй онцгой сайхан агаад цагийн байдлаас болж хувирч байдаг царайтай хүн байсан бөгөөд тэгж өөрчлөгдөх нь гэнэтийн ер бусын түргэн, ямар нэгэн пүрш тавигдчихав уу гэмээр хамгийн аятайхнаас хамгийн баргар юм уу дургүйцэлтэй шинжтэй болдог байлаа. Жаахан боровтор гонзгойдуу нүүрийн нь тэг зөв, шүд тун сайхан, уруул жижигхэн, зэгсэн нимгэхэн, хамар ялимгүй уртавтар шулуун, өөлөх юмгүй цэвэрхэн дух, өчүүхэн төдий ч үрчлээсгүй өргөн, нүд бор бөгөөд зэгсэн том зэрэг нь л бараг л сайхан эрийн шинжийг бүрдүүлнэ. Гэхдээ түүний нүүр аятайхан сэтгэгдэл үл төрүүлнэ. Энэ нүүрийн чухамхүү илэрхийлэх байдал нь нэг л өөрийн биш, хэзээд хиймэл, зориудын, дуураймал учраас хүний дургүйг хүргэж, ер нь түүний илэрхийлэх байдлыг хэзээ ч үнэн мөнөөр нь олж үзэхгүй юм байна гэсэн ямархан нэгэн таамаг бодлыг бий болгоно. Бас та сайтар ажиглаваас байнгын багийн нь цаана нэг л хорон зальтай, дээд зэргээр амиа хичээсэн шинж байгаа юм байна шүү гэж хар авч эхлэх болно. Ялангуяа харах байдалд сайхан, талбиун бор нүд нь таны анхаарлыг тогтооно. Тэр нүд сэтгэл зоригт нь бүрэн захирагдаж чаддаггүй мэтээр үзэгдэнэ. Өөрөө ялдам энхрий харахыг хүсэх мэт боловч харцных нь цацраг нэг л хоёр хуваагдах шиг болж, ялдам энхрий цацрагийн завсар хоорондуур хатуу харгис, муу санаатай, сонжооч, хортойн... шинж үзэгдэнэ. Ноёнтон зэгсэн өндөр чилгэр биетэй, жаахан туранхайдуу, ер нь жинхэнэ наснаасаа хавьгүй залуу харагдана. Зөөлхөн халиун үсэнд нь буурал орсон шинж бараг л алга. Хоёр чих, гар, хөл нь гайхалтай цэвэрхэн. Ер нь өөгүй биетэй сайхан эр ажээ. Тэр донжийг нь олж гоёмсог дэгжин хувцаслах бөгөөд залуу хүний зарим салан байдал байвч өөрт нь зохиж байдгийг хэлбэл зохино. Алешийн аав нь биш, ах нь гэж санагдмаар бөгөөд ямар ч л гэсэн тийм том залуугийн эцэг нь гэж хэрхэвч бодох аргагүй байв.

	Ноён шууд л Наташа руу ирж эгцлэн ширтээд

	— Ийм цагт, хэл мэдээ үгүйгээр танайд ирсэн минь хачин бөгөөд ёсноос гадуур зүйл болж байна. Гэхдээ та намайг, үгүйдээ л өөрийн хийж буй үйлдлийн хамаг гайхалтайг ухамсарлах чадвартай хүн гэдэгт итгэнэ байх гэж найднам. Би ч гэсэн бас хэнтэй ярьж байгаагаа мэдэж байна. Миний бие таныг юмны учрыг мэддэг, ууч сэтгэлтэй хүн гэж мэднэ. Та надад аравхан минутын чөлөө хайрлаадах, тэгвэл та өөрөө миний бодлыг ойлгож, намайг зөвтгөх байх гэж найднам гэж хэллээ.

	Ноён үүнийг эелдэг боловч даамайхан, нэг л туйлбартайхан аялгатай хэллээ.

	Наташа гэнэт балмагдан зовж, жаахан.айсан хэвээрээ шахам байсан ч:

	— Та суугтун гэж дуугарав.

	Ноён үл мэдэг мэхэсхийн суулаа.

	Тэгмэгц хүү рүүгээ зааж

	— Давын өмнө энэ хүнд ганц хоёр үг хэлэхийг зөвшөөрнө үү гэж үгээ эхлээд, — Намайг ч хүлээсэн юм байхгүй, бид бүгдтэй баяртай ч гэлцсэн юм байхгүй яваад өгсний чинь дараахан Катерина Федоровнын бие эвгүй боллоо гэж гүнжинд дуулгалаа. Гүнжин тийшээ очихоор ухасхийн завдтал гэнэт Катерина Федоровна хачин их сандруу, жигтэйхэн догдолчихсон юм бидэн дээр ороод ирэх нь тэр. Тийнхүү орж ирмэгцээ л чиний эхнэр болж чадахгүй гэж бид хоёрт шулуухан хэллээ. Тэр бас хийдэд сууна гэж хэлээд Алеша надаас тусламж гуйсан, Наталья Николаевнад хайртай дуртай гэж үнэнээ хэлсэн гэж ярилаа. Катерина Федоровна ингэж санаанд оромгүйгээр үнэнээ хэлж, хэлэх хэлэхдээ ийм цагаар хэлсэн нь чи л түүнд хачин гайхалтайгаар учирлан хэлснээс болсон юм шиг байна. Тэр бараг л өөрийн ухаангүй юм шиг байсан. Чи намайг яаж айж гайхсан гэж санана. Сая гадуур өнгөрч явснаа танай цонхнууд гэрэлтэй байхыг харчихлаа гээд Наташад хандаж, — Тэгээд аль хэдийнээс надаас салахаа больсон бодол намайг яах ч аргагүйгээр эзэмдсэн тул анхныхаа бодсоныг эсэргүүцэх чадалгүй болж танайх руу ороод ирсэн минь энэ. Юунд ингэх болов гэвэл үү? Одоохон хэлье, гэхдээ урьдаар хүсэх нэг зүйл байна. Намайг жаахан түс тас ярихад битгий гайхаарай. Энэ бүгд нэг л гэнэт боллоо шүү дээ... гэж хэлэхэд нь Наташа түгдчин байж:

	— Би ойлгоно гэж найдаж байна, таны ярьсныг зөв цэгнэж чадна... тэгэх ч ёстой... гэж хэлээд орхилоо.

	Ноён ганц нэгхэн минутын дотор бүрэн судлаад авъя гэж яарах мэт Наташа руу сүрхий ажиглан ширтэв.

	Ноён үгээ үргэлжлүүлэн:

	— Би таны гярхай саруул ухаанд найдаж байна. Одоо танайд ингэж орж ирэх болсон минь гэвэл ямар хүнтэй уулзах учиртайгаа чухамхүү мэдсэнээс л болсон хэрэг. Би хэдийгээр тэртээ нэгэн цагт таны өмнө шударгагүй загнаж, гэмтэй юм хийсэн ч гэсэн таныг аль хэдийнээс мэдэх билээ. Та болгоож сонсоорой. Танай эцэг бид хоёрын дунд урьдын эвгүй юм бий гэдгийг та мэдэж байгаа. Би өөрийгөө өмөөрөх гээгүй байна. Магадгүй, би түүний өмнө одоо хүртэл бодож байснаас ч илүү буруутай байж болох юм. Хэрэв тэр үнэн бол би өөрөө хууртсан байж таарна. Би сэжигч хүн, үүнийгээ ч зөвшөөрнө. Би бол сайныг гэхээсээ урьдаар саарыг нь хайх хандлагатай хүн юм шүү. Хатуу дотортой хүнд л таарсан базаахгүйн шинж дээ. Гэхдээ надад өөрийн дутагдлыг нуух муу зуршил байхгүй шүү. Би янз бүрийн цуу үгэнд итгэсэн байна. Таныг аав ээжийгээ орхиод гарсныг дуулмагцаа Алешийнхаа төлөө хачин их санаа зовсон. Гэвч би таныг хараахан мэдэхгүй байж л дээ. Би ажиж, судалж үзээд эцэстээ миний сэжиглэж байсан зүйл үндэсгүй байжээ гэж итгэлээ. Би гэр орныхонтойгоо муудалцсаныг тань дуулсан, бас эцэг тань манай хүүтэй гэр бүл болохын эсрэг байдгаараа зүтгэж байгаа гэдгийг ч мэдэж байна. Тэгэхээр та ийм нөлөөтэй байж, Алешийг эрхэндээ оруулах ийм боломжтой гэх үү дээ байсан хэр нь одоо болтол энэ эрх мэдлээ ашиглаагүй, өөртэйгөө албадаж суулгаагүй байгаа тань л таны дэндүү сайн хүн юм гэдгийг хөндлөнгийн хүнд хэлээд өгч байна. Тэглээ яалаа ч таны өмнө чин үнэнээ хэлэхэд тэр үед би таныг өөрийнхөө хүүтэй гэрлэх аливаа боломжид саад хийхээр бат шийдсэн байсан юм шүү. Би дэндүү илэн далангүй ярьж байгаагаа мэдэж байна, гэхдээ энэхэн үед миний зүгээс илэн далангүй байх нь хамгаас хэрэгтэй байна. Миний үгийг гүйцэд сонссон хойноо та ч гэсэн үүнийг зөвшөөрөх болно. Таныг гэрээсээ гарч явсны дараахан би Петербургээс явсан. Гэвч би Алешийнхаа төлөө санаа зовоогүй юм. Би таны бардам сайхан занд найдсан. Таныг хоёр гэрийн дундах эв түнжингүй байдал дуусаагүй байхад гэр бүл болох хүсэлгүй байсан гэдгийг би ойлгосон. Та бас Алеша бид хоёрын тохиролцсоныг эвдэхийг хүсээгүй байна, яагаад гэвэл би түүний тантай суухыг хэзээ ч уучилж зөвшөөрөхгүй байсан. Та бас ноёны хүү цаламдаж, манайхтай өөрийгөө холболоо гэж хэлүүлэхийг хүсээгүй байна. Харин ч бүр та биднийг анзаараагүй дүр үзүүлж, магадгүй, би өөрөө ирж хүүгийн минь сэтгэлийг болгоож хайрлана уу гэж гуйх цаг мөчийг хүлээж байсан ч байж болно. Гэсэн хэдий боловч би танд муу хэвээрээ л байгаад байлаа. Би өөрийгөө өмөөрөхгүй, гэхдээ тэгэх болсон шалтгаанаа танаас нуухгүй. Та бол зэрэг зиндаа үгүй, эд баялаг үгүй хүн. Би хэдийгээр бэл хөрөнгөтэй ч бас л их юм хэрэгтэй байна. Манай гэрийн нэр төр унаад байна. Бидэнд холбоо сүлбээ, мөнгө хэрэгтэй. Зинаида Федоровнын түрүүч нөхрийн охин холбоо сүлбээгүй ч гэсэн маш их баян хүн. Жаахан л алгуурлавал өөр хүмүүс гарч ирээд, бэрийг маань булаагаад авчих байлаа. Алеша дэндүү бага ч гэсэн тийм боломжийг алдаж болохгүй байсан учраас хүүхэн гуйхаар шийдсэн юм. Би юу ч нуухгүй байгааг та харж байгаа биз дээ. Шунаг сэтгэл мухар сүсгээсээ болсон хүүгээ муу явдал руу түлхсэнийгээ өөрөө хүлээж байгаа эцгийг та жигшин үзэж байж болох юм. Яагаад гэвэл өөрийнх нь төлөө бүх юмаа гаргуунд нь гаргасан ууч сэтгэлтэй бүсгүйн өмнө зөндөө их буруутай мөртөө орхино гэдэг бол муу явдал мөн биз дээ. Гэхдээ би өөрийгөө зөвтгөөгүй байна. Миний хүү Зинаида Федоровна гүнжингийн дагуул охинтой гэрлэхээр төлөвлөсний хоёр дахь шалтгаан нь тэр бүсгүй дээд зэргээр хайрлан хүндэтгэвэл зохих байсанд оршино. Тэр бол их цэвэрхэн, сайхан хүмүүжсэн, эелдэг зан төлөвтэй, хэдийгээр олон юман дээр хүүхэд шиг байвч маш ухаалаг бүсгүй юм. Тэгэхэд Алеша маань тогтсон зангүй, хөнгөн хуудуу, туйлын бодлогогүй, хорин хоёртой гэхэд бүр хүүхдээрээ, ганц авах юм гэвэл хүний л мөсөөр сайн хүн шүү дээ. Энэ сайн чанар нь бусад дутагдлын дэргэд илүү аюултай юм. Надаас хүүдээ нөлөөлөх нөлөө багасаж эхэлж байгааг би аль хэдийнээс ажих боллоо. Залуу халуун омог, элдэв сонирхол зүй ёсоор газар авч, тэр байтугай зарим жинхэнэ үүргийг нь дарж эхэлж байна. Магадгүй, би хүүдээ хайртай байж болох юм, гэхдээ ганц би удирдаж хүч хүрэхээ болилоо гэж итгэх боллоо. Гэтэл энэ хүн заавал хэн нэг хүний байнгын өөд татагч нөлөөнд байх ёстой байдаг. Зан байдал нь дуулгавартай, сулхан, наалинхай, хүнийг захирахаасаа захирагдаж байхыг дээрд үздэг хүн юм. Нэг насаараа л  ийм явах тавилантай хүн дээ. Би Катерина Федоровныг үзээд миний хүүгийн эхнэр байвал зохих ганц таарсан бүсгүй юм даа гэж намайг яаж баярласан гэж санана. Гэхдээ би оройтож баярлажээ. Түүний дээрээс өөр нэг нөлөөлөл буюу таны нөлөөлөл эвдэршгүй батаар тусч байжээ. Би сарын өмнө Петербургт буцаж ирээд хүүгээ соргог ажиглаж, сайн сайхан тийшээ үлэмжхэн өөрчлөгдсөнийг нь үзээд гайхсан юм. Хөнгөн хуудуу, хүүхдийн зан нь бараг л нөгөө хэвээрээ байвч зарим нэгэн сайн итгэл батжин тогтсон байлаа. Зөвхөн тоглоом наадам сонирхдогоо больж, оргилуун, өөдрөг үнэнч зүйлийг сонирхож эхэлж байна. Энэ хүний үзэл санаа хачин, тогтворгүй, заримдаа бүр шал дэмий ч, хүсэл сонирхол сэтгэл нь дээр юм. Ер нь энэ л хамаг бүхний суурь чулуу шүү дээ. Энэ хүнд байгаа сайн юм бүхэн танаас халдсан нь маргаангүй. Та энэ хүнийг дахин хүмүүжүүлжээ. Чухам тэгэхэд л та хэн хүнээс илүүгээр манай хүүд зол жаргал авчрах хүн юм байна гэдэг бодол зурсхийн орж ирснийг би таны өмнө хүлээе. Гэвч би тэр бодлыг хөөсөн юм. Би тийм юм бодох хүсэлгүй байлаа. Би ямар ч л болов үүнийг танаас хөндийрүүлэх хэрэгтэй байлаа. Тийнхүү би ажиллаж, зорьсондоо хүрлээ гэж бодож явлаа. Ердөө л ганц цагийн өмнө ялалт миний талд байна гаж бодож байлаа. Гэтэл гүнжингийнд болсон нэг үйл явдал миний бүх төлөвлөгөөг нэгмөсөн өөрчилж, санаанд ороогүй нэгэн баримт юуны өмнө  миний гайхшийг төрүүлэв. Тэр нь Алеша гайхмаар төлөвшиж, танд батад татагдан тэгж татагдахдаа хэрсүү, салшгүй бөх байсан явдал болно. Та үүнийг бүрмөсөн дахин хүмүүжүүлсэн гэдгийг давтан хэлье. Тэгээд улам улам даамжирч, бүр миний бодсоноос ч илүүгээр өөрчлөгдөж байгааг нь гэнэт би мэдлээ. Өнөөдөр гэнэт, урьд нь миний ер санаандаа оруулаагүй байсан ухаалаг шинжийг надад үзүүлж, тэгэхийн сацуу сэтгэлийн ер бус нарийн арга ухаан сууж байгаа нь харагдлаа. Энэ хүн бэрхтэй гэж үзэж байсан байдлаасаа гарах хамгийн зөв замыг сонгожээ. Бас  хүний сэтгэлийн хамгийн нандин сайхан арга чадварыг буюу чухмыг хэлбэл уучлах, хорон санааг ууч сэтгэлээр хариулах арга чадварыг хөндөж сэрээжээ. Энэ хүн өөрийнхөө гомдоосон амьтны эрхэнд ороод, түүндээ хайрлаж өрөвдөж, туслаач гэж гуйн хандсан байна. Түүнчлэн өөрт нь хэдийнээ дурлаж эхэлсэн эмэгтэй хүний хамаг бардам нэрэлхүү занг хөндөөд чамтай өрсөлдөгч бас нэг хүүхэн бий шүү гэж түүнд шулуухан хэлж, тэгэхийн зэрэгцээгээр түүнд өрсөлдөгч хүүхэндээ талтай байх сэтгэлийг төрүүлэн, өөртөө бол уучлал, хал балгүй ах дүүсэг үерхлийг амлуулж авсан байх юм. Ингэж учирлаж, тэгэхдээ дорд үзэж гомдоохгүй өнгөрөх нь заримдаа бүр хамгийн аргатай эвтэй ухаантнуудын ч хийж чаддаг зүйл биш байдаг. Тэгвэл энэ хүнийх шиг шинэ сэргэг, цэвэр тунгалаг, сайтар чиг зүгээ заалгасан сэтгэл л түүнийг хийж чадна. Наталья Николаевна таныг энэ хүний өнөөдрийн хийсэн юманд үг хэлээрээ ч, зөвлөгөөгөөрөө ч оролцоогүй гэдэгт би итгэж байна. Магадгүй, та энэ тухай дөнгөж сая л үүнээс сонссон байж болно. Би буруу яриагүй биз? Тийм үү, үгүй юү?

	— Та буруу яриагүй ээ. Би Алешатай тав хоног уулзсангүй. Энэ бүгдийг өөрөө л бодож, өөрөө л гүйцэтгэсэн гэж Наташа хэлэв.

	Наташийн хамаг нүүр халуу оргин улайж, нүд нь сэтгэлийн зоригжлоос болов уу гэмээр нэг л хачин гялалзан гэрэлтэв. Ноёны диалектик зохих ёсоор  үйлчилж нөлөөлж эхэлжээ.

	— Гарцаагүй тэгж таарна, гэхдээ миний хүү ийм санаанд оромгүй сэргэлэн, гярхай, ийм шийдэмгий, ийм үүргээ ухамсарладаг ийм бат сайхан итгэлтэй болох болсон нь цөм л танаас нөлөөлсний ач юм. Би энэ бүгдийг сая л гэртээ харьж явахдаа бүрмөсөн ухаарч, сайтар бодоод гэнэт ингэж шийдэх тэнхээтэйгээ мэдсэн юм. Манайхаас гүнжингийнхтэй худ ураг болох нь эвдэгдэж, сэргэх аргагүй боллоо. Болох бүтэх байлаа ч гэсэн өнгөрсөн хэрэг боллоо. Хэрвээ ганцхан та л манай хүүг жаргуулж чадна гэж би өөрөө итгэж байгаа юм бол та энэ хүний жинхэнэ удирдагч нь, та энэ хүний ирээдүйн сайн сайхны эхлэлийг тавьсан хүн гэсэн үг! Би танаас юу ч нуугаагүй, одоо ч нуухгүй байна. Би бол эрх тушаал, мөнгө, нэр алдар, тэр байтугай хэргэм зэрэгт маш дуртай хүн. Үүнээс олон нь мухар баримтлал байх гэж ухамсарлах нь ухамсарлаж байна, гэхдээ ийм мухар баримтлалд дурлаж түүнийг хөсөрдүүлэх тун ч дургүй байна. Гэхдээ бусад юмыг ч эргэцүүлэн бодож, бүх юмыг нэг хэмжээгээр хэмжиж байхгүй учир шалтгаан гэж бий... Үүнээс гадна би хүүдээ амь шигээ хайртай. Нэг үгээр хэлбэл Алеша маань тангүйгээр сүйрэх учраас танаас салж болохгүй гэдэг дүгнэлтэд хүрлээ. Үнэнээ хэлэх үү, байх уу? Магадгүй, би ингэж сарын өмнө ч шийдсэн байж болно, харин одоо бол шударга шийдсэн юм байна аа гэдгээ мэдлээ. Мэдээжийн хэрэг, энэ бүгдийг танд уудалж хэлэхийн тулд танайд ингэж бараг л шөнө дунд ирж түйвээх биш маргааш ирэхэд болох л байлаа. Гэвч одоо ингэж яарсан минь, магадгүй, энэ хэрэгт юутай халуунаар, хамгийн гол нь юутай чин үнэнээсээ оролцож байгааг минь танд харуулж ч байж болох юм. Би ямар хүүхэд биш дээ. Өдий насанд хүрсэн би бодлогогүй юм хийхгүй шүү дээ. Би танайх руу ороход л бүх юм шийдээстэй, бодоостой байсан. Гэхдээ би танд бүрэн чин үнэнээсээ байна гэдгээ итгүүлтэл бас л урт удаан хугацаа орох байх гэж бодож байна... За одоо гол юмандаа оръё! Би танайд юу гэж ирснийгээ танд тайлбарлах уу, яах вэ? Би ерөөсөө таны өмнө хүлээх үүргээ биелүүлж, миний хүүг жаргуулж баясуулж, зүрх сэтгэлээ өгөхийг ёслол төгөлдөр хүсэж, таныг хязгааргүй хүндэтгэж байгаагаа хамтад мэдүүлэн гуйхаар ирсэн юм. Өө, сая л нэг юм хүүхдүүдээ уучилж, зол жаргалтай байхыг нь өршөөн соёрхохоор шийдсэн хатуу догшин эцгийн ёсоор хүрч ирсэн гэж намайг битгий үзээрэй. Тийм биш! Тийм биш! Та намайг тэгж санахад хүрвэл дорд үзсэн хэрэг болно. Та бас намайг хүүгийн минь төлөө биеэ гаргуунд нь гаргасанд тань үндэслэн таныг зөвшөөрөлгүй яах вэ гэж урьдаас итгэж явсан байх гэж үзэж болохгүй шүү. Бас л тийм биш шүү. Манай энэ хүү танд хүрэхгүй хүн гэдгийг би анх удаа ил хэлж байна... (их л цагаан цайлган хүн дээ). Өөрөө ч үүнийг батлах байх. Гэхдээ энэ бол бага хэрэг. Намайг ийш нь, ийм оройн цагаар ирүүлсэн нь ганц үүнтэй холбоотой юм биш... (тэгээд хүндэтгэлтэй, нэлээд жавхлантайгаар суудлаасаа жаахан өндийж) таны найз болохын тулд ирсэн юм шүү! Би ингэх өчүүхэн ч эрхгүй хүн гэдгээ мэдэж байна. Энэ үнэн! Гэхдээ ингэх эрхтэй байхыг надад зөвшөөрнө үү! Найдах эрхийг олгоно уу!

	Ноён, Наташийн өмнө хүндэтгэлтэйеэ мэхэлзэн хариу хэлэхийг нь хүлээв. Би түүнийг ярьж байхад нь гярхай ажиглаж байсан бөгөөд тэр ч үүнийг минь ажсан юм.

	Тэр нь заримдаа диалектик хандлагатайгаар, түүгээр ч үл барам жаахан хэнэггүй хүйтэвтэр ярилаа. Түүний ярианы өнгө аяс анх удаа ингэж хачин цагаар оройтож бидэн дээр ирж, ялангуяа ийм харьцаанд оруулсан оргилсон сэтгэлд нь заримдаа тохирохгүй байлаа. Ноёны зарим үг нь илтэд зохиомол байсны зэрэгцээ хачин хөврөлдсөн урт ярианыхаа зарим газарт хошигнол, хайнга байдал, алиаллын хэлбэрээр нэвтрэн гарч ирэх мэдрэхүйгээ нуухыг чармайж буй жигтэй хүний дүрийг хиймлээр эсгэх мэт үзэгдлээ. Гэвч энэ бүгдийг би сүүлд ухаарсан билээ. Тэр үед бол өөр байв. Ноён сүүлчийнхээ үгийг тун ч дэврүүн, Наташийг хамгийн чин сэтгэлээс хүндэтгэж байгаа дүрээр, тийм сэтгэлтэйгээр хэлсэн болохоор бид бүгдийг дагуулж орхисон юм. Тэр ч байтугай сормуусны нь үзүүрт нулимс маягийн юм харагдсаныг яана. Наташийн цайлган сэтгэл бүрмөсөн дагалаа. Наташа ноёныг даган бас л суудлаасаа босож, туйлаас сэтгэл хөдлөн түүн рүү гар сунгав. Ноён гарыг нь барьж, энхрий дотноор үнсэв. Алеша баярласандаа байж сууж ядан байв. Тэр нь:

	— Наташа, би чамд юу гэж хэллээ! Чи надад үнэмшээгүй байхаа! Энэ хүнийг чи, энэ дэлхийн хамгийн сайхан сэтгэлтэй хүн гэж үнэмшээгүй байх аа! Одоо өөрөө харж байгаа биз дээ!... гэж хашхирах шахам хэлэв.

	Алеша эцэг рүүгээ ухасхийн хүрч, халуун дотноор тэврэн авав. Эцэг нь мөн л тэврэн угтсан ч өөрийн дотоод сэтгэлгээг ил гаргачихаасаа ичих мэт болж ийм наалинхай байдлыг аль болохуйц товчлохыг хичээлээ.

	— За боллоо гэж тэр хэлээд бүрхээ авч, — Би явлаа. Би танайд ердөө л аравхан минут болъё гэсэн байтлаа бүтэн цаг болчихлоо гээд мушилзан инээвхийлж, — Гэхдээ би тантай дахин аль болох ойрын хугацаанд уулзах сан гэдэг хамгийн халуун эрмэлзэлтэйгээр явах нь байна. Танайд аль болох олон ирж байж болно биз дээ? гэж асуухад нь

	— Тэгэлгүй яах вэ, тэгэлгүй яах вэ! гэж Наташа хариулаад

	 — Аль болох олон ирээрэй! Би танд... бушуухан хайртай болохыг хүсэж байна... гэж сандран нэмж хэлэв.

	Ноён түүний хэлсэн үгэнд инээмсэглэн

	— Та юутай үнэнч, юутай шударга хүн бэ! Та чинь бүр эгэл эелдэг үг хэлэх гэж заль гаргах хүсэлгүй байх шив ээ. Тийм ээ! Би таны хайр хүндэтгэлийг үүнээс хойш маш удаан хугацаанд хүлээнэ байх гэж ойлгож байна! гэвэл

	— За боллоо, намайг битгий хөөргөгтүн... боллоо! гэж Наташа ичингүйрэн шивгэнэв. Наташа тэр үед ямар хөөрхөн харагдав аа!

	— Тийм болтугай! Бас ажил хэргийн талаар хэлэх ганц хоёр зүйл байна. Та намайг ямаршуу зол хувьгүйг төсөөлөх болов уу, үгүй болов уу! Би маргааш танайд ирж чадахгүй, маргааш байтугай нөгөөдөр ч ирж чадахгүй нь байна шүү дээ. Надад туйлын чухал (намайг нэгэн хэрэгт даруй оролцохыг шаардсан) захидлыг өнөө орой авлаа. Би түүнээс ямар ч хэлбэрээр зайлсхийж чадахгүй. Маргааш өглөө Петербургээс явна. Маргааш ч тэр нөгөөдөр ч тэр ер ирж чадахгүй болохоороо л ийм орой манайд ирсэн юм байна гэж та битгий бодож үзээрэй. Та тэгж бодохгүй нь бололтой байна, гэхдээ миний сэжиглэмтгий занг хар л даа. Яахаараа таныг заавал тэгж бодох юм шигээр би санав аа? Тиймээ, миний энэ сэжиглэмтгий зан надад ихээхэн саад болж байсан шүү. Танай гэрийнхэнтэй хагаралдсан минь тэр аяараа гагцхүү миний хөөрхийлөлтэй аашнаас болсон байж болох юм... Өнөөдөр мягмар гариг. Лхагва, пүрэв, баасанд би Петербургт байхгүй. Бямбад заавал эргэж ирж, тэр өдөртөө танайд ирнэ гэж найдаж байна. Би танайд ирээд бүтэн оройжин байж болох уу? гэхэд нь Наташа дуу алдан

	— Бололгүй яах вэ, бололгүй яах вэ! Бямба гаригийн орой би таныг хүлээнэ. Бүр байж ядан хүлээнэ! гэлээ.

	Ноён гэнэт надад хандан:

	— Би яасан хувьтай хүн бэ! Би цаашдаа тантай улам улам танилцах болно! Гэхдээ... одоо би явлаа! Тэглээ яалаа ч таны гарыг атгахгүйгээр явж чадахгүй нь байна. Та уучлаарай! Бид бүгдээрээ одоо ийм хамаагүй юм ярьж байна... Би тантай хэд хэдэн удаа учрах завшаан олдож билээ, тэр ч байтугай биднийг танилцуулсан шүү дээ. Тантай танилцсанаа сэргээх нь надад аятайхан байна гэдгийг хэлэхгүйгээр эндээс гарч чадахгүй нь байна гэхээр нь би түүнтэй гар барингаа

	— Та бид хоёр уулзсан нь үнэн. Гэвч би тантай танилцсаныгаа санахгүй байна. Энэ бол миний л буруу даа гэж хариулбал.

	— Ноднин Р, ноёныд гэв.

	— Өө тийм, би мартчихжээ. Гэхдээ энэ удаад мартахгүй гэдгээ танд баталъя. Өнөө орой надад онцгой дурсгалтай боллоо гэж миний хэлэхэд

	— Таны хэлдэг үнэн, надад ч гэсэн өөрцгүй. Би таныг Наталья Николаевна, миний хүү хоёрын жинхэнэ үнэнч найз гэдгийг хэдийнээс мэднэ. Би та гурав дээрээс дөрөв дэх нь болно байх гэж найдаж байна. Тийм үү, үгүй юу? гэж ноёнтон Наташад хандан асуув.

	— Тиймээ, энэ бол бидний үнэнч найз, бид цөмөөрөө хамт байх учиртай улс! гэж Наташа чин үнэнээсээ хэлэв. Хөөрхий Наташа! Ноёныг над руу ирэхийгээ мартаагүйг үзээд баярласандаа түүний царай гэрэлтэж харагдлаа. Наташа надад юутай хайртай байв аа!

	Ноён яриагаа үргэлжлүүлэн

	— Би таны авьяасыг бишрэн шүтэгч олон хүнтэй тааралдсан. Тэднээс хамгийн үнэнч бишрэн хүндэтгэгч хоёр хүнийг би танина. Тэр хоёр хүн тантай биечлэн танилцах нь тун ч аятайхан болох байх. Тэд бол миний шилдэг найз гүнжин, түүний түрүүч нөхрийн охин Катерина Федоровна Филимонова хоёр юм. Би таныг тэр авгай нартай танилцуулж сэтгэлээ баясгахыг минь татгалзахгүй байх гэж найдаж болох сон болов уу гэхэд нь 

	— Хэдийгээр би одоо олон хүнтэй танил биш ч гэсэн тун баярлах байна гэж би хариулав.

	— Тэгвэл та надад хаягаа өгнө үү! Та хаана суудаг вэ? Би... юу яавал баярлах сан.

	— Ноёнтон минь, одоохон дээрээ би гэртээ хүн хүлээж авахгүй байгаа.

	— Гэхдээ би, онцгойд үзэгдэх юм хийгээгүй ч гэсэн...ер нь...

	— Та хэрэв ингэж тулгаж байгаа бол бололгүй яах вэ, надад ч аятайхан санагдаж байна. Би ...-ны хөндөл гудамжид, Клугений байшинд суудаг.

	— Клугений байшинд ий! гэж ноён нэг юмыг мэл гайхсан мэт дуу алдаад, — Тийм үү! Та... тэнд суугаад удаж байна уу? гэж асуув.

	— Үгүй, удаагүй. Би дөчин дөрвөн тоот байранд байгаа гэж өөрийн эрхгүй түүний өөдөөс ширтэн хариулав.

	— Дөчин дөрөв гэнээ? Та... ганцаараа суудаг юм уу?

	— Гав ганцаараа.

	— Мөөн! Яагаад гэвэл... би тэр байшинг мэддэг шиг санагдаад байна. Тэгэх тусмаа л сайн биз... Би танайхаар заавал очно, бүр заавал очно! Надад тантай ярих юм их байна, танаас их ч юм сонсоно гэж бодож байна. Та надад олон юманд тус хүргэх болно. Шууд гуйж эхэлж байгааг минь харж байна уу. За баяртай! Дахиад нэг таны гарыг барья.

	Ноён  Алеша бид хоёрын гарыг атгаж, Наташийн гарыг дахин нэг үнсээд гарахдаа Алешийг дагаж гар барь гэсэнгүй.

	Бид гурав их л зовж аягүйрхчихсэн хоцорлоо. Энэ явдал даанч санаанд ороогүй байтал, даанч гэнэт болсон болохоор ганцхан хормын дотор бүх юм өөрчлөгдөж, нэг л шинэ, нэг л урьд үзэгдээгүй юм эхлэх шиг бидэнд санагдлаа. Алеша дуугүйхэн хөдөлж Наташийн дэргэд суугаад гарыг нь үнсэв. Тэр нь Наташийг юу хэлдэг бол гэж хүлээсэн байртай хааяа хааяа царайг нь харж байв.

	— Алеша хонгор минь, маргааш л Катерина Федоровна дээр оч гэм гэж Наташа сая ам нээв.

	— Би ч ингэж бодож байлаа, заавал ч үгүй очно гэж Алеша хариулав.

	— Чамтай уулзах нь түүнд хэцүү байх юм биш биз? Яавал дээр вэ? гэж намайг хэлэхэд

	— Мэдэхгүй юм, найзаа. Би тэр талаар бас л бодлоо. Би очиж байгаад л харан байж шийдье дээ гэснээ Алеша тэссэнгүй - Тэгэхлээр Наташа, одоо чинь чи бид хоёрын бүх юм  өөрчлөгдчих шив дээ гэв.

	Наташа инээмсэглэн, түүн рүү удтал энхрий дотноор ширтэв.

	— Аав мөн ч боловсон байгаа биз. Чиний энэ байр ямаршуу ядуу даржныг харсан мөртөө нэг ч юм цухуйлгасангүй...

	— Юу гэж?

	— Өөр байранд ор ч гэдэг юм уу... эсвэл өөр нэг юм... гэж Алеша царай нь улайж эхлэн нэмж хэлэв.

	— Яалаа гэж дээ, Алеша, юу боллоо гэж тэгэх юм бэ!

	— Би түүнийг мөн ч боловсон байгаа биз гэдэг нь тийм л учиртай юм байхгүй юу. Чамайг яасан ч их магтав даа! Би чамд хэлээ биз дээ... хэлээ биз! Тиймээ, бүхнийг ойлгож мэдрэх чадалтай хүн шүү! Миний тухайд гэвэл яг л хүүхдийг ярьж байгаа юм шиг ярьж байна. Эднүүс цөм л намайг тэгж хүндэлдэг юм! Үнэндээ ч би яг тийм юм чинь дээ.

	— Чи бол хүүхэд. Тэгэхдээ бид бүгдээс ухаалаг гярхай нь! Алеша чи их сайн хүн шүү!

	— Гэтэл аав миний тэр сайхан сэтгэл наддаа хор болдог гэж хэллээ. Яагаад тэр вэ? Би, ойлгохгүй юм. Наташа чи анхаарч бай. Би бушуухан хойноос нь очсон дээр юм биш биз? Маргааш өглөө эрт чам дээр ирнэ.

	— Яв яв, хонгор минь. Ингэж санасан чинь сайн байна. Заавал очиж уулз гэм, чи дуулж байна уу? Тэгээд маргааш аль болохоор эрт ир. Чи чинь одоо надаас тав тав хоногоор зугтаад байхгүй юм байгаа биз дээ? гэж Наташа түүнийг харцаараа энхрийлэн мэхтэйхэн асуув. Бид гурав гурвуулаа нэг л намуухан, нэг л бүрэн төгс баяртай байцгаалаа.

	Алеша өрөөнөөс гарахдаа

	— Ваня чи цуг явах уу? гэж асуувал Наташа

	— Үгүй, эндээ үлдэнэ. Ваня, чи бид хоёрт ярих юм байна. Алеша чи харин маргааш эрт ирнэ шүү гэв.

	— Маш эрт ирнэ ээ. Баяртай, Мавра!

	Мавра ихэд догдолсон байлаа. Тэр нь ноёны юу ярьсныг цөмийг дуулж, цөмийг нь чагнасан ч олон зүйлийг ойлгоогүй хоцорчээ. Тиймээс тааж мэдэх, асууж авахыг хүсэж байжээ. Мавра одоохондоо тун ч төв, тэр байтугай ихэмсэг царайлан харж, бас л цаанаа олон юм өөрчлөгдлөө гэж гадарлаж байлаа.

	Бид хоёр хоёулхнаа үлдэв. Наташа миний гарыг бариад, юу хэлье дээ гэсэн байдалтай хэсэг зуур дуугүй байв.

	Тэгснээ сая ам нээж,

	— Би ядарчээ! Хүүшээ, чи маргааш манайхан руу очно байх аа? гэж асуув.

	— Заавал очно.

	— Чи ээжид яриарай, харин аавд битгий хэлээрэй.

	— Би тэртэй тэргүй түүнтэй чиний талаар ярьдаггүй шүү дээ.

	— Харин тиймээ. Аав тэртэй тэргүй мэдэх болно. Чи түүний юу хэлэхийг нь сайн тогтоогоорой. Яаж хүлээж авах нь вэ? Бурхан минь, намайг ингэж гэрлэлээ гэж үнэхээр харааж зүхнэ гэж үү дээ? Үгүй, тэгэх ёсгүй дээ!

	— Ноён л бүгдийг нь зохицуулах хэрэгтэй дээ. Түүнтэй заавал эвлэрэх ёстой, тэгвэл бүх юм учир зүйгээ олно гэж намайг шалавлам шүүрэн авахад

	— Ай бурхан минь! Тэгдэг ч болоосой! Тэгдэг ч болоосой! гэж Наташа гуйсан шинжтэй хашхирах шахам хэлэв.

	— Битгий сандар, Наташа, цөм зүгээр болно. Тэгэх төлөвтэй байна.

	Наташа над руу хичээнгүйлэн ширтэв.

	— Ваня! Чи ноёны талаар юу гэж бодож байна?

	— Хэрвээ чин үнэнээсээ ярьсан бол миний бодоход дориун сайн хүн шиг байна.

	— Хэрвээ чин үнэнээсээ ярьсан бол гэнэ үү? Энэ чинь юу гэсэн үг вэ? Ер нь чин үнэнээсээ ярихгүй байж чадна гэж үү?

	— Би ч бас тийм болов уу гэж бодож байна гэж би хариулав. «Ямар нэгэн юм бодоод орхив оо доо. Хачин юм даа!» гэж би дотроо бодлоо.

	— Чи түүнийг... хачин их ширтээд л байлаа.

	— Тиймээ, жаахан хачин хүн юм. Надад тэгж санагдлаа.

	— Надад ч ялгаагүй. Нэг л хачин яриад байх юм... Хонгор минь би чинь ядарчихлаа. Чи байна аа, гэртээ харь. Харин маргааш тэд нар дээрээс аль болохуйц эртхэн шиг ирээрэй. Чи бас дуулж бай. Би түүнд шалавхан л хайртай болох хүсэлтэй байна гэж хэлсэн минь гомдоогоогүй байгаа даа!

	— Үгүй... яалаа гэж гомдоох билээ?

	— Бас... дэмий санагдаагүй биз? Тэр минь, би одоохондоо түүнд хайртай хараахан болоогүй гэдгийг үзүүлсэн хэрэг юм шүү дээ.

	— Харин ч, тэр чинь их сайхан, гэнэхэн, түргэхэн зуурын юм болсон. Чи тэрхэн үед тун ч сайхан харагдлаа. Тийм дээгүүр хүн байж үүнийг чинь ойлгохгүй бол тэнэг хүн гэсэн үг.

	— Ваня, чи түүнд нэг л уурлаад байх шиг байна уу даа? Гэтэл би яасан тэнэг, сэжгүүч, бас хувиа хичээсэн хүн бэ! Би чиний өмнө юу ч нуухгүй байна. Чи битгий юм санаарай! Ай, Ваня, эрхэм дотнын нөхөр минь! Хэрвээ дахиад л би золгүй болж, дахиад л уй гашуунд унах юм бол ганцхан чи л миний дэргэд байх болно биз дээ! Магадгүй, чи ганцаархнаа байх болно! Энэ бүгдийн чинь хариуг юугаар ачилъя даа! Ваня, чи намайг хэзээ ч битгий зүхээрэй!

	Би гэртээ ирмэгцээ төдхөн хувцсаа тайчиж унтахаар хэвтлээ. Өрөө маань зоорь шиг чийгтэй харанхуй байлаа. Надад олон олон хачин юм бодогдоод мэдрэгдээд удтал нойр хүрэхгүй хэвтлээ.

	Гэвч тэрхэн үед нэгэн хүн тохитой тухтай орондоо орж унтах үестээ биднийг дооглож соёрхсон бол тавлан инээсэн л байж таарна. Тэгж ч соёрхоогүй байж таарах байхаа даа!

	 


III Бүлэг

	 

	Маргааш өглөө нь арван цагийн орчимд, би Васильевскийн арал руу Ихменевийнд очиж, тэндээсээ гарч шалавхан Наташатай уулзах хэрэгтэй байсан тул гэрээсээ гартал үүдэн дээрээ өчигдөр ирсэн өнөөх Смитийн ач охинтой дайралдчихлаа. Тэр охин манайх руу орж явжээ. Би түүний ирсэнд яагаад ч юм тун их баярлалаа. Өчигдөр нь би түүнийг сайн ажиж амжаагүй байлаа. Тиймээс өдрийн саруулд тэр охин намайг улам ч ихээр гайхуулав. Ер нь наад зах нь гадаад байдлаараа түүнээс тийм илүү хачин, илүү сонин амьтантай уулзах нь тун ховор биз ээ. Гялалзсан онигор хар, нэг л орос биш маягийн нүдтэй, өрвийж сэгсийсэн өтгөн хар үстэй, учир нь үл мэдэгдэм сонин хэрсүү харцтай тэр охин бүр гудамжаар явж байгаа хүмүүсийн анхаарлыг татахуйц байлаа. Ялангуяа нүдний нь харц гайхмаар байсан нь ухаалаг шинж гялсхийхийн зэрэгцээ нэг л үл итгэмтгий хатуу чанар, тэр ч байтугай санаа муутай сэжгүүч байдал мэдэгдэнэ. Түүний хуучин муухай даашинзны оронцог нь өдрийн гэрэлд өчигдрийнхөөсөө бүр ч илүүгээр уранхай навсархай харагдлаа. Тэр нь ямар нэгэн даамай битүү эмгэгт баригдсан, тэр эмгэг нь аажим боловч бие махбодыг нь гарцаагүй идэж байгаа юм байна гэж надад бодогдлоо. Охины зэвхий туранхай нүүр нэг л хэвийн биш бүдэг шар, цөсний өнгөтэй ажээ. Гэвч хэдийгээр тийм гуйлгачин зүдүү, өвчин эмгэгтэй авах танаггүй байсан ч овор байдал нь муухай биш байв. Түүний хөмсөг тод нарийхан сайхан, ялангуяа жаахан нарийхан ч мэлгэр дух, нэг л ихэмсэг, зоримог шинжтэй жимийсэн цайвардуу бөгөөд үл мэдэг будсан уруул нь онцгой сайхан харагдав.

	— Аяа, чи дахиад ирээ юү? Би чамайг ирнэ гэж бодож байсан юм. Орооч дээ! гэж би дуун алдав.

	Охин өчигдрийнх шигээ босгон дээгүүр алгуурхан алхан орж ирээд үл итгэсэн байртай эргэн тойрныг харав. Өвөөгийнхөө байрыг өөр хүн сууснаас хойш хэр их өөрчлөгдөө бол гэж мэдэж авах гэсэн юм шиг өрөөн доторхыг сайтар ажиглалаа. «Эх нь хээр алаг бол хүү шийр алаг гэгч л юм байна даа. Энэ чинь ухаан солиотой юм биш байгаа даа?» гэж би бодов. Охин дуугүй байсаар л, би хүлээсээр л байв.

	— Номоо авах гэж ирлээ! гэж тэр сая л газар шагайн шивгэнэв.

	— Өө тийм! Чиний ном уу, энэ байна, ав ав! Би зориуд чамд гэж хадгалсан юм.

	Охин намайг хачирхан харж, үл итгэсэн байртай инээмсэглэх гэсэн юм шиг нэг л хачнаар амаа мурийлгав. Гэвч инээмсэглэх гэсэн нь төдхөн арилж, дорхноо л аанай хатуу, сонин байдлаар солигдлоо.

	— Өвөө танд миний тухай ярьсан гэж үү дээ? гэж охин ёжлох байртай миний хөлөөс толгой хүртэл харан асуухад нь

	— Үгүй, чиний тухай яриагүй, гэхдээ тэр... гэтэл

	— Та намайг ирнэ гэж яагаад мэдсэн юм бэ? Хэн танд хэлээ вэ? гэж миний үгийг бушуухан таслан асуув.

	— Яагаад гэвэл өвөө чинь хүн амьтнаас тасархай гав ганцаа|раа амьдарч байж чадмааргүй санагдсан. Тун ч хөгшин, өөдгүй биетэй харагдсан. Тийм болохоор хэн нэгэн хүн ирдэг байсан биз гэж бодсон. Чи энэ номуудаа ав л даа. Чи энэ номоосоо сурдаг юм уу?

	— Үгүй.

	— Тэгээд чамд ямар хэрэгтэй юм бэ?

	— Намайг ирдэг байхад өвөө ном зааж өгсөн юм.

	— Сүүлдээ ирэхээ больсон юм гэж үү?

	— Сүүлдээ ирээгүй... гэж хэлснээ биеэ зөвтгөх гэсэн юм шиг, — Би өвчтэй болсон юм гэж нэмж хэлэв.

	— Чамд чинь гэр орон, эх эцэг бий юү?

	Тэгтэл охин гэнэт хөмсөг атируулан, бүр намайг нэг л айх байдалтай хараад авав. Дараа нь газар шагайж, дуугүйхэн эргээд, яг л өчигдрийнх шигээ надад хариу хэлсэнгүй. Өрөөнөөс чимээгүй гарав. Би түүний хойноос гайхан харсаар хоцров. Гэвч тэр охин босгон дээр саатаж,

	— Юунаас болж нас барсан бэ? гэж яг л өчигдөр гарч яваад хаалга руу харсан хэвээрээ Азоркийг асуусантайгаа яг адилхан занган хөдөлж, над руу ялимгүй эргэсхийн эг магхийн асуулаа.

	Би түүн рүү очиж, хам хум ярьж гарлаа. Тэр буруу харж газар шагайсан хэвээрээ дуугүй сонирхон сонсов. Би түүнд өвгөн үхэж байхдаа Зургаадугаар шугам гэж дурссаныг бас хэлэв. Би тэгэхээр нь тэнд л нэг эрхэмлэдэг хүмүүсийн нь нэг байдаг байлгүй гэж бодоод өвгөнийг эргэхээр ирэх байх гэж хүлээсэн юм. Эцсийнхээ минутад чамайг дурссаныг бодоход чамд хайртай байсан байх нь» гэж би нэмж хэлэв.

	— Үгүй ээ, хайртай байгаагүй гэж охин санамсаргүй хэлэх мэт дуугарав.

	Охины сэтгэл ихэд догдоллоо. Би ярих зуураа түүний дээрээс тонгойн царайг нь ажиглавал миний өмнө яг л нэрэлхсэн юм шиг, догдолсон сэтгэлээ аягүй их хүч гарган дарж байгаа нь үзэгдэв. Тэр нь улам улам царайгаа цонхийлгон, хөмхийгөө сүрхий зуужээ. Гэхдээ түүний зүрх хачин хүчтэй цохилж байгаа нь надад онц гайхалтай санагдав. Түүний зүрх улам улам хүчтэй цохилон, сүүлдээ судас өргөсөх өвчинтэй хүнийх шиг хоёр гурван алхмын цаанаас сонсогдохоор боллоо. Би өчигдрийнх шигээ гэнэт уйлж гарах нь ээ дээ гэж бодтол тэгсэнгүй биеэ барьж чадав.

	— Тэр хашаа хаана байна?

	— Юун хашаа?

	— Өвөөгийн ёроолд нь үхдэг.

	— Би чамд гарсан хойноо... зааж өгье. Байзнаарай, чамайг чинь хэн гэдэг юм бэ?

	— Хэрэггүй...

	— Юу хэрэггүй гэж?

	— Хэрэггүй. Хэн ч биш... хэн ч гэдэггүй юм гэж дургүйцэх мэт тасалдуулан эг магхийж хэлээд гарах тийшээ хандав. Би түүнийг зогсоож

	— Байзнаарай, чи мөн хачин хүүхэд ээ! Би чамд сайныг хүсч байна шүү дээ. Би чамайг өчигдөр шатан дээр буланд зогсоод уйлж байхыг харснаас хойш өрөвдөх боллоо. Би бүр тэрийг чинь санах ч хүсэл алга байна... Түүнээс гадна өвөө чинь миний гар дээр нас барахдаа Зургаадугаар шугам гэж хэлсэн нь чамайг л дурссан хэрэг байх нь. Тэгэхээр чамайг миний мэдэлд үлдээсэн юм шиг болж л дээ. Өвгөн миний зүүдэнд ороод байна... Би номыг чинь чамд гэж хадгалаад байж байхад харин чи надаас айж байгаа юм шиг ийм зэрлэг загнаад байх юм. Чи лав маш ядуу, өнчин амьтан байлгүй. Харь хүмүүсийн гарт байгаа ч юм билүү? Тийм үү, үгүй юү? гэв.

	Би түүнийг чингэж халуунаар итгүүлж байхдаа тэр охины юунд нь тэгтлээ татагдсанаа өөрөө ч мэдэхгүй юм. Миний сэтгэлд ганц өрөвдөх биш бас өөр ямар нэгэн юм байлаа. Энэ бүх байдлын битүүлэг сонин нь юм уу. Смитээс төрсөн сэтгэгдэл юм уу, өөрийн минь зөн совин юм уу, бүү мэд, нэг л юм давагдашгүйгээр намайг түүн рүү татаад байлаа. Миний ярьсан яриа түүний сэтгэлийг уяруулсан бололтой. Тэр намайг нэг л хачин, гэхдээ ширүүн биш, харин ч усгал зөөлхнөөр удтал ширтэж байснаа дахиад бодлогошрох мэт газар шагайчхав.

	— Елена гэж тэр гэнэт туйлын аяархнаар санаанд ороогүй байтал шивгэнэж орхилоо.

	— Энэ чинь чамайг Елена гэдэг юм уу?

	— Тийм...

	— Чи тэгээд манайхаар ирж байх уу?

	— Болохгүй... мэдэхгүй байна... ирнэ ээ гэж битүүхэн хямралдан тэмцэлдэх мэт шивгэнэв. Яг тэрхэн үед нэг газар ханын цаг дуугарлаа. Охин давхийн цочиж, миний өөдөөс өгүүлшгүй эмзэглэн гунигтай ширтээд, — Энэ чинь хэдэн цаг болов оо? гэж шивгэнэн асуув.

	— Арав хагас л болж байгаа байхдаа гэж би хэлэв. Тэгтэл охин айн цочиж дуу алдаад

	— Бурхан минь! гэж дуугарангуут гадагшаа ухасхийлээ. Гэвч би түүнийг пин дотор дахин нэг саатуулан зогсоож

	— Би чамайг ингээд зүгээр явуулахгүй. Чи юунаас айгаа вэ? Чи хоцроо юу? гэж хэлбэл

	— Тийм тийм, би сэмээрхэн гарсан юм! Намайг явуулаач! Намайг зодно шүү дээ! гэж хашхичих нь үг алдсан бололтой харагдаж, миний гараас мултрахыг хичээлээ.

	— Үгүй чи байзнаач, битгий зүтгээч! Чи Васильевский руу явах бол би бас тийшээ Арван гуравдугаар шугам руу очно. Би ч гэсэн өөрцгүй хоцорсон. Зөөврийн тэргэнд сууя гэж бодож байна. Чи цуг явах уу? Би хүргээд өгье. Явган явснаас дээр шүү дээ... гэж миний хэлэхэд

	— Манайх руу очиж болохгүй шүү болохгүй гэж тэр улам ч их хиртийн хашхирав. Байдаг газар руу нь намайг очиж магадгүй нь гэсэн ганцхан бодлоос л хачин их айн хамаг нүүр нь ярвайх шиг боллоо.

	— Би Арван гуравдугаар шугам руу өөрийнхөө ажлаар очно гэж байгаа болохоос танайд очно гээгүй байна шүү дээ! Би чиний араас дагахгүй. Зөөврийн тэргээр түргэн хүрнэ биз дээ... Явъя!

	Бид хоёр сандран доошоо гүйлдэв. Би хамгийн түрүүн дайралдсан нэг ямбий зөөврийн тэргэнд суув.

	Елена надтай цуг тэргэнд сууснаас үзвэл маш их яарч байгаа нь илт байв. Би бүр түүнээс юм асууж шалгаах ч зүрхгүй болсон нь хамгаас гайхалтай байлаа. Түүнээс би чи гэртээ байгаа хэнээс ингэтлээ айж байгаа юм бэ? гэж асуучихсан чинь та түүгээр яах нь вэ гэсэн байртай гараа саваад, золтой л дэвхрээд буучихсангүй. «Ямар хачин нууцлаг юм бэ?» гэж би бодов.

	Елена тэргэн дээр их эвгүй сууж явав. Донслох болгонд шидэгдэж ойчихгүй санаатай ямар нэгэн эсэргэнэ гарсан бяцхан халтар солгой гараараа миний пальтоноос шүүрч явлаа. Нөгөө гартаа өөрийнхөө хэдэн номыг барьж яваа нь бүхий л байдлаас тэр номууддаа тун ч хайртай нь мэдэгдэв. Елена хормой хотоо хамхиж явтлаа өрөөсөн хөлөө ил гаргачихлаа. Тэр нь оймсгүй, нүх сүв болсон дан шаахайтайг үзэж би маш их гайхлаа. Би уг нь түүнээс юм асуухгүйгээр шийдсэн байсан ч тэссэнгүй:

	— Чи чинь оймсгүй хүн үү? Ийм чийгтэй, ийм хүйтэнд нүцгэн хөлтэй явж яаж болох вэ? гэж асууж орхив.

	— Тийм гэж Елена үгээ тасалдуулан хариулав.

	— Ай тэнгэр минь, чи чинь айл амьтныд байдаг юм байгаа биз дээ! Гадагшаа гарах хэрэгтэй болсон юм бол оймс гуйхгүй яасан юм бэ?

	— Би өөрөө ингэж явах дуртай юм.

	— Тэгвэл чи өвдөөд үхнэ дээ.

	— Үхвэл үхнэ л биз.

	Тэр нь хариу хэлэх дургүй байсан бололтой миний асуусанд уурлалаа.

	— За яг энд нас барсандаа гэж би өвгөний дэргэд нь нас барсан байшинг зааж хэлэв.

	Елена сүрхий ажиглан ширтсэнээ гэнэт над руу гуйж царайчилсан байдалтай:

	— Та бурхныг бодож, миний хойноос бүү дагаарай. Би танайд очно оо очно! Боломж л гарвал яваад очно! гэж хэлэв.

	— Сайн байна, би танайд орохгүй гэж нэгэнт хэлсэн шүү дээ. Гэхдээ чи юунд айгаад байгаа юм бэ! Чи нэг л золгүй амьтан шиг байна. Чамайг хараад өр өвдмөөр байна... гэвэл

	— Би хэнээс ч айгаагүй гэж нэг л эгдүүцсэн аялгатайгаар хариулав.

	— Гэтэл чи «Тэр намайг зодно доо!» гэж хэлчихсэн шүү дээ.

	— Зодож л байг! гэж Елена хэлмэгц, нүд нь гялалзан, — Зодож л байг! Зодож л байг! гэж хар буумаар давтан хэлэв. Түүний дээд уруул нь нэг л зэвүүтэй сөхөгдөж чичирч эхэллээ.

	Тэгсээр бид Васильевскийн арал хүрэв. Елена Зургаадугаар шугамын эхэнд зөөвөрчнийг зогсоож, ийш тийшээ сэтгэл түгшүүрлэн харсаар тэрэгнээс дэвхрэн буув.

	— Та одоо яв яв. Би очно оо очно! Бушуухан яваарай, бушуухан! гэж тэр аймаар сандарч, араас минь битгий дагаарай гэж гуйлаа.

	Би цаашаа явлаа. Гэвч эргийн гудамжаар жаахан яваад зөөвөрчнийг явуулж зургаадугаар шугам руу буцаж ирээд бушуухан гудамжийн цаад биед гарав. Би Еленийг олж харлаа. Тэр нь эргэн эргэн харсаар маш түргэн явсан боловч нэг их холдож амжаагүй байв. Тэр ч байтугай намайг араасаа явж байна уу, үгүй юү гэж сайн харахын тулд түр зуур зогсов. Гэвч би нэг дайралдсан даамангаар орж нуугдсан учир намайг ажиж амжсангүй. Тэр цаашаа явсаар л, би гудамжийн нөгөө талаар дагасаар л байв.

	Миний сониуч зан туйлдаа хүртэл хөдөллөө. Би хэдийгээр түүний араас дагаад оръё гэж бодоогүй боловч юутай ч гэсэн түүний орох байшинг заавал мэдэж авъя гэж бодсон юм. Би, яг л нөгөө өвөө нь боовны дэлгүүрт Азоркийнхаа үхэхэд надад төрүүлсэн сэтгэгдэлтэй адил тийм хүнд бөгөөд хачин гайхалтай нөлөөнд автагдсан байв...

	 


IV бүлэг

	 

	Бид бүр Бага өргөн чөлөө хүрэн хүртэл их л удаан явав. Елена бараг л гүйх шахам явсаар сая л нэг бяцхан мухлаг руу оров. Би түүнийг хүлээхээр алхаа татав. «Лав л энэ бяцхан мухлагт суудаггүй байх» гэж бодогдов.

	Үнэхээр ч дорхноо тэндээс гарав. Тэгэхдээ барьж яваа ном нь харагдсангүй, оронд нь ямар нэгэн ваар аягатай юм барьжээ. Тэр нь жаахан яваад нэгэн сүр муутайхан байшингийн даамангаар орж явчхав. Тэр байшин том биш, гэхдээ чулуугаар барьсан, хоёр давхар, муухай шар будагтай байв. Доод давхарт ерөөсөө гуравхан цонх байгаагийн нэгнээс бяцхан улаан авс цухуйх нь нэг өчүүхэн авсчны зарлал хаяг ажээ. Харин дээд давхрын цонхнууд нь туйлын жижиг, дөв дөрвөлжин, цав гарсан бүдэг ногоон шилтэй, цаанаас нь ягаан гөлөнгөр хөшиг нэвт харагдана. Би гудамж хөндлөн гарч тэр байшин руу очоод дааман дээр хадсан гөлмөн төмөр дээрх хаягийг уншвал, хотын борчуулын нэгэн Бубнова авгайнх гэж бичсэн байв.

	Гэтэл намайг дөнгөж тэр хаягийг уншив уу, үгүй юү Бубновын хашаа дотор эмэгтэй хүн аягүй чангаар орь дуу тавих сонсогдоод хараалын үг залгаж авлаа. Би явган хаалгаар сэм шагайвал модон довжооны гишгүүр дээр борчуул маягаар богино оймс өмсөж, ногоон алчуур тавьсан бүдүүн авгай зогсож байв. Түүний царай ой гутам минчгэр улаан, цус хурсан манийсан онигор нүд нь уур цухлаас гялалзаж харагдах нь хэдийгээр үд болоогүй цаг боловч хөлчүү байгааг нь илтгэнэ. Тэр авгай өмнө нь нөгөө аягатай юмаа барин хөдөлж ч чадахаа больчихсон янзтай зогсох хөөрхий Еленийг хашхичин загнах ажээ. Минчгэр улаан авгайн цаадах шатнаас сагсайж сэгсийсэн үстэй, оо энгэсэг тавьсан эмэгтэй хүн шүү юм цухуйж харагдав. Жаахан байзнатал доод давхрын зоорины шатны хаалга онгойж, хувцас хунар муутай, ер гэмгүй бор бааз хувцастай, дунд зэргийн насны хүүхэн гарч ирсэн нь саяын хашхичааг сонирхсон бололтой. Тэрхүү дутуу онгойсон хаалгаар доод давхрын бусад суугчид болох нэг муу өвгөн, бас нэг бүсгүй хоёр цухуйв. Хашаач бололтой нэгэн өндөр чийрэг эр шүүр барьж талбарын голд зогсоод энэ бүх явдлыг хааш хэрэг харна.

	Нөгөө авгай дотроо хуралдуулсан хамаг хараалыг урсган, ёстой л цэг таслалгүй хөврүүлж, тэгэхдээ нэг л, үг нь амаараа багтаж ядан гарах мэт байдлаар хашхичиж,

	— Аа чи муу шидэл, аа чи муу хануур, өмхий новш! Чи, сэгсийсэн муу ороолон, миний ачийг ингэж хариулж байна уу! Өргөст хэмх аваад ир гэж явуулсан чинь алга болоод өгдөг байгаа даа! Явуулахдаа ингэж алга болчих болов уу гэж элгээрээ мэдсэн л юмсан. Бүр өр зүрх өвдөөд байсан юм шүү, өвдөөд байсан юм! Өчигдөр орой үүнийг бас ингэлээ гэж хамаг үс гэзгийг нь үгтээн зулгаасан юмсан, гэтэл өнөөдөр алга болоод өгч байна! Муу завхуул чи хаашаа очсон бэ! Адгийн шаар, бүлтгэр нүдэлсэн хорон эм чи хэний руу очсон бэ! Муу намгийн өмхий минь хэлнэ үү, үгүй юү, хэлэхгүй бол одоохон чамайг багалзуурдаж ална! гэж давшлав.

	Тэгмэгц улайран цухалдсан авгай хөөрхий охин руу улаан галзуу дайрснаа доод давхарт суудаг нэг эмэгтэй довжоон дээрээс харж байхыг нь үзээд, гэнэт биеэ татаж түүн рүү түрүүчийнхээс ч илүү чангаар хашхичин, хоёр гараа сарвалзуулан, хөөрхий муу охины өдүүлсэн аймшигт гэмт хэргийн гэрч болгохыг хүссэн мэтээр

	— Үүний эх нь үхсэн юм! Газрын ганц мод шиг гав ганцаараа хоцорсныг нь сайн хүмүүс та нар мэднэ дээ. Ядуу та нар өөрснөө гол зогоох юмгүй байж, үүнийг яаж тэжээх вэ дээ гэж бодоод өнчин амьтныг авч Николай, тэнгэрт буян хийе дээ гэж санасан юм байхгүй юу. Тэгээд авлаа. Та нар тэгээд яасан гэж санана? Үүнийг аваад хоёр сар болж байна, гэтэл энэ хоёр сард цусыг минь сорж, өндгөн цагаан биеийг минь идэж дууслаа! Муу хануур! Хорт могой! Салдаггүй ороолон! Хэчнээн ч цохь, хэчнээн ч нүд, дуугүй байхыг нь яана. Бүр амандаа ус балгачихсан юм шиг дуугүй байхыг нь яана! Миний хамаг элэг зүрх тас үсэрч байхад дуугүй байгаад л байна! Өдий том толгойлсон өмхий сармагчин чи ер нь өөрийгөө юү гэж боддог юм бэ? Чи надгүй бол гудамжид гуринхалж үхнэ шүү дээ. Чи миний хөлийг угаагаад, угаадсыг нь ууж байвал таарах амьтан, муу зандалч, францын хар жад, надгүй бол үхэж арилах байсан биз дээ! гэж хараав.

	— Анна Трифоновна гуай, та ингэж биеэ зовоож яах нь вэ дээ? Наад охин чинь бас ямар юм хийж таны уур хүргэв дээ? гэж галзууран догширсон шулмын хандсан авгай хүндэтгэлгүй байдлаар асуухад нь

	— Юу ямар юм хийж гэж? Сайн санаат эмэгтэй минь ойлгооч! Би ер нь сөрсөн хүнд их дургүй! Буруу ч бай, зөв ч бай өөрийнхөөрөө л зүтгэдэг хүн шүү дээ, би! Энэ чинь өнөөдөр намайг золтой л авсанд хийчихсэнгүй! Мухлагаас өргөст хэмх аваад ир гэж явуулсан чинь гурван цаг болоод ирж байна! Үүнийг явуулахдаа би муу ёрлох нь ёрлосон юм шүү. Зүрх рүү минь хүйт даах нь даагаад байсан юм! Хаана байсан бэ? Хаачсан бэ? Ямар гээч ивээгчтэй болоо вэ? Би үүнд ач тус болоогүй болж байна уу? Би энэ муугийн эх шиг юманд арван дөрвөн цөлхөөв өгөөд авалгүй харж үзсэн шүү дээ, өөрийнхөө мөнгөөр оршууллаа, энэ муу чөтгөрийн зулбадсыг нь хүн болгохоор авлаа, хонгор минь чи өөрөө энэ бүгдийг мэдэж байгаа шүү дээ, мэдэж байгаа! Ингэхээр тийм юм хийсэн би үүнийг сургах эрхтэй юм байгаа биз дээ. Үүнийг мэдэх ёстой хүн маань минийхээ өөдөөс хандаж байдаг! Би үүнийг сайн сайхан яваасай гэж байдаг. Энэ муухайг би нимгэн саатай даашинзтай явуулах санаатай юм байхгүй юу, Гостиный двор дэлгүүрээс гутал аваад өглөө, тогос шиг л болтол тордож гоёлоо, сэтгэлд таатай байдаг байгаа даа! Сайн хүмүүс та нар, яасан гэж санана! Хоёр өдөр дотор даашинзаа урж, уранхайг нь бүр тасчиж хаяад иймэрхүү янзтай явж байна! Та юу гэж санана, өөрөө зориуд урсан шүү дээ. Би худал хэлэхгүй дээ. Бүр би нүдээрээ харсан. Саатай юм өмсөх дургүй, эгэл хар бор юмтай явна гэнэ! Тэгэхээр нь байдаг уур хороо гаргаж нүдэхээрээ нэг болсон, дараа нь бүр эмч дуудлаа шүү дээ, эмчид би мөнгө өглөө. Өмхий чамайг үгүй хийчихье гэхнээ нь долоон хоног сүүгүй байхад хүрэх юм. Чамаас болж өөрөө шийтгэгдэх гээд байдаг! Шийтгэж шал угаалгалаа, та нар юу гэж бодно, энэ муу чинь дажгүй угаагаад байдаг! Зүрх минь дэлбэрчих гээд байхад угаагаад л байдаг! Одоо ч надаас зугтах байх даа гэж бодлоо! Тэгж бодов уу үгүй юу л өчигдөр зугтаах нь зугтаасан шүү! Сайн хүмүүс та нар өчигдөр сонсоо биз дээ, би өчигдөр үүнийг яаж шүү зодлоо доо, хамаг гар хөлөө хөндүүр болгож гүйцлээ, оймс шаахайг нь мулт татаж аваад хөл нүцгэн хаа холдох вэ гэж бодсон чинь өнөөдөр бас л алга боллоо. Чи хаана байсан бэ? Хэл гэж байна! Хорт үр чи хэнд гомдол мэдүүлсэн бэ, хэнд намайг ховлосон бэ? Муу цыган, муу хэрмэл баг, чамайг хэл гэж байна! гэж загнасаар л байв.

	Тэгснээ галзуурах шиг болоод айж ухаан нь гарсан охин руу дайран хүрч үсдэж аваад хөсөр ойчууллаа. Нөгөө өргөст хэмхтэй аяга нь хажуу тийшээ шидэгдэж хага үсрэв. Энэ явдал согтуу шулмын галзуу догшролыг улам ч ихэсгэв. Тэр нь охиныг нүүр нүдгүй, толгой түрийгүй балбав. Гэвч Елена дуугарсангүй, ганц ч удаа ёо гэсэнгүй, ганц ч удаа дуу тавьсангүй, бүр балбуулж нүдүүлж байхдаа ч гомдоллох гутрах авиа гаргасангүй. Би уурлан шатсандаа бараг л өөрийн мэдэлгүй шахам хашаанд ухасхийн орж, тэр согтуу хөлчүү авгай руу шулуухан очоод

	— Та яаж байгаа юм бэ? Хөөрхий өнчин өрөөсөн амьтныг яаж ингэж болох юм бэ! гэж тэр гайхлын гараас нь шүүрэн хашхирлаа.

	— Юу болж байгаа нь энэ вэ! Чи чинь хэн гээч вэ?

	Та манайхаар яах гэсэн юм бэ? гэж тэр авгай Еленийг орхичхоод ташаа тулан ханхалзаж миний өөдөөс давшиллаа. 

	— Та хүний үнэргүй хүн байна гэдгийг л хэлэх гэсэн юм! Хөөрхий нялх амьтныг та ингэж харгисалж яаж чадна вэ? Танай хүүхэд биш юм байна, зөвхөн танай өргөж авсан, өнчин өрөөсөн амьтан юм байна гэдгийг би сонслоо... гэж хашхирав.

	— Иисус тэнгэр минь! Чи чинь хэн гээч хүн гараад ирэв ээ? Чи түүнтэй цуг ирсэн юм уу, хаашаа юм? Би одоохон эндхийн хэсгийн цагдааг дуудаадахъя! Андрон Тимофеич өөрөө намайг сайн санаатай хүн гэж үздэг юм шүү! Энэ чинь чам дээр очдог хэрэг үү, хаашаа юм? Чи хэн гээч вэ? Айл амьтанд агсам тавих гэж ирээ юү? Авраарай! гэж тэр гайхал эм чарлав.

	Тэр авгай тэгж хэлэнгүүтээ над руу нударга зангидан дайрлаа. Гэвч тэрхэн минутад хүмүүн бусын чанга дуун хадлаа. Харсан чинь мэдээгүй юм шиг зогсож байсан Елена гэнэт аймаар хачин ер бус хашхираад хөсөр ойчиж аймаар таталдан тийчлэх нь тэр. Түүний нүүр муруйж, унадаг өвчин хөдөлсөн мэг харагдав. Нөгөө сэгсгэр бүсгүй, хүүхэн хоёр доороос гүйлдэн хүрч Еленийг өргөөд яаравчлан дээш нь аваачив.

	Тэдний хойноос нөгөө авгай

	— Муу гичий, үхвэл үхдэг л юм байгаа биз. Энэ сард бүр гурав дахиа ойчлоо... гэж хашхирснаа над руу дахин эргэж-Энэ муу зууч чи тонил! гэв.

	— Хашаач чи юү гэж зогсоод байгаа юм бэ? Юу хийлээ гэж хөлс авч байгаа билээ? гэж бас орилов.

	— Тонил цаашаа! Тонил цаашаа! Хүзүүгээ илүүлэх гээ юү? Хоёр хүн болоод байхад гурав дахь нь илүү шүү. Мэнд дээрээ арилж үз! гэж хашаач зөвхөн ёс бодож залхуутайяа хүнгэнэв.

	Миний ингэдэг нь үнэхээр ашиггүй юм байна гэж итгэсэн би даамангийн гадна гарахаас өөр арга байсангүй. Гэвч миний уур хилэн бадраад болж эс өгөв. Би даамангийн эсрэг талын явган зам дээр зогсоод явган хаалгаар харлаа. Намайг гарав уу, үгүй юү нөгөө авгай дээшээ гүйж, хашаач нь өөрийнхөө хийдгийг хийгээд нэг тийшээ алга болов. Төдхөн Еленийг аваачихад хамжилцсан хүүхэн довжооноос бууж, гэртээ орохоор яаран уруудав. Тэр нь намайг харчихмагцаа зогсож сонирхон ширтлээ. Түүний хүлцэнгүй төв царай намайг зоригжууллаа. Би дахиад хашаа руу орж, шулуухан түүн рүү очоод:

	— Энэ охин энд ямар учиртай байгаа юм бэ, энэ муухай авгай яаж байгаа нь энэ вэ? гэж танаас асууж болох сон болов уу. Намайг зүгээр нэг үгэнд дурлаад асууж байна гэж та битгий бодож үзээрэй. Би энэ охинтой тааралдсан юм, нэг шалтгааны учраас түүнийг маш их сонирхож байтаа юм гэж би үгээ эхэллээ.

	— Хэрвээ та сонирхож байгаа бол энэ хүүхдийг энд ингэж баллуулснаас татаж авах юм уу өөр нэг газар олж өгсөн чинь дээр юм биш үү гэж тэр хүүхэн надаас холдохыг завдалхийлэн цаанаа нэг л дургүй юм шиг хэллээ.

	 — Таныг л зам чиг зааж өгөхгүй юм бол би яах юм бэ? Би юу ч мэдэхгүй байна гэдгээ танд хэлж байна шүү дээ. Бубнова авгай өөрөө энэ байшингийн эзэн гэдэг үнэн үү?

	— Үнэн.

	— Тэгвэл энэ охин яаж үүний гарт орсон юм бол? Ээж нь нас барсан юм уу?

	— Орсон л юм даа. Маньд падгүй хэрэг гэж тэр хэлээд дахиад л явахаар завдлаа.

	— Та тогтож хайрлаач дээ. Надад маш их сонирхолтой байна гэж танд хэлж байна шүү дээ. Магадгүй, би юухан хээхэн хийж чадах ч юм билүү. Энэ юун охин юм бэ? Ээж нь ямар хүн байсан юм бэ, та мэдэх үү?

	— Гадаадаас л ирсэн хүн шиг байсан. Манай энэ доор сууж байсан юм. Бие муутай хүн байсан, уушгины ханиадаар нас барсан.

	— Зоорины буланд сууж байхыг бодоход их ядуу байсан байж таарах нь ээ?

	— Яриа юу байх вэ? Элэг зүрх эмтэрмээр байсан. Бид чинь өөрсдөө яая даа гэж байгаа улс. Таван сар манай энд байхдаа биднээс зургаан рубль зээл авсан шүү дээ. Биднүүс хөдөөлүүлсэн. Манай хар хүн авс хийж өгсөн.

	— Гэтэл цаад Бубнова чинь би хөдөөлүүлсэн гэж байдаг нь юү билээ?

	— Юү элэнцгээ хөдөөлүүлэх.

	— Тэр эмэгтэйн овог нь хэн байсан бэ?

	— Би хэлж мэдэхгүй нь ээ. Нэг л ондоо нэр байсан, герман нэр байсан байхаа даа.

	— Смит үү?

	— Үгүй, арай л биш. Анна Трифоновна өнчин охиныг гэртээ авсан юм. Хүн болгох гэж авсан гэдэг юм. Ер нь базаахгүй юм болсон доо.

	— Ямар нэг зорилготой л авсан юм байхаа даа?

	— Базаахгүй л явдалтай хүн дээ. Бидэнд ямар хамаа байх вэ дээ, бид хөндлөнгийн хүмүүс... гэж тэр хүүхэн хэлье үү, байя уу гэж тээнэгэлзэн санаашрах мэт хариулав.

	Тэгтэл бидний араас

	— Чи наад ам хэлээ татсан чинь дээр байх шүү! гэж эрэгтэй хүн хэлэх нь сонсогдов. Энэ нь хижээл насны, дан халаадтай, халаад дээрээ хантаазтай, харах байдалд борчуулын янзтай нэгэн байсан нь надтай ярьж буй хүүхний нөхөр дархан хүн байлаа.

	Тэр хүн намайг хялайсхийн харж

	— Энэ хүн тантай яриад байх юм байхгүй. Манд падгүй хэрэг... гээд эхнэртээ,  — За чи яв! гэж хэлснээ надад — Эрхэм хүн гуай, та ч гэсэн баяртай, бид бол авсчин улс. Юм хум хийлгэх гэж байгаа бол бид дуртайяа зөвшөөрнө... Тиймгүй бол бидэнд тантай мар мар хийж байх ямар ч хэрэг байхгүй... гэв.

	Би тэр байшингаас бодлогошролд автаж, сэтгэл ихэд догдлон гарав. Юу ч хийж чадахгүй байсан боловч энэ бүгдийг ингээд орхино гэхээс нэг л хэцүү санагдлаа. Авсчны эхнэрийн хэлсэн зарим зүйл миний зэвүүг онцгой хүргэлээ. Нэг л базаахгүй юм нуугдаад байна даа гэж би ёрлон бодлоо.

	Би доош харан элдвийг бодож явтал гэв гэнэт миний нэрээр дуудах дуу тодоос тод сонсогдов. Харсан чинь миний өмнө нэг согтуу хүн бараг л найгалзан зогсож байв. Тэр зэгсэн цэвэр хувцасласан боловч шинель нь үзэмжгүй, тос толбо болсон малгайтай харагдав. Таньсан нүүр харагдахаар нь би сайтар ажиглав. Тэр хүн над руу ирмэж, ёжтой инээмсэглэн

	— Танихгүй байна уу? гэж асуув.

	 


V бүлэг

	 

	— Өө, чи чинь Маслобоев уу! Ингэж уулздаг байжээ! гэж би бүр мужийн дунд сургуульд байх үеийн багын найзыгаа таньж дуу алдлаа.

	— Их сайхан байна! Тав зургаан жил уулзсангүй. Уулзаагүй ч гэж дээ дайралдах нь дайралдсан, гэхдээ эрхэм та намайг тоож хардаггүй байсан. Та нар чинь генералууд, утга зохиолын генералууд шүү дээ!... гэж тохуутай инээмсэглэхэд нь үгийг нь тасалж:

	— За Маслобоев чи худлаа ярьж байна. Нэгдүгээрт, генералууд гэдэг чинь утга зохиолын ч бай харах байдалд над шиг байдаггүй юм. Хоёрдугаарт, би чамтай гудамжид хоёрын ч зэрэг удаа тааралдсан байх, гэтэл чи өөрөө надаас зугтаагаад байх шиг байсан, нэгэнтээ хүн зугтаж байхад би юу боллоо гэж чам руу очих билээ дээ, би үнэхээр түүнийг санаж байна. Одоо чи миний юу бодож байгааг мэдэж байна уу? Чи сая хөлчүү байгаагүй бол намайг дуудахгүй байсан. Тийм үү, үгүй юү? За тэгээд сайн уу? Би чамтай ингэж тааралдсандаа тун их баяртай байна гэж хэлбэл

	— Үнээн! Би ийм ондоо байдалтай яваагаараа чиний нэрийг гутаагаагүй биз? За тийм дээ, энэ тухай асууж шалгаагаад яах вэ, энэ гол нь биш. Ваня минь, би чамайг маш сайн хүү байсан гэдгийг үргэлж санаж явдаг юм. Миний төлөөнөө чамайг зодсоныг санаж байна уу? Чи дуугүй байж, намайг барьж өгөөгүй өнгөрч билээ. Тэгэхэд би ачийг чинь хариулахын оронд бүтэн долоо хоног чамайг дооглож билээ. Чи ч мөн буянтай амьтан даа! Хайрт минь сайн уу, тэгээд? (Бид хоёр инээлдлээ). Би чинь хэчнээн ч жил гон бие гозон толгой явна вэ дээ, өдөр ч, шөнө ч ганцаараа л байдаг, гэхдээ хуучнаа мартаагүй байна. Мартагдахгүй юмаа! За чи тэгээд юу болж явна даа? гэв.

	— Би яах вэ, бас л ганцаараа явж байна.

	Тэр намайг архи дарсанд тэнхээ алдарсан хүний сэтгэл хөдөлсөн байдлаар удтал ширтэв. Ер нь тэр бол тэртэй тэргүй онцгой сайн хүн байсан юм чинь дээ.

	— Үгүй ээ, Ваня минь, чи бол над шиг хүн бишээ! гэж сая нэг эмгэнэх мэт аялгаар дуугараад, —Би уншсан шүү дээ, Ваня минь, уншсан.! Чи сонсож бай, чин үнэнээсээ ярилцъя! Чи яарч явна уу? гэхэд нь

	— Яарч явна. Чамд л гэж хэлэхэд би юманд аягүй сандраад явж байна. Тэгэхээр, чамаас хаа сууж байгааг асуусан нь дээр юм шиг байна гэв.

	— Хэлнээ, гэхдээ дээр юм алга. Аль дээрийг би хэлэх үү, болих уу?

	— Тэгээд юу гэж?

	— Ийм байна аа? Харав уу? гээд бидний зогсож байгаа газраас арваад алхмын зайтайд байгаа нэг хаяг өөд — Боовны дэлгүүр, зоогийн газар гэнэ, нэг үгээр хэлбэл ресторан юм байх гэхдээ зүгээр газар байгаа юм. Байр нь тун догь гэдгийг чамд хэлье, архины хувьд гэвэл ярих юм алга! Киевээс явган ирсэн юм! Би олон дахин зөндөө уусан болохоороо мэдэж байна. Надад энэ газар муу юм өгнө гэж гонжийн жоо. Филипп Филиппыч шүү дээ. Юу гэнээ? Маяглаж байна уу? Үгүй дээ, чи миний хэлэхийг гүйцэд сонс л доо. Одоо арван нэг арван тав болж байна, сай би харсан юм, тэгэхээр би чамайг яг арван нэг гучин тавд тавина. Энэ хооронд хоёулаа хоолойгоо чийглэцгээе. Хуучин найзтайгаа уулзаад хорин минут болж болдог юм байгаа биз дээ, аан? гэв.

	— Хорьхон минут бол болно оо. Тэргүй бол, найз минь, би чинь үнэхээр ажилтай байна...

	— Бололгүй дээ бололгүй яах вэ. Ганцхан давын өмнө хэлэх ганц хоёр юм байна. Чиний наад царай чинь нэг л биш дээ, дөнгөж сая л чамайг нэг юмаар уурыг чинь хүргэсэн юм шиг байх юм, тийм үү?

	— Тийм.

	— Тэгж таарна аа, би тааж л дээ! Өвгөн чинь одоо хүнийг царайгаар нь мэддэг болсон шүү дээ, бас л нэг наадам байгаа биз! За явъя, ярилцъя. Хорин минутад эхлээд, Чаинский адмиралыг боомилж амжаад8, хусны шүүс хөнтөрч дараа нь далайн замгийн дарс алтан жүржийн дарс, дараа нь «parfait amour»9 тэгээд дараа нь өөр ямар нэгэн юм бодно оо. Би чинь ч ууж байгаа шүү. Харин баярын өдөр мөргөлийн өмнөхөн сайн байдаг юм.Чи уухгүй байхнаа ч яах вэ. Надад бол чи хэрэгтэй байна. Харин уугаад ирмэгц сэтгэл санаа гойд уужраад ирдэг юм. Явъя! Ганц хоёр юм ярилцъя, тэгээд бас л арван жилээр уулзалдахгүй явах байлгүй. Өвгөн чинь чиний энд хүрэх хүн бишээ, Ваня минь!

	— За чи битгий дэмий юм ярь, бушуухан явъя. Хорин минутыг чи мэд, дараа нь намайг явуулаарай.

	Ресторанд орохын тулд довжоо бүхий хоёр салаалсан модон шатаар хоёрдугаар давхарт гарах хэрэгтэй байлаа. Гэтэл биднүүс тэр шатан дээр сүрхий согтсон хоёр эрхэмтэй мөргөлдчихлөө. Тэр хоёр биднийг хараад найган байж зам тавьж өгөв.

	Тэдний нэгэн нь тун залуухан, эрүүндээ ер сахалгүй, дээд уруулдаа дөнгөж тэмдгэрч буй сахалтай, тун ч маанаг янзын царайтай хүүхдэрхүү залуу байв. Тэр нь дэгжин боловч нэг л инээдэмтэй хувцасласан, яг л өөр хүний юм өмссөн юм шиг байдалтай, хуруундаа үнэтэй бөгжнүүдтэй, зангиандаа үнэтэй сүлбээртэй, нэг л овоолж өрвийлгөн гойд тэнэг самнасан үстэй харагдлаа. Тэр хархүү инээж аальгүйтэхээс өөр юмгүй байхад нөхөр нь лав тавиад настай, бүдүүн, полдгор, нэлээн хааш хэрэг хувцасласан, бас л зангиандаа том сүлбээртэй, халзан хожгор, согтуу янзын муухай цоохор нүүртэй, том товч шиг хамар дээрээ нүднийхээ шилийг тогтоосон эр байлаа. Түүний нүүр царай муу хорон санаа, эмзэг өөнтөгч байдлыг илтгэж, өөд муутай, цухалтай, сэжигтэй нүд нь бөлцийж хавагнаад, нэг юмны завсраар харах адил үзэгдэв. Тэр хоёр хүн хоёулаа, Маслобоевыг таньдаг бололтой байвч полдгор нь бидэнтэй дайралдмагцаа хоромхон зуур ярвагар царайлаад авахад залуу нь нэг л долигонуур янзаар инээмсэглээд өнгөрөв. Тэр залуу бүр малгайгаа ч авав. Уг нь малгайгаа өмссөн явсан юм.

	— Уучлаарай, Филипп Филиппыч гэж тэр залуу нялгануур байдалтай харж хэлсэнд мань хүн

	— Юу тэр вэ? гэж асуув.

	— Би буруу юм хийлээ... (хоолойгоо няслаад авав). Митрошка тэнд сууж байгаа. Филипп Филиппыч гуай цаадах тань муухай амьтан байна шүү.

	— Тэр юү гэсэн үг вэ?

	— Яах вэ дээ... Харин өнгөрөгч долоо хоногт тэр Митрошкаар дамжуулан нэг эвгүй газарт үүний (нөхөр рүүгээ дохин заав) нүүрийг цөцгийдөөд хаясан шүү... Хи-хи!

	Нөхөр нь уурсан тохойгоороо нудраад авав.

	— Филипп Филиппыч та бидэнтэй нийлж Дюссогийнд очоод хагас юм хоосолбол яасан юм бэ, тэгвэл болох уу?

	— Үгүй дээ, өвгөн минь, одоо болохгүй. Ажилтай явна гэж Маслобоев хариулав.

	— Хи-хи! Надад ч бас ажил мажил байна, танд... гэхэд нь нөгөө нөхөр нь бас л тохойгоороо нудраад авав.

	— Дараа болъё, дараа болъё!

	Маслобоев цаанаа л нэг тэднийг харахгүйг хичээх бололтой байв. Гэвч бид өрөөний энгээр сунгасан зэгсэн цэвэрхэн лангуутай, лангуун дээр нь элдэв зууш, пийшинд болгосон бялуу, хачир нь бултайсан боов, янз бүрийн цэцгийн хандалмалтай галуун хүзүүт өрөөстэй анхны тасалгаанд ормогцоо намайг шалавхан нэг буланд аваачаад:

	— Залуу нь худалдаачны хүү Сизобрюхов гэдэг юм, их гарын захын наймаачны хүү дээ, аавынхаа сүүлээр хагас саятай болчхоод одоо наргиж яваа юм. Парис орж, хэмжээ хязгааргүй мөнгө үрээд, магадгүй, тэндээ юу ч үгүй болсон байж болох юм, гэвч авга ахынхаа дараагаар бас хөрөнгө өвлөж аваад Парисаасаа буцаж ирсэн юм. Тэгээд одоо энд үлдсэнээ үрж явна. Нэг жил болоход гуйлгачны замд гарах байлгүй дээ. Үхэр шиг тэнэг амьтан даа, тэргүүн зэргийн ресторан хэсээд л, элдэв зоорь мухлаг эргүүлдээд л, жүжигчин хүүхнүүдээр орооцолдож, бас торгон цэрэгт оръё гэж боддог юм байна лээ. Тэгж саявтархан хүссэн байна лээ. Нөгөө хижээлийг нь Архипов гэдэг юм, бас л худалдаачин ч гэх үү, даамал ч гэх үү, наймаа арилжааны хэргээр хэсэж явдаг амьтан. Сизобрюховын одоогийн энэ найз бол зальхай, луйварчин, нэг ёсондоо Иуда10, Фальстафыг11 нийлүүлсэн юм шиг, хоёр удаа дампуурсан, есөн шидийн арга зальтай ой гутам муухай дотортой эд байгаа юм. Энэ талаар нэг эрүүгийн хэрэгт холбогдсоныг нь би мэднэ, мултраад л гарсан юм даг. Би нэг юмны тухайд бол үүнтэй энд тааралдсандаа маш их баяртай байна, би хүлээж байсан юм... Архипов нь Сизобрюховыгаа тоншиж явах шиг байна. Элдэв дээдийн нууцгай газар мэднэ, тэр ч чанараараа иймэрхүү дэлдгэр залууст үнэтэй байгаа байх. Би аль хэдийнээс үүнд дургүй хүрээд байгаа юм. Митрошка ч гэсэн бас л үүнд дургүй нь хүрээд байгаа. Тээр цонхны цаана зогсож байгаа цыган царайтай гоё дээлтэй аятайхан залууг хэлж байна. Морины наймаа хийдэг, эндхийн бүх торгон цэрэгтэй танил хүн дээ. Маш их зальтай, чамайг харсаар байтал хуурамч цаасаар мөнгө хийчихдэг хүн гэдгийг хэлье, гэтэл чи тэгж байхыг нь харсан мөртөө түүнийг нь буталж байх жишээтэй. Одоо хилэн дээлтэй ч гэсэн, славянофил дээлтэнтэй адилхан (миний бодоход энэ нь ч зохижээ) байна, харин үүнд хамгийн гоё фрак гэх мэтийг өмсгөчхөөд англи клубт аваачиж, их мэдэлт Барабанов гүн гэгч энэ байгаа юм гэж хэлэх юм бол хоёр цагийн турш гүн гэж хүндэтгээд л сүйд болцгооно. Энэ хүн ч тэнд хөзөрдөж, гүн шиг ярьж байхад нь хэн ч мэдэхгүй өнгөрнө. Ингэж л маллах хүн дээ. Гэхдээ энэ нь муугаар төгсөнө. Митрошка одоо тартагтаа тулж, хараахан цөлбөж амжаагүй урьдын найз Сизобрюховыгоо полдгортоо алдчихсан болохоороо полдгорт айхавтар сүрхий дургүй болоод байгаа юм. Хэрвээ эднүүс энэ ресторанд нийлж хэл амаа ололцсон бол ямар нэгэн юм болсон байж таарна. Би бүр ямар шуу юм болсныг нь гадарлаж байна. Гагцхүү Митрошка, өөр хэн ч биш, надад Архипов, Сизобрюховтай цуг энд ирж, нэг л ёозгүй хэргээр үүгээр хэсүүчлэх болно гэж ярьсан юм. Би уг нь Митрошкийн Архиповыг үзэж чаддаггүйг ашиглах санаатай байна, надад тэгэх учир шалтгаан бий л дээ. Ер нь ч бараг л тийм шалтгаантай болоод ийшээ ирсэн юм. Митрошкад сэжиг авхуулж болохгүй, чи ч гэсэн түүнийг нэг их битгий ширтээрэй. Харин биднийг эндээс гарах үеэр өөрөө над руу хүрч ирээд надад хэрэг болох зүйлийг хэлэх болов уу... За одоо, Ваня минь, тээр өрөөнд оръё, харав уу? За Степан гээд зарцад хандаж — Надад юу хэрэгтэйг мэднэ биз дээ? гэв.

	— Мэднэ ээ.

	— Гуйсныг биелүүлэх үү?

	— Биелүүлье дээ.

	— Биелүүл биелүүл. Ваня чи суучих. За чи юунд ингэтлээ намайг хараад байна даа? Намайг хараад байгааг чинь би мэдэж л байна. Гайхаж байна уу? Битгий гайх. Хүн гээч амьтан ямар ч явж болно, зүүд зөнд ороогүй ч юмтайгаа учирч болно, ялангуяа... за тийм дээ, чи бидэн нөгөө Корнелий Непот12 гээд л дээжилж байхад уу! Ийм байна аа, Ваня минь, чи нэг юманд итгэ, Маслобоев хэдийгээр замаа алдсан ч гэсэн сэтгэл нь янзаараа үлдсэн юм шүү, ганцхан учир байдал л өөрчлөгдсөн юм. Хэдий муудсан ч хүнээс дордоогүй яана. Эмч, доктор болъё гэж ч үзлээ, эх хэлнийхээ багш ч хийдэг юм уу гэж оролдлоо. Гоголийн тухай нэг өгүүлэл бичлээ, алтны уурхайн эзэн болъё уу гэж бодлоо, авгай хүүхэн авдаг дээрээ ч тулж явлаа. Амьд хүн амттай юманд дуртай байлгүй яах вэ, тэр хүүхэн зөвшөөрсөн юм, хэдийгээр гэртээ муур аргадаах юмгүй ч гэсэн тэгж л бодох шүү дээ.. Би бүр хуримын ёслолд бэлтгэж, бөх сайн гутал зээл авъя гэж бодлоо, яагаад гэвэл хуучин гутал минь ангайж хоол нэхсээр жил хагас болсон байлаа.. Тэгээд би гэрлэсэнгүй ээ. Нөгөө хүүхэн маань нэг багштай суугаад, би конторын хүн боллоо, тэгэхдээ худалдааны контор биш, зүгээр л конторын. Гэтэл байдал биш боллоо. Он жил ч өнгөрлөө, би одоо алба ажилгүй ч гэсэн мөнгийг эвтэйхэн олж чадаж байна аа. Хахууль авч үнэнийг шүүж байна. Хулганын өмнө бар, барын өмнө хулгана болж байхгүй юу. Би бас ганц хүн гал болдоггүй гэх мэтийн ёс дүрмийг мэднэ ээ. Тэгээд л чадаад байна даа. Миний хийдэг юм ч голдуу л нууц булхайтай юм шүү дээ... Мэдэв үү?

	— Чи чин, аль нэгэн тагнуул юм биш биз? .

	— Биш ээ, тагнуул гэж хэлж болохгүй, заримдаа албан ёсоор, заримдаа амин хувийнхаа авьяасаар зарим ажил үйлд оролцдог юм. Харин би архи уудаг уу гэвэл уудаг, Ваня минь. Гэхдээ ухаанаа уусан юм ер байхгүй. Би чинь өөрийнхөө ирээдүйг мэдэж байна шүү дээ. Миний цалгидаг цаг өнгөрчээ, хар нохойг цагаан болтол угаах арга алга. Ваня минь, чамд л гэж хэлэхэд, хэрвээ би хүн чанараа алдсан байсан бол өнөөдөр ингэж чам руу хүрч ирэхгүй байсан шүү дээ. Чиний хэлдэг үнээн, би чамтай тааралддаг байсан, чам руу тулж очоод уулзъя уу гэж зөндөө боддог байсан, гэсэн ч нэг зүрхлээгүй, хойш тавиад байсан юм даа. Би чамтай тэнцэх хүн биш ээ. Чи намайг хөлчүү болохоороо л хүрч ирсэн гэж үнэн юм хэлсэн. За энэ бүхэн шал хэрэггүй зүйл юм даа, одоо ингэж миний тухай ярихаа больё. Чамайг ярилцсан нь дээр байх. За хайрт минь, би ушсаан! Уншсан, дуустал уншсан юм чинь! Найз минь, би чиний анхны номыг хэлж байна. Уншаад дуусангуутаа, найз минь, би бараг томоотой хүн болчих шахсан! Эгээтэй л тэгсэнгүй. Тэгээд эргэцүүлж бодоод томоогүй хүн хэвээрээ байх нь дээр юм гэж үзсэн. Ийм л байна даа...

	 Маслобоев олон юм ярилаа. Улам улам согтож, айхавтар сүрхий уярч, бараг л нулимс унагах шахав. Тэр нь угаас их золбоотой байсан бөгөөд хэзээд сэргэлэн загнаж, нэг л хэмээс хэт овсгоотой байсан юм. Бүр сургуульд байхын зальтай, орохгүй гарахгүй газар үгүй, ховдог сувдаг байсан ч чухам дээрээ тийм ч муу хүн биш байв. Зүгээр л хөг нь өнгөрсөн нэгэн билээ. Ийм хүмүүс орос хүмүүсийн дотор олон бий. Тэд их чадвартай байх нь олонтоо тохиолдоно. Гэхдээ тэр бүхэн нь нэг л будилж орхисон, ядахдаа тэд илэрхий юман дээр өөрсдийнхөө олхиогүйгээс болоод хүн чанарынхаа эсрэг ухамсартайгаар явж байдаг байх юм. Тэгээд ч голдуу, үхэж мөхөхөөр зогсохгүй үхэл мөхөл рүү явж байна гэдгээ өөрсдөө эртээс мэдэж байдаг байна. Ер нь Маслобоев архи дарсанд нэвширсэн хүн байлаа.

	— Одоо, найз минь, бас нэг хэлэх юм байна. Чиний нэр алдар эхлээд яаж цуурайтсаныг дуулсаан. Дараа нь чамайг шүүмжилсэн олон шүүмжлэлийг уншсан. (Унших нь уншсан шүү, чи намайг юу ч уншдаггүй байх гэж бодож байгаа байх). Дараа нь чамайг нэг муу савхитай, шавхайтайд галош үгүй, хугархай бүрхтэй явахыг хараад юухан хээхэн гадарласан юм. Чи чинь одоо сэтгүүлч болох санаатай шүү юм уу даа гэж хэлэхэд нь

	— Тиймээ, Маслобоев аа гэв.

	— Зараалын морь болох гэж байгаа юм биз дээ?

	— Тиймэрхүү л юм уу даа.

	— Тэр тухайд гэвэл, найз минь, уудаг нь дээр гэж хэлэх байна! Би уучхаад буйдан дээрээ (манайд пүрштэй их сайхан буйдан бий) гарч хэвтээд өөрийгөө ямар нэгэн Гомер ч юм уу Дант ч юм уу, эсвэл ямар нэг Фридрих Барбаруса болгож боддог юм. Ер юу ч гэж төсөөлсөн болно шүү дээ. Тэгэхэд чи өөрийгөө Дант юм уу Фридрих Барбаруса болгон бодож болохгүй. Яагаад гэвэл нэгдүгээрт чи өөрөө өөрийнхөөрөө л байх хүсэлтэй, хоёрдугаарт, чи чинь зараалын морь болохоороо аливаа юмыг хүсэх нь цээртэй байна гэсэн үг. Би хий юмыг бодож байхад чи бодит юмыг бодно. Хүүш ээ, нуух хаах юм байхгүй ах дүүгийн ёсоор шулуухан хэлэхэд (тэгэхгүй бол чи намайг арван жилдээ барагдахгүйгээр гомдоож басамжилна шүү) чамд мөнгө хэрэгтэй юм биш биз? Бий шүү. За чи битгий маягла. Надаас мөнгө аваад эзэдтэйгээ өр ширгүй болж, хомоо мулталж хаяад, дараагаар нь бүтэн жил санаа амар сууж дуртай юмаа бодож сэтгэж, агуу их зохиолоо бичихгүй юү? Аан? Чи юу хэлэх вэ?

	— Маслобоев оо, чи сонс! Ах дүү ёсны саналыг чинь үнэлж байна, гэхдээ одоо хариу хэлж чадахгүй байна, яагаад гэдгийг тайлбарлавал их цаг орно. Учир шалтгаан байна. Тэгэхдээ хожим чамд ах дүү ёсоор цөмийг нь ярина гэдгээ амлая. Ийм санал хэлсэнд чинь баярлалаа, би танайхаар ирнэ, одоо дахин ирнэ гэдгээ амлая. Тэгэхээр ийм байна аа, чи надаас нууж хаахгүй байна, тийм учраас би чамаас нэг зөвлөгөө авмаар байна, тэгэх тусмаа чи ийм юманд гаргууд сайн шүү дээ.

	 Тэгээд би түүнд боовны дэлгүүрээс эхлээд Смит ба түүний ач охины хамаг түүхийг ярив. Нэг хачин юм болсон нь, намайг ярьж байхад энэ түүхээс юухан хээхэн мэдэж байгаа нь нүдний нь харцнаас мэдэлдлээ. Би түүнээс энэ тухай асуув.

	— Үгүй, тийм ,биш ээ. Тэгэхдээ би Смитийн талаар юухан хээхэн мэднэ, боовны дэлгүүрт нэг өвгөн нас барж гэнэ гэж дуулсан юм байна. Харин Бубнова авгайн тухайд гэвэл үнэхээр жаал зугаа юм мэднэ шүү. Тэр авгайгаас хоёр сарын өмнө хахууль авсан юм. le prends mon bien, ou je le trouve13 зөвхөн энэ утгаар Мольертай адил шүү. Хэдийгээр би түүнээс зуун рубль салгасан ч гэсэн зуу биш, таван зуун рубль салгана даа гэж тэгэхэд өөрөө өөртөө ам өгсөн юм. Муухай эм дээ! Болдоггүй юм хийж байдаг хүн. Тэр нь яах вэ дээ гэхэд заримдаа бүр дэндүү хүний үнэргүй юм хийдэг юм. Чи намайг Дон-Кихот гэж битгий бодоорой. Хэргийн учир нь надад нэлээн их юм бууж ирж болох л юм, хагас цагийн өмнө Сизобрюховтай уулзахдаа их баярласан шүү. Сизобрюховыг ийш нь авчирсан бололтой байна, полдгор л авчирсан байх, би полдгорыг ямаршуу янзын хэргээр доншуучилж явдгийг нь мэднэ, тийм учраас... За, за, би түүнийг бариад авч чадна аа! Би чамаас тэр охины талаар сонссондоо маш баяртай байна. Одоо би бас нэг өөр мөр олж авлаа. Өвгөн чинь янз бүрийн хувийн комисст ажиллаж байна, бас намайг ямаршуу хүмүүстэй танил гэж санана! Саявтар би нэг ноёны төлөө нэг хэргийн учрыг оллоо, тэр ноёны ой ухаанд ч оромгүй хэрэг байсан гэдгийг чамд хэлье. Чамайг хүсвэл би нэг нөхөртэй хүүхний явдлыг ярьсан ч болно, тэгэх үү? Найз минь, чи надтай уулзаж бай, би чамд маш сонин сэдэв бэлтгэсэн, түүнийг бичих юм бол чамд бүр амьтан хүн итгэхгүй...гэж хариулахад нь би дотроо нэг юм ёрлох шиг болоод

	— Тэр ноёныг чинь хэн гэдэг вэ? гэж шууд асуувал

	— Чи түүгээр яах нь вэ? Валковский гэдэг юм.

	— Петр үү?

	— Тийм. Чи таних уу?

	— Танина. Тэгэхдээ нэг их сайн танихгүй. За, Маслобоев оо, би тэр ноёны талаар чамаас нэг биш удаа сураглах байх. Чи надад хачин сонин юм дуулгалаа гэж би босох зуураа хэлбэл

	— Тэгэлгүй дээ, хуучин найз минь, хэчнээн бол хэчнээн сураглаарай. Би чинь үлгэр ярьж чаддаг хүн шүү, тэгэхдээ тодорхой хүрээнд нь мэдээж. Мэдэв үү? Тэгэхгүй бол зээл мөнгө, нэр төрөө алдана. Нэг үгээр хэлбэл уг ажил дээрээ нэр хүндгүй болно гэх мэт дээ гэв.

	— Таны л мэдэх хэрэг.

	Миний бүр сэтгэл хөдөлчихлөө. Үүнийг минь. Маслобоев ажиж мэдэв.

	— За чи тэгээд миний саяын чамд ярьдаг түүхийн талаар надад юу гэж хэлмээр байна. Чи юм бодов уу, үгүй юү?

	— Чиний түүхийг үү? Чи намайг хоёрхон минут хүлээгээрэй. Би мөнгөө төлөөдөхье.

	Маслобоев зуушны лангуу руу очсоноо нөгөө эрээ цээргүйгээр Митрошка гэж нэрлэж байсан дээлтэй залуутайгаа санамсаргүй юм шиг нэг дор тааралдчихлаа. Ер Маслобоев надад хэлдгээсээ илүүгээр түүнийг таньдаг юм шиг санагдав. Үгүйдээ л, тэр хоёр хэд хэд дэх удаагаа уулзаж байгаа нь илэрхий байв. Митрошка бол харах байдалд зэгсэн сонин залуу байлаа. Гадуур дээл, улаан торгон цамцтай ширүүвтэр боловч амгалан талбиун царайтай, зоримог хурц нүдтэй, тун залуухан бор хүний сонирхлыг татаж, биедээ татах чадалтай ажээ. Түүний зангах дохих нь нэг л зориудын шалмаг байсан ч тухайн тэр минутад өөрийгөө туйлын ажил хэрэгч, төлөв намбатай хүн болгон харагдуулахыг хамгаас илүү хүсэн биеэ барьж байгаа бололтой харагдав.

	Маслобоев над руу эргэж ирээд

	— Ийм байна аа, Ваня. Чи өнөөдөр долоон цагт манайхаар ир, би чамд юухан хээхэн ярьж болох юм. Чи харж байгаа биз дээ, би ганцаараа юу шалих вэ. Урьд бол болдог байсан. Одоо архичнаас цаашгүй болж, ажил төрлөөс холджээ. Гэхдээ надад урьдын харилцаа үлдсээн. Энэ тэр юмыг тагнаж мэдэж чадна, есөн шидийн нарийн ширийн улстай сүлбэлдэж болно. Болно байх гэж бодож байна. Тэгэхдээ завтай үедээ, өөрөөр хэлбэл эрүүл үедээ өөрөө юухан хээхэн хийнэ л дээ. Бас л танилуудаараа дамжуулж,... ихэнхдээ тагнаж тандаж... байж хийнэ гэсэн үг. За одоо үүнийг яриад яах вэ! Боллоо... Миний хаяг гэвэл Зургаан мухлагт гудамж. За би чинь бүр мах боллоо. Дахиад нэг хатуу хараас хөнтөрчхөөд гэртээ харья. Хэвтэнэ. Чамайг ирэхэд Александра Семеновнатай танилцуулна, цаг гарвал яруу найргийн тухай ярилцана гэв.

	— Нөгөөдөхийнхөө тухай яах вэ?

	— Нөгөөдөхийн тухай ч магадгүй.

	— Би ч ирнэ ээ, лав ирж таарна...

	 


VI бүлэг

	 

	Анна Андреевна намайг аль хэдийнээс хүлээсэн байлаа.. Наташийн зурвасын талаар өчигдөр түүнд ярьсан минь сонирхлыг нь маш их татаж намайг хавьгүй эрт, наанадахад өглөөний арван цагт ирнэ гэж харж байсан байжээ. Намайг тэднийд үд өнгөрсөн хойно хоёр цагийн үед очиход хөөрхий эмгэний хүлээхийн зовлон нь дээд цэгтээ тулсан байв. Түүнчлэн эмгэн надад өчигдрөөс хойш өөртөө төрсөн шинэ горьдлого ба мөн өчигдрөөс хойш бие нь муудаж баргар царайлсан ч эмгэнтэйгээ нэг л гойд эелдэг ялдам байгаа Николай Сергеичийн талаар мэдэгдэхийг хүсжээ. Намайг орж очиход эмгэн их л дурамжхан хүйтэн царайлж, араагаа зуугаад, өчүүхэн ч сонирхсон шинж үзүүлэлгүй, ерөөсөө л «Чи юу гэж ирэв ээ? Чи чинь өдөр болгон дэмий хэсэж явах дуртай хүн юмаа даа» гэж золтой л хэлчих шахаж харагдав. Эмгэн намайг оройтож ирэв гэж уурлажээ. Гэвч би яарч, элдэв долоон юм тоочилгүйгээр өчигдөр Наташийнд болсон явдлыг цөмийг нь ярилаа. Өвгөн ноён ирснийг, түүнээс баяртай, цогтой санал тавьсныг эмгэн сонсов уу, үгүй юү л өнөөх өнгөний ярвагар байдал нь төдхөн алга болов. Ер түүний хэрхэн баярлаж хөөрснийг өгүүлэхэд миний үгийн сан дутаж байна. Эмгэн бүр барьц алдаж, загалмайлж залбиран, уйлж хайлж, бурхныхаа хөргийн өмнө очоод мэхэлзэн мөргөж, намайг тэвэрч авч, даруйхан Николай Сергеич рүү гүйж ороод баяр баясгалангаа хэлэх дээрээ туллаа.

	— Бурхан тэнгэр минь, энэ л эсэн бусын доромжлол басамжлалаас болоод гутарч гуньж байгаа юм шүү дээ, одоо Наташийн санасан хэрэг бүрэн биелэгдсэнийг дуулмагцаа агшин зуур бүх юмыг умартана даа гэж эмгэн хөл хөөрцөг боллоо.

	Би түүнийг албаар болиулав. Хөөрхий сайн санаат эмгэн өвгөнтэйгөө хорин таван жил цуг амьдарсан ч гэсэн түүнийг бас л сайн мэдэхгүй байжээ. Эмгэн бас даруйхан надтай цуг Наташа руугаа очих сон гэж жигтэйхэн их хүсэв. Би түүнд Николай Сергеич таны наадахыг дэмжихгүйгээр үл барам, харин ч бид хамаг хэрэгтээ хор хүргэж болох юм гэж ойлгуулав. Эмгэн биеэ албадан ойлгосон мэт болсон ч намайг дэмий хагас цаг барьж, ганцаараа л яриад байлаа. «Би одоо хэнтэй үлдэх болж байна. Ингэтлээ их баярлачхаад энэ дөрвөн ханын дунд гав ганцаараа шовойж суух болж байна уу?» гэв. Тэгж тэгж би түүнд, Наташа намайг хүлээгээд сүйд болж байгаа шүү дээ гэж ойлгуулахчаан болоод тавиулах боллоо. Эмгэн замдаа сайн яваарай гэж намайг хэдэнтээ загалмайлан, Наташаг онцгой ерөөж, Наташад бүр л нэг онцгой юм тохиолдчихоогүй бол өнөө оройдоо эргэж ирэхгүй шүү гэж шуудхан хэлэхэд минь эгээтэй л уйлчихсангүй. Би энэ удаад Николай Сергеичтэй уулзсангүй. Тэр нь цурам хийлгүй хоносон болохоороо толгой тархи өвдөж, бие зарайгаад байна гээд өрөөндөө унтаж байжээ.

	Наташа ч гэсэн ялгаагүй намайг өглөөжин хүлээсэн байв. Намайг тэднийд ороход ердийн, заншлаараа, гараа зөрүүлээд өрөөн дундуураа холхин, ямархан нэгэн юмыг бодож явлаа. Бүр одоо хэр нь, түүнийг дурсах болгондоо, хөөрхийлөлтэй бяцхан өрөөндөө гав ганцаархнаа бодлого болчихсон, хүн амьтан ч үгүй, нэг л юм хүлээчихсэн байртай, урдаа гараа зөрүүлчхээд, газар шагайн, ямар ч зорилгогүй нааш нааш холхин байгаагаар л төсөөлдөг юм.

	Наташа өрөөн дотуураа явсан хэвээрээ, намайг яагаад ингэж оройтов гэж аяархан асуулаа. Би түүнд тохиолдсон бүх явдлыг товчхон ярьсан боловч бараг л сонссонгүй. Нэг юманд тун их санаа зовоод байгаа нь илт байв. «Сонин юу байна даа?» гэж асуухад, «Юу ч алга» гэж хариулав. Гэвч түүний хариулах байдлаар нь сонин юм байна, түүнийгээ ярих гэж намайг хүлээсэн байна, гэхдээ сурсан заншлаараа одоо биш, намайг гардаг дээр хэлэх гэж байгаа юм байна гэдгийг нь төдхөн гадарлав. Бид хоёр үргэлж л тийм байсан болохоор би эвий нь олж хүлээхээр шийдлээ.

	Бид хоёр өчигдрийн явдлаар яриагаа эхэлсэн нь мэдээж. Нөгөө өвгөн ноёныхоо талаар тэр бид хоёр тун адилхан сэтгэгдэлтэй байсан нь надад онц гайхалтай санагдав. Наташад, өвгөн ердөө ч аятайхан санагдсангүй, өчигдрийнхөөсөө хавьгүй, илүүгээр дургүйг нь хүргэж байлаа. Бид өчигдөр түүний ирснийг нэгд нэгэнгүй ялгаж салгаж ярилцаад ирэнгүүт Наташа гэнэт:

	— Ваня чи сонс, ер нь голдуу хүн эхлээд аятай санагдаагүй бол сүүлдээ заавал аятайхан санагдаж таарах шиг байдаг. Юутай ч гэсэн надад л дандаа тэгж санагддаг юм гэж хэлэв.

	— Тийм л бол сайн сан Наташа минь. Тэглээ яалаа ч би бүрмөсөн ингэж тогтлоо. Би цаад наадгүй бодож бодож, ноёнтон хоёр нүүр гаргаж байж болох юм, гэхдээ л та хоёрын гэрлэхийг үнэхээр үнэнээсээ зөвшөөрч байна гэдэг дүгнэлтэд хүрлээ гэж би хэлэв.

	Наташа өрөөний голд зогсоод над руу ширүүн ширтэв. Түүний нүүр шал өөр болж, бүр уруул нь ялимгүй чичвэгнэж харагдав.

	— Тийм бол яаж заль гаргаж... худал хэлж чадна вэ? гэж гайхширан ихэмсэг асуухад нь би

	— Түүндээ л байна гэм гэж шалавхан амыг нь дагуулав.

	— Мэдээжээр, худал хэлээгүй бололтой байна. Тэр талаар бодох ч хэрэггүй болов уу гэж бодогдоно. Ямар нэгэн заль зохиосон байх гэж шалтаг эрэх ч хэрэггүй биз. Ер нь тэгээд би түүний нүдэнд ингэтлээ их маллаж байхад зохисон амьтан мэтээр харагдлаа гэж үү? Хүнийг ингэж гомдоож ер болох уу даа?

	— Тийм тийм! гэж би батлахдаа «Хөөрхий чи минь, өрөөн дундуураа холхиж байхдаа үүнийг л бодож байх шиг байна, магадгүй надаас ч илүү эргэлзэж байх шив дээ» гэж бодов.

	— Аяа, би түүнийг шалавхан эргээд ирээсэй л гэж хүсэх байна. Миний дэргэд бүтэн оройжин байя гэсэн юмсан, тэгэхэд... Чухал ажилтай байсан байлгүй дээ, хамаг юмаа орхиод л яваад өрсөн юм даг. Ямар ажилтай байсныг нь мэдээгүй биз, Ваня? Ямар нэг дуулсан юм байхгүй биз? гэж Наташа асуув.

	— Бурхан бүү мэд. Мөнгө хураагаад байх болсон шүү дээ. Энэ Петербургийн нэгтэйгээс хэсэг газар авч байна гэж дуулсан. Наташа минь, биднүүс ажил ер мэдэхгүй улс шүү дээ.

	— Тиймээ, мэдэхгүй улс. Алеша өчигдөр нэг захидлын тухай ярьсан.

	— Ямар нэг мэдээ байлгүй. Алеша ирсэн юм уу?

	— Ирсэн.

	— Эрт үү?

	— Арван хоёр цагт. Их унтдаг хүн юм чинь дээ. Сууж байгаад явсан. Би түүнийг Катерина Федоровна руу хөөгөөд явуулсан. Болохгүй шүү дээ, Ваня.

	— Өөрөө тийшээ очъё гээгүй гэж үү?

	— Үгүй, өөрөө харин...

	Наташа өөр юм нэмж хэлэх гэснээ дуугүй болов. Би түүнийг ширтэн, юу хэлэхийг нь хүлээв. Түүний царай гунигтай байлаа. Би уг нь түүнээс юм асуух л байлаа. Гэвч заримдаа юм асуух шалгаахад тун дургүй байдгийг нь мэдэх учир ам ангайсангүй.

	— Халин хүүхэд шүү гэж сая л амаа ялимгүй мушийлган, над руу харахгүйг хичээх мэт байдалтай хэлэв.

	— Тэгээд юу гэж! Та нарын дунд нэг юм болсон гэж үнэн үү?

	— Үгүй, юу ч байгаагүй, зүгээр л... Ер нь их аятайхан байсан... Түүнээс биш...

	Одоо л түүний хамаг уй гашуу, санаа зовдог юм нь дууслаа даа гэж би хэлэв.

	Наташа над руу их л анхааран сонжих мэт ширтэв. Магадгүй тэр нь надад «Түүнд урьд нь ч уй гашуу, санаа зовдог юм бага байсан шүү дээ» гэж хариулахыг хүссэн ч байж болох юм. Гэвч миний хэлсэн үгэнд мөн тийм санаа байна гэж үзсэн бололтой ихэмсэг байдал гаргав.

	Тэгснээ даруйхан дахиад л баясгалантай эелдэг болчихлоо. Тэр нь энэ удаад ондгой хүлцэнгүй номхон байв. Би тэднийд цаг гаруй боллоо. Тэр их л сандруу байв. Ноён түүний айдас хүргэсэн байжээ. Би зарим нэг асуултаар нь өчигдөр түүнд ямаршуу сэтгэгдэл төрүүлснээ лавтай мэдэж авах хүсэлтэй байгааг нь мэдэв. Ер нь би биеэ зохих ёсоор нь авч байв уу, үгүй, юү? Түүний өмнө хэтэрхий баярлаж харагдсан юм биш биз? Дэндүү гомдомтгой байсан юм биш биз? Эсвэл бүр хэтэрхий хүлцэнгүй байсан юм биш биз? Тэр хүн ямар нэг юм бодоогүй байгаа даа? Намайг шоолоогүй байгаа даа? Намайг жигших сэтгэл түүнд тусаагүй байгаа даа?... гэх мэтчилний юм бодсоноос хацар нь халуу шатаж байлаа.

	— Муу хүн ямар нэгэн юм бодож болох юм гэж бодсоны төлөө ингэж сэтгэл хөдөлж болно гэж үү? Бодвол бодож л байна. биз! гэж би хэлэв.

	— Тэр яагаад муу байдаг билээ? гэж Наташа асуув.

	Наташа сэжиглэмтгий боловч цайлган сэтгэлтэй, шулуун шударга бүсгүй байлаа.. Түүний сэжиглэмтгий нь цэвэр эх булгаас үүсгэлтэй байв. Тэр нь нэрэлхүү, муу санаагүй нэрэлхүү учир бүхнээс илүүд тооцож байсан зүйл нь түүний нүдэн дээр доог тохууны бай болох юм бол тэсэж чадахгүй хүн байлаа. Хэрвээ доогуур хүн жигшин зэвүүцвэл гагцхүү адилхан жигшиж зэвүүцэж хариулах байсан нь мэдээж байлаа ч гэлээ хэн дооглох нь хамаагүй, ариун нандинд тооцож байсан зүйлийг нь шоолбол чинь үнэнээсээ өр өвдөх байсан биз. Энэ нь сэтгэлийн бат бэх чанар дутагдсанаас болсон хэрэг биш. Энэ нь зарим талаар хорвоогийн ёсыг дэндүү бага мэддэгээс хүмүүст дасаагүйгээс, олноос тасархай зожгирсноос болж байжээ. Наташа насан туршдаа гэртээ бүгж, бараг л гадагшаа гараагүй ажээ. Түүнээс гадна эцгээс нь уламжлан ирсэн ч байж магадгүй, хамгийн сайн хүмүүсийн нэг чанар маш хүчтэй хөгжсөн байсан нь түүнийг ихэд магтах, бодит дээрээ байгаагаас нь заавал дээрдүүлж тооцох, түүний бүх сайн талыг учиргүй хэтрүүлэх явдал байлаа. Тийм хүмүүс сүүлд нь сэтгэл гонсойход хүрвэл их л хэцүүддэг бөгөөд өөрөө буруутай гэж мэдэх юм бол бүр ч их хэцүүддэг байх юм. Тэд юунд юмыг хэмээс нь хэтрүүлж бодов доо? гэж гэмшинэ. Тийм хүмүүс байсхийгээд л тэгж гонсойх нь бий. Тийм учраас гэр гэртээ тайван сууж, гадагш гарахгүй байх нь хамгаас дээр байдаг. Би бүр тэднийг өөр өөрсдийнхөө гэрт үнэхээр дуртай, тэр ч байтугай тэндээ байсаар зэрлэгшдэгийг ажсан юм. Ер нь Наташа олон золгүй явдал, олон доромжлолыг амсжээ. Энэ бол нэгэнт өвчтэй болсон амьтан тул зэмлэж болохгүй байв. Хэрвээ миний үгэнд зэмлэсэн өнгө байгаа бол тэр шүү дээ.

	Гэвч би яарч гарахыг завдан босов. Наташа намайг сууж байх хугацаанд ямар нэг онцгой эелдэг байдал үзүүлээгүйгээр үл барам харин ч ердийнхөөсөө нэг л хүйтэн юм шиг байсан хэр нь явна гэхээр минь гайхаж, бүр уйлчих шахлаа. Тэгээд намайг их л дотночлон үнсэж, нүд рүү минь эгцэлж нэг л удаан ширтэв. Тэгснээ:

	— Хүүшээ, Алеша өнөөдөр дэндүү инээдэмтэй байлаа, тэр байтугай бүр миний гайхшийг төрүүллээ. Их л аятайхан, харах янзад их л жаргалтай байсан хэр нь эрвээхий шиг хөөрч дэгдэж ганган дэгжин гэдэг нь жигтэйхэн толины өмнө эргэлдээд л байсан. Одоо нэг л дэндүү хамаагүй аашлах болсон шиг санагдлаа... тэгээд удаан ч болсонгүй. Чи бод л доо, надад цаастай чихэр авчирч өглөө шүү дээ.

	— Цаастай чихэр ий? За яах вэ, их л аятайхан сайхан юм байна. Аяа, та хоёр ямар ч хүмүүс вэ дээ! Одоо бие биеийгээ ажиглаж, тагнаж, нэг нэгнийхээ царайг шинжилж, далд бодол байна уу, үгүй юү гэж байх болоо шив дээ (тэгсэн хэр нь юу ч ойлгохгүйг нь яана!) Гэхдээ цаадах чинь зүгээр ээ. Хөгжөөнтэй нөгөө л сургуулийн хүүхэд хэвээрээ байна. Гэтэл чи, чи!

	Ер нь Наташа Алешад гомдоллоод ч юм уу, ямар нэгэн эгзэгтэй эргэлзээг шийдвэрлүүлэхээр ч юм уу, хагас үгээс нь л ойлговол зохих хүсэл, эсвэл ямар нэг нууц зүйл хэлэхээр над руу хүрч ирэхдээ дууныхаа өнгийг өөрчилж надаар заавал яаж ийгээд шийд гаргуулж, санаагаа дорхон нь амраахын тулд гуйж байгаа ч юм шиг шүдээ ярзайлгасхийн өөдөөс минь ширтдэг байсныг санаж байна. Тэгэхдээ бас тийм тохиолдолд би яагаад ч юм заавал яг л хэн нэгнийг хатуу зэмлэж байгаа мэт дориун ширүүн байдал гаргадаг, тэр минь огт санамсаргүй хийгддэг хэр нь заавал бүтэмжтэй болдог байсныг санаж байна. Миний тэр ширүүн ихэрхүү байдал чухмыг хэлэхэд тун хүндэтгэлтэй болдог байлаа. Ер хүн заримдаа хэн нэг хүнээс хатуу зэмлэл дуулмаар давагдашгүй хүслэнд автагддаг юм чинь дээ. Юутай ч атугай Наташа надаас салахдаа зарим үед бүрмөсөн тайвширчихсан байдаг сан.

	Тэр өрөөсөн гараа миний мөрөн дээр тавиад, нөгөө гараараа гарыг минь атгаж, нүд рүү минь зусардах байдалтай эгцлэн ширтэж:

	— Тийм дээ, Ваня минь, тэр нэг л авхаалж муутай юм шиг санагдлаа, бас ёстой нэг mаr!14 шиг авгай аваад арван жил болсон юм шиг хэр нь эхнэртээ элэгсэг найртай хэвээр байгаа хүн мэтээр санагдлаа. Дэндүү эртдэж байгаа юм биш биз?... Инээж ханиаж, эргэлдэж хөөрч байгаа нь урьдынх шигээ биш, зөвхөн хагас зарим нь л надад оногдож байгаа юм шиг байсан шүү... Катерина Федоровна руу тун их яараад байсан... Би түүнд юм хэлээд байхад сонсох юм байхгүй, өөр юм яриад л байлаа. Энэ бид хоёр оролдож байж түүнийг хөндийрүүлсэн тэр дээд зиндааныхны муу зуршил. Нэг үгээр хэлбэл ер нь л... бүр хайнга хааш хэрэг юм шиг байсан... Тэгвэл би яав! Ингээд дахиад л эхэлж байна шүү дээ! Ай, бид яасан ч шаардлагатай, яасан ч ааш муутай харгис улс юм бэ дээ, Ваня минь! Би одоо л харж байна! Хүний царай зүгээр нэг хувирахыг андахгүй харж уучлахгүй байна, гэтэл тэр хүний царай юунаас болж хувирсныг бурхан бүү мэд шүү дээ! Ваня минь, сая намайг зэмлэдэг чинь зөв өө! Хамаг юманд би л буруутай байна! Бид өөрснөө өөрсдөдөө зовлон бий болгочхоод, бас гомдоллоцгоож байна... Баярлалаа, Ваня, чи намайг бүрмөсөн тайвшрууллаа. Ай, тэр өнөөдөр ирсэн сэн болов уу! Тэгээд ч яах вэ дээ! Саяын юмны төлөө уурлаж таарах байлгүй гэж ярихад нь

	— Та хоёр чинь муудалцчихсан юм уу? гэж би гайхан дуу алдав.

	— Би гаднаа мэдэгдээгүй! Харин жаахан гунигтай байсан, тэр хөгжөөнтэй байснаа гэнэт бодлогоширч, надтай, жаахан янз муутай салах шиг санагдсан. Гэхдээ би түүнд хүн явуулна... Ваня чи ч гэсэн өнөөдөр ирээрэй.

	— Нэг ажилд баригдчихгүй л бол заавал ирнэ. 

	— За тэр чинь ямар ажил байдаг билээ?

	— Өөрийгөө бариад өгчихсөн юмаа! Гэхдээ заавал ирнэ гэж бодож байна.

	 


VII Бүлэг

	 

	Би Маслобоевынд яг долоон цагт ирлээ. Тэр нь Зургаан мухлагтад, бага шиг байшингийн жигүүрийн гурван тасалгаатай нэлээд заваан боловч муугүй тавилгатай байранд суудаг байжээ. Тэр ч байтугай зарим нэгэн сайн талын зэрэгцээгээр туйлын аж ахуйч бус байдал илэрхий харагдав. Тун энгийн боловч тун аятайхан хувцасласан, тун цэмцгэрхэн, сэргэлэн сайхан хацартай арван найм ес орчим насны хөөрхөн бүсгүй хаалга тавьж өгөв. Энэ бол нөгөө намайг танилцаарай гэж саяхан цухас дурдаад өнгөрсөн Александра Семеновна гэдэг нь юм байна гэж би тэр дороо таалаа. Тэр охин надаас хэн болохыг асууж, нэр овгийг минь сонсоод Маслобоев таныг хүлээж байна, гэхдээ одоо өрөөндөө унтаж байна гэж хэлээд намайг тийш нь дагуулж орууллаа. Маслобоев зөөлөн гоё буйдан дээр муухай шинелиэрээ хучаад гөлчийтөл элэгдсэн ширэн дэр дэрлэчихсэн унтаж байв. Тэр тун сэргэг нойртой байжээ. Биднийг ормогц намайг нэрээр минь дуудаж:

	— Өө! Чи юү? Хүлээгээд байлаа. Би сая чамайг орж ирээд сэрээж байна гэж зүүдэллээ. Цаг болсон байх нь ээ. Явъя даа гэв.

	— Хаашаа явна гэж?

	— Авгай дээр очно.

	— Юун авгай? Яах гэж тэр вэ?

	— Бубнова авгайнд очно. Дараа нь түүнийг эд бад хийнэ гэж хэлснээ Александра Семевовнад хандаж, — Ай яасан ч сайхан юм дээ! гэж хэлээд Бубвова авгайг дурсах үедээ бүр хурууных нь үзүүрийг шовхийтэл үнсээд авав.

	— Гайгүй ч байна аа даа, их юм болж дээ! гэж Александра Семеновна жаахан уурлахыгаа зайлшгүй хийх үүрэг гэж үзэн хэлсэнд

	— Танихгүй юу? За танилц, Александра Семеновна минь, чамд танилцуулъя энэ бол утга зохиолын генерал байгаа юм. Эд нарыг зөвхөн жилд нэг удаа л үнэгүй хардаг юм, бусад цагт нь мөнгө төлнө шүү дээ гэв.

	— Тэнэг хүнээ олж дээ. Та үүний үгийг битгий дага, намайг л даапаалж байдаг юм. Юун генералууд байх вэ дээ?

	— Чухам би тэрийг л яриад байна, онцгой генералууд гээд байна шүү дээ. Харин эрхэмсэг та, биднийг тэнэг улс гэж битгий бодоорой. Бид ч анх харснаас тань хавьгүй, ухаантай улс шүү.

	— Тиймээ, түүний үгийг битгий ав! Ичгүүргүй амьтан чинь сайн хүмүүсийн дэргэд дандаа хүн ичээнэ шүү. Ядахдаа нэг театрт аваачдаг байгаа даа.

	— Александра Семеновна, гэрийнхэндээ хайртай байгаарай... Юунд хайртай байх ёстойгоо мартаагүй биз дээ? Нөгөө үгийг мартаагүй биз? Миний зааж өгсөн тэр үгийг?

	— Яалаа гэж мартах вэ. Ямар нэгэн дэмийрэл гэсэн үг биз дээ.

	— За тэгээд ямар үг билээ дээ?

	— Зочныг байхад ичиж байна, тэр чинь ерөөсөө нэг

	ичгүүртэй үг, хэрхэвч би хэлэхгүй дээ.

	— Тэгэхээр мартсан байх нь ээ?

	— Мартаагүй нь мартаагүй. Гал голомт! Гал голомтдоо дуртай бай гэдэг биз дээ... Бодож олсон юмыг нь хар л даа! Ямар ч гал голомт байгаагүй юм билүү. Тийм бол юу боллоо гэж түүнд дурлах юм билээ дээ? Цөм худал!

	— Харин Бубнова авгайнд...

	— Элэнцгийн чинь Бубнова, түй! гэж Александра Семеновна хэлээд машид дургүйцэн гүйгээд гарчихлаа.

	— Цаг боллоо! Явъя даа! Баяртай, Александра Семеновна!

	Бид гарцгаалаа.

	— За Ваня нэгдүгээрт энэ тэргэнд сууя. За боллоо. Хоёрдугаарт, би саяхан чамаас салснаас хойш юухан хээхэн дууллаа, тааварлах биш бүр ягштал мэдэж авлаа. Би бүр Васильевскийд бүтэн цаг болсон. Энэ полдгор бол аймшигтай луйварчин, эсэн бусын мэх гохтой, өсөн шидийн муухай сонирхолтой адгийн балиар амьтан байгаа юм. Энэ Бубнова бас л тиймэрхүү юманд ямар нэгэн заль мэх гаргадгаараа аль хэдийнээс мэдэгдсэн хүн. Энэ авгай саявтархан нэг үнэнч айлын охинтой цуг бараг л орчих шахсан даа. Тэр өнчин охинд өмсгөж гоёсон саатай даашинз (чи сая яриа биз дээ) миний амар заяаг үзүүлэхгүй байна. Яагаад гэвэл үүнээс өмнө би юухан хээхэн сонссон юм. Саявтар бас юухан хээхэн нэмж сонслоо. Огт санаанд ороогүй байтал сонссон шүү, гэхдээ гарцаагүй үнэн юм дуулах шиг боллоо. Охин хэдэн настай юм бэ?

	— Царайгаар нь бол арван хоёр гуравтай.

	— Биеэр жижигхэн. Цаад авгай яаж ч мэдэх хүн шүү дээ. Хэрэгтэй бол арван нэгтэй ч болгоно, арван тавтай ч болгоно. Хөөрхий өнчин охиныг харж хамгаалах хүн, орон гэр байхгүй юм чинь дээ, тэгээд л...

	— Тийм гэж үү?

	— Чи юү гэж бодоо вэ? Бубнова авгай ганцхан өрөвдсөндөө түүнийг гэртээ авахгүй шүү дээ. Хэрвээ тэр полдгор түүгээр явж байгаа бол учиртай л болоод тэр. Сая өглөөгүүр авгайтай уулзсан байна лээ. Харин маанаг Сизобрюховт өнөөдөр нэг сайхан хүүхэн оногдохоор болсон гэнэ. Эр нөхөртэй, дээгүүр түшмэлийн авгай, штаб-офицерын эхнэр гэнэ. Худалдаачдын зайгуул хүүхдүүд тийм юманд мөн ч дуртай улс даа. Заавал зэрэг дэв харна. Яг л латин хэлний зүйд гардаг шиг. Чи санаж байна уу, төгсгөлөөсөө утга агуулга нь илүү гэж. Ер нь миний саяхны согтуу гараагүй юм шиг байна. Гэвч Бубнова тийм юманд оролдохгүй нь дээр байх, цагдаагийн газрыг молигодох санаатай байгаа юм. Тэгж чадахгүй дээ! Тэгээд л би айлгах гэж байна, намайг хуучин барилаараа... юу яаж мэдэх хүн гэдгийг энэ авгай мэднэ, чи ер ойлгож байна уу?

	Би бүр мэл гайхаж хоцорлоо. Энэ бүх мэдээ миний сэтгэлийг дэнсэлгэн хөдөлгөв. Би хоцрох нь гэж айж явсан болохоор зөөвөрчнийг шавдуулсаар байв.

	— Битгий сандар. Арга хэмжээ авсаан. Тэнд Митрошка байгаа. Сизобрюхов түүнд мөнгөөр төлж, өөдгүй полдгор нь биет зүйлээр өгөх болно. Ингэж саяхан шийдсэн юм. Харин Бубнова миний хувь дээр таарах байх... Учир нь тэр, яаж ч чадахгүй болно... гэж Маслобоев ярив.

	Бид ирэх газраа ирж, рестораны гадаа зогсов. Гэвч нөгөө Митрошка гэгдэгч хүн тэнд байсангүй. Бид хоёр зөөвөрчинг рестораны гадаа хүлээж байгаарай гэж чандлан захиад Бубновынх руу орцгоолоо. Митрошка биднүүсийг дааман доор хүлээж байв. Байшингийн цонхнууд хурц гэрэлтэй, Сизабрюховын согтууран тачигнатал инээх нь сонсогдож байв.

	— Тэднүүс энд ирээд мөч хяраатай болж байна. Одоо яг л болдог цаг гэж Митрошка хэлэв.

	— Бид чинь тэгээд яаж орох юм бэ? гэж би асуув.

	— Зочин шиг л орно. Авгай намайг мэднэ. Митрошкийг ч бас мэднэ. Бүх юм түгжээтэй нь түгжээтэй, тэгэхдээ бидэнд бол хамаагүй гэж Маслобоев хэллээ.

	Тийнхүү Маслобоев дааманг тогшсонд төдхөн онгойлоо. Хаалга онгойлгосон хашаач, Митрошкатай ирмэлцээд авав. Бид чимээгүйхэн орцгоов. Гэрт байгаа хүмүүс бидний орохыг дуулсангүй. Хашаач биднийг шатаар дагуулж гараад нэг хаалга тогшлоо. Дотроос хэн бэ гэж дуудахад нь хашаач би ганцаараа байна аа «орох хэрэг мэрэг байна» гэлээ. Хаалга онгойлгоход бид бүгдээрээ бөөндөө орцгоов. Хашаач түрүүлээд алга болов.

	— Хөөе хэн бэ? гэсээр Бубнова авгай согтуу, үс толгой нь өрвийж сэгсийчихсэн юм үүдний өмгөр өрөөнд лаа барьсан гарч ирэв.

	— Хэн бэ гэнэ үү? гэж Маслабоев өлгөн аваад, — Анна Трифоновна гуай, яаж байгаа тань энэ вэ, эрхэм зочдыг танихгүй байна уу? Бид биш өөр хэн байх юм бэ?... Филипп Филиппыч байна гэв.

	— Аа, Филипп Филиппыч үү! Энэ чинь... эрхэм зочид... Тэгээд яаж байгаа тань... би... юу ч... наашаа морилцгоо морилцгоо...

	Тэгээд авгай бүр сандарч орхилоо.

	— Наашаа гэдэг нь юу вэ? Наана чинь хаалт байна шүү дээ...Үгүй дээ, та ер нь биднийг арай дээрээр хүлээж авна байгаа. Бид танайд хүйтэн юм уумаар байна, өөр сайхан юмнууд байна уу, үгүй юү?

	Эзэгтэй, агшин зуур сэргэж

	— Ийм эрхэм зочдод чинь газар доороос ч одолгүй яах вэ, хятадын гүрнээс ч захиалаад авчруулна шүү гэв.

	— Эрхэм Анна Трифоновна гуай, нэг юм асуугаадахъя. Сизобрюхов энд байгаа юу?

	— Б... байгаа.

	— Надад түүний хэрэг байна. Энэ хог чинь яаж надгүйгээр ингэж зайгуултаж яваа юм бэ?

	— Тэгэхдээ таныг ч мартаагүй байх аа. Нэг хүнийг хүлээгээд л байх шиг байсан, та байсан байх нь ээ.

	Маслобоев нэг хаалга түлхвэл биднүүс хоёр цонхтой, шимтэглээ цэцэгтэй, сүлжмэл сандлуудтай, адгийн муухай төгөлдөр хууртай бага шиг өрөөнд орцгоолоо. Ер нь ёсоороо л боллоо. Гэхдээ биднийг ийшээ хараахан ороогүй, үүдний өрөөнд ярилцаж байх зуур Митрошка нэг мэдэхнээ алга болчихсон юм. Би түүнийг дотогш ороогүй, хаалганы ард хүлээгээд хоцорсныг сүүлд мэдсэн билээ. Нэг хүнд хаалга онгойлгож өгөх хэрэг түүнд гарчээ. Өглөөгүүр Бубновын мөрөн дээгүүр цухуйж харагдсан сэгсийсэн минчгэр ягаан хүүхэн түүний хамаатан нь байжээ.

	Сизобрюхов нарийхан улаан зандан буйдан дээр сууж, өмнө нь бүтээлэгтэй дугуй ширээ байгаа харагдлаа. Ширээн дээр хоёр лонх бүлээн шампан дарс, нэг лонх муу ром дарс, чихэр боов, гурван янзын самар дүүргэсэн тавгууд тавиастай байв. Ширээний цаана, Сизобрюховын өөдөөс хараад хар өнгийн нэхмэл даашинз, зэс бугуйвч, зүү хатгууртай, дөч эргэм насны хачин муухай цоохор амьтан сууж байсан нь нөгөө штаб офицерын гэгдэгч хуурмаг бололтой авгай байжээ. Сизобрюхов согтуу, тун сэтгэл хангалуун харагдав. Түүний полдгор найз нь цуг байсангүй.

	— Ингэж байдаг юм бий! Үүнийгээ мэдэхгүй бас Дюссогийнд урина гэнэ ээ! гэж Маслобоев хоолой мэдэн чанга хэлсэнд

	— Филипп Филиппыч их хүндэтгүүллээ! гэж Сизобрюхов хэлэхчээн болоод бидний өөдөөс малилзсаар өндийж ирэв.

	— Чи ууж сууна уу?

	— Уучлаарай.

	— Уучил гээд байх юм байхгүй, зочдоо урьж суулгаач. Чамтай наргих гэж ирлээ. Бас нэг зочин авчирлаа, манай найз! гэж хэлээд намайг заав.

	— Их баярлалаа, их хүндэтгүүллээ дээ... Хи!

	— Шампан дарс гэнэ шүү! Гашуун шөл шиг л юм байна.

	— Гомдоож байна шүү.

	— Чи чинь Дюссогийн рүү шагайх зүрхгүй байж хүн урина гэнээ!

	— Парисаар яваад ирлээ гэж сая ярилаа. Худал хэлж байгаа байж таарах нь ээ! гэж нөгөө штаб-офицерын авгай өлгөж авав.

	— Федосья Титишна, битгий муу юм санагтун. Очих нь очсон, явах нь явсан.

	— Гэхдээ ийм, эр хүн Парис орно гэж үү дээ?

	— Орсон гэм. Бололгүй яах вэ. Тэнд Карп Васильич бид хоёр үзүүлж өгч байлаа шүү дээ. Та Карп Васильичийг танина биз?

	— Би чиний тэр Карп Васильичийг таних ямар хэрэг байна аа?

	— Үгүй дээ... улс төртэй холбоотой юмаа. Тэр бид хоёр Парис гэдэг нэг газар, Жубер авгайнд англи толийг нь хагалсан юм.

	— Юу хагалсан гэнээ?

	— Толь. Тайзанд тулсан, ханаар нэг том толь байхгүй юу. Карп Васильич зөндөө согтчихоод, бүр Жубер авгайтай оросоор ярьж гарлаа. Тэр толийн наана зогсож байснаа тохойлдлоо шүү. Жуберта авгай хашхирч «Наад толь чинь долоон зуун (манайхаар хоёр зуун рубль) франкийн үнэтэй эд шүү, чи хагалах нь ээ!» гэж түүнд өөрийнхөө хэлээр ойлгуулахыг оролдов. Гэтэл мань хүн манагалзан инээмсэглэж над руу харлаа. Би түүний өөдөөс хараад, дэртэй буйдан дээр нэг сайхан хүүхэнтэй заларч суулаа. Үүн шиг ийм муухай юм биш, нэг үгээр янзтай эд байсан даа. Тэгтэл мань эр «Степан Терентьич хөөе Степан Терентьич! Хуваагаад төлчих үү болох уу?» гэж хашхирч байна. Би түүнд «Болно оо!» гэсэн чинь нударгаа зангидангуут буулгаад авлаа. Толь ч хангинаад явчихлаа. Хэмхэрхий бяцархай нь л шалаар нэг тарлаа. Жуберта авгай орь дуу тавьж, шулуухан нүүр амыг нь самардах шахан «Муу дээрэмчин чи хаана байна гэж санаа вэ?» гэлээ. (Тэднийхээр шүү дээ). Харин манай хүн авгайд «Жубер авгай чи мөнгөө аваарай, харин миний сурсан занд битгий саад хий» гэж хэлчхээд дорхон нь зургаан зуун тавин франк гаргаад өгчихлөө. Үлдсэн тавийг нь найз дундаа тохиролцсон хэрэг.

	Яг энэ агшинд бидний байгаа өрөөнөөс хоёр дахь юм уу гурав дахь өрөөний хавь, хэдэн хаалганы цаанаас аймшигтай чангаар чарлах чимээ гарав. Би давхийн цочиж, мөн өөрцгүй дуу алдлаа. Би тэр хашхирах дууг танив. Тэр нь Еленийн дуу байлаа. Тэгтэл тэрхүү гомдоллон хашхирах дууг залгаж, хашхирах зандчих, хөл хөдөлгөөн болох чимээ дуулдаад хүний нүүрийг алгадах чанга чимээ тодорхой сонсогдлоо. Тэр нь Митрошка хариуцсан юмаа хийж байсан бололтой. Тэгтэл гэнэт хаалга хүчтэй савж онгойгоод цонхигор царайлж, бүртэлзсэн нүдтэй болчихсон Елена цагаан шаа боловч хачин үнгэгдэж урагдсан даашинзтай, самнаастай боловч ноцолдсон юм шиг сэгсийж задарсан үстэй юм өрөөнд гүйн орж ирлээ. Би үүдний харалдаа зогсож байсанд Елена шууд л над руу харайн хүрч, хоёр гараараа тэврэн авав. Хүмүүс цөм ухасхийлдэн босож хөл хөдөлгөөнд орцгоов. Еленийг үзэгдэнгүүт дуу тавин хашхиралдацгаав. Түүний араас Митрошка полдгор дайсныгаа нүд хальтрам байдалтай болгоод үсэдчихсэн үзэгдэв. Тэр нь полдгорыг босго давуулан чирч гулдраад бидэн рүү түлхчихлээ.

	— Энэ байж байна! Та нар барьцгаа! гэж Митрошка тун ч хангалуун байдалтай хэлэв.

	Маслобоев над руу тайвуухан ирж, мөрийг нь алгадаад

	— Хүүшээ, чи нөгөө зөөвөрчингөө авч, энэ охиныг аваад гэр өөдөө яв. Одоо чамд энд хийх юм байхгүй. Маргааш бусдыг нь янзламз гэж хэлэв.

	Би түүнийг хоёр дахин шаардуулсангүй. Еленийи гараас шүүрэн бариад, тэр бузар газраас гаргалаа. Тэд нар тэндээ яаж дуусгасныг нь мэдэхгүй юм. Биднийг хүн саатуулсангүй. Эзэн авгай айн балмагдсан байжээ. Тэр бүх юм даанч хурдан зуурт болсон болохоор авгай саад хийж чадсангүй. Зөөвөрчин биднийг хүлээж байсан тул хорин минутын дараа гэхэд би байрандаа хэдийнээ ирчихсэн байлаа.

	Елена үхсэн амьдын хооронд байв. Би түүний даашинзны дэгээнүүдийг тайлж, ус шүршээд буйдан дээрээ хэвтүүлэв. Охин халуурч дэмийрч эхэллээ. Би охины цонхигор царай, цайрсан өнгөгүй уруул, задран унасан ч ширхэг ширхгээр нь шүүрдэж будсан, хар үс бүхий л гоёл, даашинзных нь энд тэнд бүтэн үлдсэн ягаан тууз тэргүүтнийг үзээд тэр муухай ой гутам явдлыг бүрмөсөн ойлголоо. Хөөрхий минь! Охины бие улам улам дордов. Би түүнээс холдсонгүй, тэр орой Наташа дээр очихоо больё гэж шийдлээ. Елена заримдаа урт сормуусаа сөхөж, намайг удаан гэгч ажиглан ширтээд таних мэт болж байлаа. Их орой, бүр шөнийн нэг цагт тэр унтлаа. Би дэргэдүүр нь шалан дээр хэвтлээ.

	 


VIII Бүлэг

	 

	Би тун эрт бослоо. Би шөнийн турш, бараг л хагас цаг тутам сэрж, хөөрхий муу охиныг харж тандаж хонолоо. Охин халуурч, жаахан дэмийрч байсаар өглөө болохын алдад бөхөөр унтсан юм. Би түүнийг нь наашлахын тэмдэг гэж үзсэн боловч өглөө сэрмэгц, тэр хөөрхийг унтаж байх зуурт шалавхан докторт очъё гэж шийдлээ. Аль дивангараас Владимирскийн тэнд зарц герман хүүхэнтэйгээ хоёулхнаа суудаг сайхан санаатай ганц бие докторыг таньдаг байлаа. Би тэднийд очлоо. Доктор манайд арван цагт ирье гэв. Намайг тэднийд очиход найм болж байв. Замдаа Маслобоевынхаар оръё гэж тун их бодогдсон боловч болилоо. Тэр нь өчигдрөөс унтсан хэвээр байж болохын зэрэгцээ Елена сэрж болох байв. Хэрвээ намайг байхгүйд сэрвэл манайд байгаагаа үзээд айж болзошгүй байсан юм. Хэдийд, хэрхэн ямар янзаар манайд ирснийгээ бие муу байснаас болоод мартаж болох байлаа.

	Намайг өрөөндөө орж явах яг тэр үеэр сэрлээ. Би түүн рүү хүрч очоод, бие чинь ямар байна? гэж асуув. Охин хариу хэлсэнгүй, харин ухаалаг хархан нүдээрээ намайг их л удаан хянамгай ширтэв. Түүний харцнаас үзвэл бүхнийг мэдэж, ой ухаан нь бүрэн бүтэн байгаа юм шиг санагдав. Ердийн заншлаасаа болоод надад хариу хэлээгүй ч байж болох юм. Өчигдөр ч тэр, уржигдар ч тэр, манайд ирсэн цагаасаа хойш миний зарим асуултад нэг ч үг хэлдэггүй, харин гэнэт эргэлзэх тээнэгэлзэх, хачирхан сонирхохын хажуугаар нэг л гайхмаар бардам янз шингэсэн харцаар миний нүд өөд удтал тулган ширтэж гарлаа. Одоо би түүний харцанд ширүүн, тэр ч байтугай нэг л итгэмжгүй байдал байгааг ажив. Би түүнийг халуунтай байгаа эсэхийг мэдэх санаатай духан дээр нь гараа тавихыг завдтал бяцхан гараараа гарыг минь дуугүйхэн аяархан зайлуулаад, нүүрээ буруулан хана руу эргэж хэвтэв. Би ч гэсэн түүнийг түйвээгээд яах вэ гээд холдлоо.

	Надад нэг том зэс данх байсныг аль хэдийнээс халуун тогооны оронд хэрэглэж ус буцалгадаг байсан юм. Манайх түлээтэй, хашаач маань надад тав хоногийн түлш бэлтгэж өгдөг байсан болохоор пийшингээ галлаад ус авчирч данхаа тавив. Цайны хэрэгслийг ширээн дээрээ бэлэн болголоо. Елена наашаа эргэж, тэр бүгдийг их л сонирхон харав. Би түүнээс хүсэж байгаа ямар нэг юм байна уу? гэж асуугаадахсан чинь дахиад л буруу харж, юу ч дуугарсангүй.

	«Надад яалаа гэж уурлаад байгаа юм бол? Хачин хүүхэд юм даа!» гэж би бодов.

	Өнөө муу өвгөн доктор маань хэлсэн ёсоороо арван цагт ирэв. Өвгөн өвчтөнийг герман хүний ёсоор нямбай гэгч үзээд халуунтай нь халуунтай байна, гэхдээ онцын аюул ер байхгүй гэж надад сүрхий итгүүлэв. Тэгээд энэ хүүхдэд зүрхний буруу цохилт маягийн өөр нэг архаг өвчин байгаа байж таарна, «гэвч энэ зүйл онцгой ажиглалт шаардана, одоо айх юмгүй» гэж нэмж хэллээ. Доктор хэрэг болохоос илүүгээр ёсыг дагаж нэг усан эм, хэдэн нунтаг эм бичиж өгмөгцөө, энэ хүүхэд яаж байгаад танайд ирсэн юм бэ? гэх мэтээр элдэв дээдийн юм асууж гарлаа. Бас ингэж асуух зуураа өрөө тасалгааг минь гайхан харж ажиж байв. Ер энэ өвгөн аймаар задгай амтай хүн байж билээ.

	Елена бас, түүний гайхшийг төрүүлчихжээ. Тэр нь судсыг нь барьж үзэх гэхээр нь гараа шувт татан авч, хэлээ харуулахгүй гэв. Асуусан бүх асуултад нь нэг ч хариу хэлсэнгүй, харин хүзүүнээс нь санжганан унжих том гэгчийн Станиславыг15 нүд салгахгүй ажиглан ширтэж байлаа. «Толгой нь л айхавтар өвдөж байгаа бололтой байна, гэхдээ ямар сүрхий ширтэнэ вэ!» гэж өвгөн хэлэв. Би Еленийн талаар олон таван юм ярихын хэрэггүй гэж үзээд үүнийг яривал их юм бий гэж хэлэх төдийгөөр зогсов.

	— Хэрэгцээ гарвал надад хэлнэ биз. Одоо бол анх юм алга гэж өвгөн явдаг дээрээ хэллээ.

	Би өдөржингөө Еленатай байхаар шийдэж, ер нь сайн эдгэртэл нь аль болохуйц ганцаарыг нь цөөн орхих юмсан гэж бодлоо. Гэхдээ Наташа, Анна Андреевна хоёр намайг дэмий хүлээж зүдрэх байх гэж бодоод, ядахдаа Наташад хотын шуудангаар захидал илгээж, өнөөдөр танайд очихгүй гэдгээ мэдэгдэхээр, шийдэв. Харин Анна Андреевнад захидал бичиж болохгүй байлаа. Наташийг өвдөөд байхад дуулгах гэж нэгэн удаа захидал бичсэнээс минь хойш ингэж захидал бичиж тун болохгүй шүү гэж өөрөө надаас гуйсан билээ. «Чиний захидлыг хармагцаа өвгөний царай царай биш болдог юм. Захидалд юу гэж байгааг хөөрхий минь мэдэх сэн гэж маш их хүсэвч асууж чадахгүй, зүрхлэхгүй байдаг. Тэгээд л өдөржингөө шаналах нь тэр. Ер нь ч чи надад захидал бичсэнээрээ эгдүүцэл хүргэхээс өөр юмгүй байна. Бас тэгээд тав арван мөр юухан болох вэ дээ! Дэлгэрэнгүй асууж мэдмээр байдаг, гэтэл чи байдаггүй» гэж Анна Андреевна ярьсан билээ. Тийм ч учраас би ганцхан Наташад захидал бичээд, эмийн санд жороо аваачингаа явууллаа.

	Энэ завсар Елена дахин унтав. Тэр нь нойрон дундаа жаахан гиншиж, татваганаж байв. Толгой нь их өвдөж байна гэж доктор мэдсэн байлаа. Тэр байсхийгээд л жаахан дуугарч, сэрж байв. Тэгэхдээ намайг бүр дургүйцэх байртай харж, миний анхаарч халамжлаад байгаа нь түүнд нэг л хэцүү байх шиг харагдлаа. Үнэнээ хэлэхэд тэр нь надад маш бэрх байв.

	Маслобоев арван нэгэн цагт ирэв. Тэр их л санаа зовж самгардсан мэт харагдав. Тун удахгүйгээр эрж ирээд нэг тийшээ их л яарч байв.

	Өрөөн доторхыг тойруулан ажиглаж:

	— За, найз минь, би чамайг барагтайхан суудаг байх гэж бодсон юмсан. Гэхдээ би чамайг ийм авдраас олно гэж ер бодоогүй шүү. Энэ нь байр биш авдар юм байна. За энэ ч яах вэ гэж бодъё, хамгийн гол гай нь энэ бүх хөндлөнгийн хөөцөлдөх зүйл, ажлаас чинь хөндийрүүлж байгаа нь л байна. Би бүр өчигдөр Бубновынх руу очиж явахдаа энэ талаар бодсон юм. Найз минь, би чинь яс махнаасаа ч, нийгмийн байр байдлаараа ч, өөрсдөө олигтой юм юу ч хийдэггүй мөртөө бусдыг хий гэж зааварлаж байдаг хүмүүст багтдаг юм. Одоо чи сонсож бай, би маргааш юм уу нөгөөдөр танайхаар ирж магадгүй, харин чи ням гаригийн өглөө заавал манайд очно шүү. Тэр үеэр энэ охины хэрэг ажил бүрмөсөн нэг тийшээ болох байлгүй дээ гэж найдаж байна. Чамайг сайтар бодохгүй бол болохгүй болсон учраас би чамтай сайн ярилцана. Ингэж амьдарч болохгүй ээ. Би чамд өчигдөр зөвхөн цухуйлгасан, одоо бол зүй ёсоор нь авч үзнэ. Үгүй ер нь чи хэл. Чи надаас түр зуур мөнгө авахыгаа нэр төрд минь харш зүйл гэж үзэж байгаа юм уу, хаашаа юм?... гэхэд нь

	— За чи битгий адар! Өчигдөр та нар тэднийд юу болж дуусгаснаа ярьсан чинь дээр байна гэж би яриаг нь таслав.

	— Тэр яах вэ, хамгийн сайнаараа төгссөн, зорьсон хэрэг бүтсэн, мэдэж байна уу? Одоо надад зав алга байна. Би завгүй байна, чамайг бодохтой мантай явна гэдгээ л дуулгахын тулд түр орж ирсэн юм. Өө тийм, чи тэгээд энэ охиныг нэг тийш нь өгөх үү, аль гэртээ байлгая гэж байна уу? гэдгийг мэдэх гэсэн юм. Яагаад гэвэл сайн бодож шийдэх хэрэгтэй байна.

	— За үүнийг ч би үнэхээр мэдэхгүй байна, чухмыг хэлэхэд чамтай зөвлөе гэж бодоод хүлээж байсан юм. Ингэхэд би, жишээ нь, ямар үндэслэлтэйгээр энэ охиныг гэртээ байлгах болж байна даа?

	— Өө, ядах юу байх вэ, зард маягаар ч гэсэн дээ...

	— Аяархан ярьж үз гэж чамаас гуйя. Өвчтэй ч гэсэн ухаан бүв бүрэн байгаа юм, чамайг хармагцаа давхийх шиг болохыг нь би ажигласан. Тэгэхээр өчигдрийн явдлыг санасан байх нь...

	Тэгээд би охины ааш араншин, ер нь түүнээс ажиж мэдсэн зүйлээ түүнд ярилаа. Миний ярьсан зүйл Маслобоевын сонирхлыг татав. Би түүнд, энэ охиныг нэг айлд өгч ч магадгүй гэж яриад өөрийнхөө хөгшчүүлийн талаар үг цухуйлгав. Гэтэл Маслобоев Наташийн явдлыг зарим талаар хэдийнээ мэдэх байсан нь миний гайхшийг төрүүлж, чи хаанаас мэдээ вэ? гэсэн миний асуултад

	— Зүгээр ээ. Аль эрт, хальт хулт сонссон юм байна, нэг хэрэг үзсэн юмаа. Би чамд Валковский ноёныг мэднэ гэж яриа биз дээ. Үүнийг тэр хөгшчүүл рүү явуулна гэж байгаа чинь их сайн байна. Тэгэхгүй бол чамд тойвтой болно шүү дээ. Аа тийм, бас нэг зүйл байна, үүнд чинь бас нэг бичиг баримт гэж хэрэгтэйг еэ дээ. Тэр талаар чи зоволтгүй, би хариуцна. За баяртай манайхаар очиж байгаарай. Одоо яаж байна, унтаж байгаа юу?

	— Тийм шиг байна гэж би хариулав.

	Гэвч түүнийг гарав уу, үгүй юү Елена намайг дуудаж

	— Саяын хүн хэн бэ? гэж асуув. Түүний хоолой чичгэнэж байсан ч намайг өнөөх л алдахгүй ажигласан хэвээрээ, нэг л ихэмсэг ширтсээр байлаа. Ингэж хэлэхээс өөрөөр хэлж би чадахгүй байна.

	 Би түүнд Маслобоев гэдэг нэрийг хэлээд би чамайг энэ хүнээр дамжуулан Бубновынхаас салгаж авсан, Бубнова авгай энэ хүнээс их айдаг юм гэж нэмж ярив. Охины хацар гэнэт шингэх нарны шижир туяа шиг гэрэлтэн улайсан нь нэг зүйлийг дурсан санаснаас болсон бололтой.

	— Тэгээд Бубнова авгай хэзээ ч наашаа ирэхгүй юү? гэж намайг сорих байдалтай ширтэж асуулаа.

	Би ч яаравчлан найдвар төрүүлэхийг хичээв. Охин дуугүй болж, гарыг минь халуу шатсан гараараа барин завдсанаа сэхээ орсон юм шиг төдхөн түлхчихэв. «Энэ хүүхэд үнэхээр надад ингэж дургүй баймааргүй юм даа. Ингэдэг нь үүний маяг байх, эсвэл... эсвэл зүгээр л өчнөөн бэрхийг амссан болохоор энэ хорвоогийн хэнд ч итгэж өгөхгүй байгаа байх» гэж бодогдов.

	Би эмээ авахаар цагтаа очиж, бас заримдаа орж хооллодог, мөнгө зээл авдаг нэг мэддэг гуанзандаа орлоо. Энэ удаад, би гэрээсээ сав авч гарсан тул Еленад зориулж гуанзнаас нэг таваг тахианы шөл авлаа. Гэтэл Елена идэхгүй гэлээ. Нөгөө шөл маань дараа хэрэг болтол пийшинд хадгалагдахад хүрэв.

	Би түүнд эмийг нь уулгаад, сууж ажилдаа оров. Түүнийг унтаж байна гэж бодож байснаа санамсаргүй харчихсан чинь толгойгоо өндийлгөөд миний бичиж байхыг сүрхий ажиглаж байх нь тэр. Би түүнийг нь мэдээгүй дүр үзүүллээ.

	Тэгж тэгж үнэхээр унтаж, дэмийрч ярихгүй, ёолж гиншихгүй тайван гэгч байхаар нь би ч гэсэн асар их баясгалантай болов. Надад өөр санаа зовох юм гарч ирлээ. Наташа намайг өнөөдөр ирсэнгүй гэж ямар ч учиртайг мэдэлгүй уурлаж магадгүйгээр үл барам түүнд үлэмж хэрэг болж болохуйц чухамхүү ийм цагт хайхрамжгүй байгаад минь гомдож гутрах байх даа гэж бодлоо. Одоо түүнд ямар нэгэн хөөцөлдөх зүйл, надад даалгах ямар нэгэн ажил гарч ч болох юм, гэтэл хяслантай юм шиг би байхгүй байх нь гэж саналаа.

	Харин Анна Андреевийн хувьд гэвэл маргааш түүний өмнө очоод яаж шалтаглахаа огт мэдэхгүй байлаа. Тэгээд бодож, бодож аль аль руу нь ороод гаръя байз гэж гэнэт тогтов. Ердөө л хоёрхон цаг эзгүй байна гэсэн үг. Елена унтаж байгаа болохоор миний явахыг сонсохгүй. Би шалавхан хөдөлж, пальтогоо нөмрөөд, малгайгаа авч гарахыг завдтал Елена гэнэт намайг дуудлаа. Энэ чинь унтаж байгаа дүр үзүүлж байсан хэрэг үү дээ? гэж би гайхав.

	Энд зориуд хэлэхэд, Елена хэдийгээр надтай ярих дургүй байгаа байдал үзүүлэвч түүний байсхийгээд дуудах дуун, надад эргэлзэж тээнэгэлзэн хандах хэрэгцээ тэргүүтэн нь шал өөр байдлыг баталж байсан бөгөөд чухмыг хэлбэл надад бүр таатайхан байсан билээ.

	— Та намайг хааш нь өгөх гэж байна вэ? гэж Елена ойртож очиход минь асуув. Ер нь юм асуухдаа нэг л гэнэт, огт санамсаргүй байтал минь асуудаг байсан юм. Энэ удаад би бүр авсаар ойлгосонгүй.

	— Сая та өөрийнхөө танил хүнтэй, намайг нэг айлд өгөх бодолтой байна гэж ярилцлаа. Би хаашаа ч явах дургүй байна гэж тэр хэлэв.

	Би түүний дээрээс тонгойвол дахиад л халуурчихсан, дахиад л дэмийрдэг дээрээ тулчихсан нь мэдэгдэв. Би тайвшруулж, найдуулж, хэрвээ чи манайд байна гэх юм бол хааш нь ч өгөхгүй гэж итгүүлэн хэлэв. Ингэж хэлэх зуураа пальтогоо тайлж, малгайгаа авлаа. Түүнийг ийм байдалтай орхиж эс зүрхлэв.

	— Үгүй, та яв яв! Би унтах гэж байна. Одоохон унтлаа гэж намайг явахаа болихыг төдхөн гадарлаж хэллээ.

	— Чи чинь яаж ганцаараа байх юм бэ?... Би лав хоёр цагаас наашгүй болох байх... гэж намайг гайхан хэлсэнд

	— За, яв яв. Намайг бүтэн жил өвчтэй хэвтвэл та мөн бүтэн жил гэрээсээ гарахгүй байх хэрэг үү гэж хэлээд инээмсэглэхчээн аядаж сэтгэлдээ үүссэн ямархан нэгэн сайн бодол лугаа тэмцэлдэх мэт нэг л хачнаар над өөд ширтлээ. Хөөрхий амьтан! Хэдийгээр тэр нь илэрхий зожиг адгуу, ширүүн ааштай хэдий боловч цаанаа элэгсэг найрсаг сэтгэлтэй нь үзтэл илт байлаа.

	Эхлээд би Анна Андреевна дээрээ гүйж очлоо. Тэр намайг байж сууж ядан хүлээж байсан болохоор зэмлэж угтлаа. Анна Андреевна аймаар их сандруу байв. Николай Сергеич саяхан хоолоо идчихээд хаашаа явсан нь бүү мэд гадагшаа гарч одсон байлаа. Эмгэн тэсэж чадалгүй, ердийн заншлаараа үг цухуйлгах маягаар цөмийг нь өвгөнд ярьчихсан байх гэж би тааварлав. Эмгэн ч гэсэн энэ талаар бараг үнэнээ хүлээж, тийм баяртай зүйлийг хуваалцахгүй байж тэссэнгүй шүү гэж ярив. Гэтэл Николай Сергеич, түүний хэлдгээр борооны үүлнээс ч бараан царайлж, юу ч дуугарсангүй, «дув дуугүй байж, тэр ч байтугай асуусан асуултад минь ч хариу хэлсэнгүй», тэгээд л гэнэт хоолныхоо дараагаар алга болоодохлоо гэв. Анна Андреевна үүнийг яриад айсандаа бараг л чичрэх шахан надтай цуг байж Николай Сергеичийн ирэхийг хүлээгээч дээ гэж гуйв. Би түүнээс бултаж, маргааш ч ирж чадахгүй байж магадгүй, чухмыг хэлэхэд энэ тухайгаа урьдаар дуулгах гэж ирсэн юм гэж бараг л түс тас хэллээ. Бид хоёр энэ удаад золтой л муудалцсангүй. Эмгэн уйлж, намайг бүр хатуу үгээр гомдоллон зэмлэв. Би босож хаалгаар гарч явтал гэнэт над руу гүйн хүрч, хоёр гараараа хүзүүдэн чанга тэвэрч аваад, «өнчирсөн» надад битгий уурлаарай, хэлсэн үгэнд минь битгий муу юм санаарай гэж хэллээ.

	Наташа бас л, миний санаснаар биш, гав ганцаараа байж байв. Ер нь Наташа энэ удаад өчигдрийнхөөсөө юм уу бусад үеийнхээсээ тийм ч их баяртай биш байгаа нь надад хачирхалтай санагдав. Түүгээр үл барам би түүнд нэг талаар саад болж, уур эгдүүг нь хүргээд байгаа мэт бодогдов. Алеша өнөөдөр ирсэн үү? гэдэг миний асуултад тэгэлгүй яах вэ, тэгэхдээ удаагүй гэж хариулав. Тэгснээ өнөө орой ирнэ гэсэн гэж нэг л бодлого болох мэт нэмж дуугарав.

	— Өчигдөр орой ирсэн үү?

	— Үгүй ээ. Түүнийг явуулаагүй. За тэгээд, Ваня, чиний ажил хэрэг юу болж байна даа? гэж шалавхан асуув.

	Түүнийг, ярилцахаас яагаад ч юм булзаарч, өөр юм ярих бодлоготой байгааг нь мэдэв. Тэгээд сайтар ажиглавал их л сандарсан бололтой байв. Тэгтэл сайтар ажиглаж, салахгүй ширтэж байгааг минь мэдмэгцээ гэнэт над руу нэг л буруушаах мэт маш ширүүн ширтэж, намайг бүр харцаараа цоргих шиг боллоо. «Бас л уй гашуунд унаж дээ. Надад хэлэх дургүй байгаа юм байна» гэж би бодлоо.

	Миний ажил хэргийг асуусны нь хариу болгож Еленийн бүх үүх түүхийг нэгд нэгэнгүй ярьж өглөө. Тэр минь түүнд онц сонирхолтой санагдаж, тэр ч байтугай миний яриа гайхшийг нь төрүүлж орхилоо.

	— Бурхан тэнгэр минь! Чи тэгээд тийм өвчтэй зовлонтой амьтныг ганцаарыг нь орхисон хэрэг үү? гэв.

	Би уг нь өнөөдөр танайд ирэхээ больё гэж бодсон юм, гэвч чи надад уурлаж, ямар нэгэн хэрэгцээтэй болсон байж ч болох юм гэж бодлоо гэж үнэн учраа гаргав.

	— Хэрэгцээ гэж тэрүүхэндээ ямар нэг юм эргэцүүлж бодох мэт дуугараад—Ваня минь, чиний хэрэгцээ ч бий нь бий шүү, гэвч дараа болсон нь дээр байна. Манайхан дээгүүр очив уу? гэв.

	Би цөмийг нь ярилаа.

	— Тиймээ. Одоо энэ бүх сониныг аав хэрхэн хүлээж авахыг бурхан л мэднэ. Тэгэхдээ нэг юм боддог байх даа 

	— Юу нэг юм боддог байх даа гэж? Ийм эргэлт болж байхад уу? гэж би асуув.

	— Тийм нь ч тийм... Тэр бас дахиад хаашаа явдаг юм бол? Тэр нэг удаад над руу ирсэн байх гэж, та нар бодсон биз. Ийм л байна даа, Ваня, болж өгвөл маргааш манайхаар ирээрэй. Би чамд юухан хээхэн хэлж ч магадгүй... Ганцхан чамайг түйвээхээсээ зовоод байна. Харин одоо чи тэр зочин руу буцсан нь дээр. Чамайг гэрээсээ гарснаас хойш бүр хоёр цаг өнгөрчихлөө шүү дээ...

	— Тийм байна. Баяртай, Наташа, за тэгээд Алеша өнөөдөр, чамд ямаршуу байв даа?

	— За яах вэ дээ, зүгээр л... Би бүр чамайг ингэж сонирхоход гайхах юм.

	— Баяртай, найз минь.

	— Баяртай гэж хэлээд нэг л хааш яаш байдлаар гар сарвайж, миний сүүлчийн баяртай гэсэн харцнаас нүд буруулав. Би тэднийхээс жаахан гайхсаар гарлаа. «Ер нь ч Наташад бодлого болох юм байна шүү дээ. Тоглоом биш юм болоод байна. Маргааш л хамгийн түрүүн надад цөмийг нь ярих байх даа» гэж би бодлоо.

	Би гунигтай гэгч нь гэртээ буцаж ирээд хаалгаар давмагцаа бүр ч ихээр гайхаж хоцорлоо. Хэдийнээ харанхуй болсон байв. Сайтар харвал Елена гүн бодолд дарагдсан мэт толгойгоо гунхайлгаад буйдан дээрээ сууж байлаа. Бодолдоо бүрмөсөн автсан юм шиг суугаад намайг ч харсангүй. Би түүн рүү ойртон очвол тэрүүхэндээ нэг юм шивгэнэх нь сонсогдлоо. «Дэмийрч байгаа юм биш биз?» гэж би бодлоо.

	— Елена, найз минь, чи яачхав аа? гэж би дэргэд нь сууж өрөөсөн гараараа тэврэсхийн асуувал

	— Би эндээс явмаар байна... Тэднийдээ очсон нь дээр байна гэж миний өөдөөс харалгүй дуугарав.

	— Хаашаа? Хэнийх рүү? гэж гайхан асуувал,

	— Яагаа вэ, Бубновынх руу. Чи манайд их мөнгөний өртэй, ээжийг чинь өөрийнхөө мөнгөөр хөдөөлүүлсэн... гэж дандаа надад хэлээд байдаг юм. Би ээжийгээ муу хэлүүлж байх дургүй байна, тэднийд ажил хийж, хамаг өрөө төлье гэж бодож байна... Тэгсэн хойноо өөрөө яваад өгнө. Харин одоо дахиад тэднийд очно гэж хариулав.

	— Елена чи тайвшир, тэднийд очиж болохгүй. Цаадах чинь чамайг тамлаж, сүйд хийнэ гэж миний хэлэхэд

	— Сүйд хийвэл хийж л байг, тамлавал тамлаж л байг гэж шулуухан өлгөж аваад, — Би ямар анхных нь биш. Надаас дээгүүр бусад хүн ч зовж л байгаа юм чинь. Ингэж нэг гуйлгачин хүүхэн гадаа надад ярьсан юм. Би ядуу хүн, ядуугаараа л байя гэж бодож байна. Насан туршдаа ядуу явъя. Ээж минь нас барахдаа тэгж захисан юм. Би ажил хийнэ... Би энэ даашинзыг өмсөх дургүй байна... гэж хэлэв.

	— Би чамд маргааш өөрийг авч өгье. Номыг чинь ч авчирч өгнө. Чи манайд сууна. Би чамайг дургүй бол хэнд ч өгөхгүй. Чи тайвшир...

	— Би хөлсний зарц болно...

	— Тэгээрэй, тэгээрэй! Харин чи тайвширч хэвт, унт!

	Гэвч хөөрхий охин уйлж гарлаа. Нулимс гоожуулан уйлсаар сүүлдээ эхэр татаж эхлэв. Би яавал зохихыг мэдэхгүй, ус авчирч, хоёр чамархайг нь, толгой түрүүг нь шавшив. Елена тэгсээр байгаад бүрмөсөн тамирдаж буйдан дээрээ ойчлоо. Тийнхүү дахиад л харчигнатал халуурч эхлэв. Би гарт өртсөн юмаараа хучсан хойно унтлаа. Тэгэхдээ тайван бус, байсхийгээд л овгосхийн цочоод сэрж байв. Би хэдийгээр тэр өдөр нэг их яваагүй ч гэсэн айхавтар сүрхий эцэж ядарсан тул өөрөө ч гэсэн эртхэн хэвтэж амрах нь зөв гэж үзлээ. Миний толгойд түмэн юм бодогдоод сэтгэл зовоов. Энэ охиноос болж надад ихээхэн түвэг учрах байх даа гэж бодов. Гэхдээ хамгаас илүүгээр Наташа, түүний ажил хэрэг миний санааг зовоож байв. Ер нь одоо санавал, тэр золгүй шөнө унтсан шигээ сэтгэл санаагаар тийм бэрх байдалд орсон минь их цөөхөн байсан байх.

	 


IX бүлэг

	 

	Би их орой, өглөөний арван цагийн орчимд өвдчихсөн сэрлээ. Миний толгой дүйрээд өвдөж байв. Еленийн ор руу харсан чинь хоосон байлаа. Тэгтэл миний баруун гар талын жижиг өрөөнөөс хэн нэгэн хүн шүүрээр шал шүүрдэж буй мэт ямар нэгэн чимээ дуулдав. Харах гэж гартал Елена нэг гартаа шүүр барьчихсан, нөгөө гараараа ирсэн оройноосоо хойш тайлаагүй байгаа нөгөө гоё даашинзаа барьчихсан шал шүүрдэж байлаа. Пийшинд түлэхээр бэлтгэсэн түлээг нэг буланд хураачихсан, ширээн дээрхийг цэвэрлэж, данхыг арчсан, нэг үгээр хэлбэл Елена эзний ёсоор ажиллаж байх нь тэр.

	— Хүүе, Елена, чамайг хэн шал шүүрд гэж албадсан юм бэ? Би ингүүлэх дургүй байна, чиний бие муу байгаа шүү дээ. Чи ямар миний зарц болох гэж манайд ирсэн юм уу? гэж хашхиран асуувал

	— Тэгээд хэн шал шүүрдэх юм бэ? Миний бие одоо өвдөөгүй байна гэж нуруугаа цэхлэн, өөдөөс минь эгцлэн ширтэж хариулав.

	— Гэхдээ би чамаар ажлаа хийлгэх гэж авчраагүй шүү, Елена минь. Чи намайг Бубнова шиг л манай хоолыг зүгээр гударч байна гэж зэмлэх юм шиг айгаад байна аа даа, янз нь? Чи наад муухай шүүрээ хаанаас олов оо? Надад ийм шүүр байгаагүй юмсан гэж гайхан харж хэлбэл

	— Энэ миний шүүр ээ. Би эднийд авчирсан юм. Өвөөгийнхөө шалыг шүүрддэг байсан юм. Тэгээд энэ шүүр түүнээс хойш энд пийшин дээр байсан юм байхгүй юу гэлээ.

	Би бодол болсоор өрөөндөө буцаж орлоо. Би буруу юм бодсон байж болох л юм. Гэхдээ миний найрсаг байдал түүнд хэцүү санагдаад, манайд зүгээр нэг сууж байгаа биш гэдгээ аль болохоор батлан үзүүлэхийг оролдоод байх шиг санагдлаа. «Тийм юм бол юуны нь муу хорон ааш байх вэ дээ?» гэж би бодов. Елена хоёр минут хэртэй болоод орж ирж, буйдан дээр өчигдөр суусан газраа сууж намайг их л ажиглан ширтэж гарав. Тэр завсар би данхандаа ус буцалгаж, цай идээшүүлээд, нэг аяганд хийж, дээрээс нь нэг зүсэм цагаан талх нэмж өгөв. Елена түүнийг дуугүйхэн, хүлцэнгүй гэгч авав. Тэр нь бүтэн хоног хэлэн дээрээ юм тавиагүй байлаа.

	— Чи энэ хөөрхөн даашинзаа шүүрээрээ халтартуулчихлаа даа гэж би банзлынх нь хормойнд зурайсан хар мөр гарсныг хараад хэллээ.

	Елена түүнийг харснаа гэнэт аягатай цайгаа тавьж, их л тайвуухан, чимээ имээгүй хөдөлж, хоёр гараараа банзлынхаа шааг чимхэж баримагц ганцхан татаад дээрээс нь доош нь цуулж орхиод би ч жигтэйхэн их гайхав. Тэр нь ингэмэгцээ над руу нүд гялалзуулан эгц ширтэв. Түүний царай, зэвхий цайжээ. 

	— Яаж байгаа юм бэ, Елена? гэж өмнө минь галзуу хүн байгаа юм байна гэж итгэсэн би хашхирвал уурласандаа бараг л амь тэмцсэн Елена:

	— Муухай даашинз байгаа юм. Та үүнийг юу гэж хөөрхөн даашинз гэв ээ? Би үүнийг өмсөх дургүй байна гэж хашхичмагц суудлаасаа ухасхийн босож, — Би тасдана. Намайг гоёод өг гэж би түүнээс гуйгаагүй. Өөрөө л намайг албадаж гоёсон юм. Би нэг даашинзыг урж хаясан, одоо үүнийг урж хаяна! Урж хаяна! Урж хайна! гэж сүйд болов.

	Тийнхүү хөөрхий муу даашинз руугаа уулгалан дайрч, нүд ирмэх зуурт бараг л өөдөс цуулдас болгож орхилоо. Тэгээд дуусгахдаа царай нь зэвхийрч цонхийчихсон, хөл дээрээ арай чарай тогтож байв. Би түүний тэгж догшин ширүүн аашлахыг гайхан харлаа. Елена ч гэсэн намайг ямар нэг талаар түүний өмнө буруутай гэсэн юм шиг нэг л өдөж дуудсан байдалтай над руу харж байв. Гэвч би юү хийвэл зохихыгоо мэдэж байлаа.

	Хойш тавилгүй, ердөө л өнөө өглөөндөө шинэ даашинз авч өгөх хэрэгтэй юм байна гэж би тогтлоо. Тийм зэрлэг догшин амьтанд элэгсэг дотно хандвал зохистой санагдлаа. Ер нь хэзээ ч сайн хүмүүстэй учирч байгаагүй юм шигээр тэр намайг харж байв. Тэр нэгэнтээ л, хэдийгээр хатуу шийтгэл амссан ч гэсэн анхныхаа ийм даашинзыг юу ч үгүй урж тасчсан бол саяхан болж өнгөрсөн тийм аймаар явдлыг сануулаад байгаа даашинз руу мөн л тийм догшин ширүүнээр харахаас өөр замгүй байжээ.

	Хуучин юм худалддаг зах дээрээс хөөрхөн бөгөөд жирийн даашинзыг маш хямдханаар авч болох байлаа. Хамгийн гайтай нь гэвэл надад тэрхэн үед мөнгө гэх юм бараг байсангүй. Гэвч би урд орой нь унтах гэж байхдаа мөнгө олж болох найдлагатай нэг газар руу өнөөдөр очихоор шийдсэн байсан нь яг л хуучин юм худалддаг зах байдаг зүгт явах ёстой байв. Би бүрхээ авав. Елена нэг юм хүлээх мэт намайг алдахгүй хараад л байлаа.

	Намайг өчигдөр уржигдрын адилаар гарахдаа хаалга цоожлох санаатай түлхүүрээ авах үес:

	— Та намайг бас л цоожлоод орхих нь уу? гэж асуув.

	Би түүн рүү очиж:

	— Найз минь, ингэлээ гэж битгий уурла. Ямар нэгэн хүн хар ороод ирж магадгүй гэж бодоод цоожилж байгаа юм. Чиний бие муу байна, айна шүү дээ. Ер нь ч ямар хүн орж ирэхийг хэн яаж мэдэх вэ, Бубнова авгай ч ороод ирэх юм билүү... гэж хэлэв.

	Би үүнийг зориуд хэлсэн юм. Уг нь түүнд итгэж ядсандаа л цоожилж байсан хэрэг шүү дээ. Гэнэт манайхаас гараад явчхаж болох юм шиг санагдаад байлаа. Тийм учраас нэг хэсэгтээ болгоомжилъё гэж шийдсэн юм. Елена юм дуугарсангүй, би ч гэсэн энэ удаад юутай ч болов дахин цоожлоод авлаа.

	Би гурав дахь жилдээ олон ботит нэг номыг хэвлэж байгаа нэг эзнийг таних байв. Надад хэд гурван мөнгө шалавхан олох хэрэгцээ гарсан үед түүнээс хийх ажил авдаг байсан юм. Тэр хүн ч гар татахгүй өгдөг байсан болохоор түүн дээр очиж, долоо хоногийн дараа нэг зүйвэрлэсэн өгүүлэл бичиж өгнө гэж ам өгөөд хорин таван рублийн урьдчилгаа авч чадав. Гэхдээ би өөрийнхөө роман гартал аргацааж байх гэж найдсан хэрэг билээ. Ер нь би арга мухардсан үедээ байнга ингэдэг байсан юм.

	Би мөнгөтэй болмогцоо хуучин юм худалддаг зах руу явлаа. Тэнд очоод удаж түдэлгүй эсэн бусын хувцас хунар наймаалдаг нэг танил эмгэнийгээ эрж оллоо. Би түүнд Еленийн өндөр намыг багцаалан хэлэхэд маш эдэлгээтэй, нэгээс илүү угаагаагүй эрээн цайвар даашинзыг хоромхон зуурт гаргаж ирээд маш хямдхан үнээр өглөө. Би бас хүзүүний ороолт нэмж авав. Мөнгө өгч байхдаа Еленад бас нэг дээл шүү юм, дулаан юм хэрэгтэй болдог байх даа гэж бодлоо. Хүйтний цаг байдаг, гэтэл Еленад дулаан хувцас юу ч байсангүй. Гэвч би түүнийг дараа авъя гэж хойш тавилаа. Елена тун ч гомдомтгой, нэрэлхүү байсан учир олдож болохын нь хэрээр зориуд сонгож аль болох эдэлгээтэй, бор баазхан, хамгийн эгэл даашинз авсан байлаа ч хэрхэн яаж хүлээж авахыг нь бурхан л мэдэх байв. Тэглээ яалаа ч утсан оймс хоёр хосыг, ноосон оймс нэгийг авав. Үүнийг бие чинь муу байна, манай өрөө хүйтэн байна гэж аргалаад өгч болмоор санагдсан юм. Бас дотуур хувцас хэрэгтэй байв. Гэвч би тэдгээрийг бүр дотно танилцсан хойноо болъё гэж үлдээв. Гэхдээ бас Оронд нь татах нэг хуучин хөшиг авав. Тэр бол Еленад аятай санагдаж болох зайлшгүй хэрэгтэй зүйл байсан юм.

	Би энэ бүгдийгээ барьсаар үдийн нэг цагийн үед гэртээ харьж ирлээ. Манай цоож бараг чимээгүй онгойсон тул Елена миний орж ирснийг тэр даруйдаа мэдсэнгүй. Түүнийг ширээний дэргэд зогсоод, миний ном, бичиг цаасыг эмхэлж янзалж байхыг харлаа. Гэвч миний ирэхийг сонсмогцоо уншиж байсан номоо шалавхан хамхиад, царайгаа улайлган ширээнээс холдов. Би тэр номыг нь харвал, тусгай дэвтэр болон хэвлэгдсэн, гадуур нүүрэн дээрээ миний нэртэй анхны минь роман байв.

	— Таныг эзгүй хоорондуур нэг хүн хаалга тогшсон гэж Елена намайг яах гэж цоожилсон юм бэ? гэж егөөдөх янзтай аялгаар хэлэв.

	— Доктор байсан юм биш биз, Елена. Чи дуугараагүй юу? гэж миний асуухад

	— Үгүй гэлээ.

	Би юм хэлсэнгүй, боодолтой юмаа тавьж задлаад, зах дээрээс авсан даашинзаа гаргаж

	— За хө, Елена минь гээд түүн рүү очиж, — Чи одоо наадах салмайсан даашинзтайгаа явж болохгүй ээ. Би чамд сэтгэлийг чинь бодоод хамгийн эгэл, хямдхан даашинз авлаа. Ердөө л рубль хорин копейкийн үнэтэй юм. Одоо өмсөөд байна даа гэж хэллээ.

	Би нөгөө даашинзаа дэргэд нь тавьтал царайгаа гэнэт улайлган хэсэг зуур миний өөдөөс дүрлийтэл ширтэв.

	Елена онц их гайхахын зэрэгцээ, айхавтар сүрхий ичиж байна уу даа гэмээр харагдав, Гэвч түүний харцанд ямархан нэгэн ялдам зөөлхөн туяа татаад явчихлаа. Би түүнийг дуугүй байгаад байхаар нь ширээ рүүгээ эргэв. Миний байдал түүнд гайхалтай санагдсан бололтой байвч санаа бодлоо хөвчрүүлэн чангалж, газар шагайн суусаар байлаа.

	Миний тархи толгой өвдөж эргэх нь улам улам ихсэв. Цэнгэг агаар надад өчүүхэн ч ашиг болсонгүй. Гэтэл бас Наташа дээр очих хэрэгтэй байлаа. Түүний төлөө сэтгэл зовдог минь өчигдрөөс нааш багасаагүйгээр үл барам харин ч улам бүр нэмэгджээ. Тэгтэл гэнэт Елена намайг дуудаж байх шиг болов. Намайг түүний зүгт хандвал:

	— Та явахдаа битгий цоожилж бай. Би танайхаас хаашаа ч явахгүй гэж хажуу тийш харан, буйдангийн бүтээлгийг чигчийгээрээ оролдон, хамаг санаа бодлоо ганц түүнд төвлөрүүлсэн юм шиг хэллээ.

	— Тэгье, Елена, би зөвшөөрнө. Харин гаднын ямар нэг хүн ирвэл яана? Ямар ч хүн ирээ юм билээ, бүү мэд шүү дээ? гэхэд минь

	— Та надад түлхүүрээ орхичих, би дотроос нь түгжинэ. Хүн хаалга тогшвол, таныг эзгүй байгаа гэж хэлнэ гээд «Ингээд амархан шийдчих юмыг» гэсэн байртай над руу зальжин байдлаар харав.

	— Таны дотуур хувцсыг хэн угаадаг юм бэ? гэж намайг хариу үг хэлэхээс урьтаж гэнэт асуулаа.

	— Манай энэ байшинд нэг хүүхэн бий.

	— Би дотуур хувцас угааж чадна аа. Та өчигдөр идэх юм хаанаас авсан бэ?

	— Гуанзнаас.

	— Би бас хоол хийж чадна аа. Танд хоол хийж өгч байя.

	— Зүгээр ээ, Елена. За чи тэгээд ямар хоол хийж чаддаг юм бэ дээ? Шал дэмий юм ярьж байх юм...

	Елена дуугүй болж, уруу царайлав. Миний хориглож хэлсэн үг түүнийг гутраав бололтой. Наад зах нь арваад минут өнгөрлөө. Бид хоёр хоёулаа дуугүй байцгаав.

	— Шөл гэж тэр толгойгоо өргөлгүй гэнэтхэн хэлчихлээ.

	— Юун шөл? Ямар шөл? гэж би гайхан асуувал

	— Шөл хийж чадна аа. Ээжийгээ өвчтэй байхад хийж өгдөг байсан юм. Бас зах руу явдаг байсан гэв. 

	Би түүн рүү очиж, буйдан дээр зэрэгцэн суунгаа:

	— Елена чи ер нь өөрийнхөө ямар их нэрэлхүү хүн болохыг хараач. Би сэтгэлийнхээ дуудлагаар чамтай ингэж байна. Чи одоо хамаатан садан байхгүй зовж байна. Чамд тус болъё гэж байна. Намайг муудвал чи бас надад тус болбол сайн юмсан. Гэвч чи ингэж бодох хүсэлгүй байх шиг байна, надаас хамгийн жирийн нэг юм бэлэг авах нь чамд хэцүү болж байна. Би ямар намайг загнаж байгаа Бубнова биш дээ, гэтэл чи дорхноо л үнийг нь төлж, хөдөлмөрлөе гэж байх юм. Ингээд байвал, Елена минь, ичгэвтэр шүү гэж хэлэв.

	Елена хариу хэлсэнгүй, уруул нь татваганав. Надад нэг юм хэлэх гэсэн боловч шүд зуугаад хэлэхгүй байх шиг санагдав. Би Наташа дээр очих санаатай бослоо. Энэ удаад түлхүүрээ түүнд үлдээж, хэрвээ хүн ирээд хаалга тогшвол хэн бэ? гэж дуудаж асуух юм шүү гэж захив. Би Наташатай лав л нэг тун базаахгүй юм тохиолдсон байх, тэгээд урьд урьдынхтайгаа адил надаас нуугаад байгаа байх гэдэгт бүрэн итгэж байлаа. Тийм учраас юутай ч болсон түүн дээр ганцхан минут ороод гаръя, тэгэхгүй бол намайг яасан салдаггүй амьтан бэ гэж уурлаж болно гэж шийдлээ.

	Яг л миний санаснаар болов. Наташа намайг бас л дургүй ширүүн харцаар угтав. Дорхноо буцаад гарах нь зөв болов. Гэвч миний хоёр хөл солбилдож тушилдаад явчихлаа.

	— Наташа, би манайд байгаа охиныг яавал зохих вэ? гэдгийг чамтай зөвлөлдөхөөр түр ирлээ гэж эхэлмэгцээ Еленийн талаар бүгдийг бушуухан ярьж гарав. Наташа миний ярихыг дургүй сонсов.

	— Ваня минь, би чамд юу гэж зөвлөхийгөө мэдэхгүй байна. Их хачин амьтан юм байна гэдэг нь бүх юмнаасаа харагдаж байна. Магадгүй, маш их дарлуулж, маш их сүрдсэн амьтан ч байж болно. Ядахдаа биеийг нь тэнхрүүлэх хэрэгтэй. Чи түүнийг манайх руу өгөх гэж байна уу? гэж тэр хэллээ.

	— Би танайхаас өөр хаашаа ч явахгүй л гээд байх юм. Ер нь тэгээд тэд яаж хүлээж авахыг бурхан л мэдэх байх, надад мэдэх юм алга. За найз минь, чи яаж шүү байна даа? Чи өчигдөр нэг л муу байх шиг байсан байхаа? гэж намайг зүрх алдасхийн асуухад

	—-Тийм ээ. Өнөөдөр миний толгой нэг л базаахгүй байна. Манайхны хэн нэгтэй нь уулзаагүй биз? гэж хааш яаш асуув.

	— Үгүй. Маргааш очно. Маргааш чинь бямба гариг биз дээ...

	— Тэгээд юу гэж?

	— Орой ноён ирнэ...

	— Тэгээд юү гэж? Би мартаагүй байна.

	— Тийм ээ, би зүгээр л...

	Наташа яг өмнө минь зогсоод миний нүд рүү удтал эгцлэн ширтэв. Түүний харцанд нэг л шийдэмгий, нэг л хэрсүү, нэг л улайрсан галтай дөлтэй байдал ажиглагдав.

	— Ийм байна аа, Ваня. Хичээж үз, чи манайхаас яв, чи надад аягүй их саад болоод байна... гэж тэр хэллээ.

	Би сандлаасаа босож, түүний өөдөөс тийм гэхийн тэмдэггүй гайхан ширтэж:

	Хүүе, найзаа, Наташа! Чи яаж байна? Чи чинь юу болов оо? гэж хиртхийн дуу алдсанд,

	— Юу ч болоогүй! Цөмийг нь, цөмийг нь чи маргааш мэдэх болно, харин би одоо ганцаараа байхыг хүсэж байна. Дуулж байна уу, Ваня чи одоохон яв. Чамайг хараад байх нь надад дэндүү, бүр даанч хэцүү байна! гэв.

	— Чи хэл л дээ, адаглаад...

	— Цөмийг нь чи маргааш мэднэ! Ай бурхан! Чи ер нь явах уу? үгүй юү?

	Би гарлаа. Дэндүү их гайхсан болохоороо мэдээтэй, мэдээгүйн хооронд болсон байжээ. Миний араас Мавра ухасхийн пин рүү ороод:

	— Уурлаж байна уу, яаж байна? Би бүр ойртохоосоо айдаг болоод байна гэж надаас асуув.

	— Тэгээд юу болчих нь энэ вэ?

	— Манай нөгөөдөх манайхаар шагайгаагүй гурав хонож байна!

	— Юун гурав хоног гэж? Наташа өчигдөр надад хэлэхдээ түүнийг өглөө ирээд явсан, бас ,орой нь ирэх гэсэн... гэж ярьсан шүү дээ гэж гайхан хэлбэл

	— Юуны чинь орой. Ерөөсөө өглөөгүүр ч ирээгүй! Үүгээр шагайгаагүй гурав хонож байна гэж би чамд хэлж байна шүү дээ. Өглөөгүүр ирсэн гэж өчигдөр чамд өөрөө ярьсан гэж үү дээ?

	— Ярьсан гэм дээ.      

	Мавра бодол болон:

	— За тэгэхээр, түүнийг ирээгүй гэж чамд үнэнийг нь хэлэхгүй байхыг бодоход их л эмзэглэж байгаа юм байна даа. Мөн догь байна аа! гэхэд нь 

	— Энэ чинь яаж байгаа хэрэг вэ! гэж би дуун алдав.

	— Би юу ч мэдэхгүй, энэ хүнийг яахыгаа мэдэхгүй байна гэсэн хэрэг дээ гэж Мавра алгаа дэлгэн хэлээд

	— Өчигдөр намайг түүн рүү хоёр ч удаа илгээхээр завдсанаа хоёуланд нь замаас буцаасан. Харин өнөөдөр бүр надтай ч ярих дургүй байна. Ядахдаа чи цаадахтай нь уулздаг ч болоосой. Би энэ хүнийг орхиод гарч зүрхлэхгүй байна гэв.

	Би ухаан мэдээгүй шахам шатаар уруудан гүйлээ.

	— Чи манайхаар оройхон ирэх үү? гэж хойноос минь Мавра хашхирав.

	— Харж л байж болъё. Би харин чам дээр ирж юу болж, яаж байгааг асууж магадгүй. Өөрөө мэнд байвал тэр шүү дээ гэж би явуут дундаа хариулав.

	Үнэхээр миний зүрх рүү нэг юм дэлсээд авах шиг болсон билээ.

	 


X бүлэг

	 

	Би Алешийнх руу шууд очлоо. Тэр нь Тэнгисийн бага гудамжид аавындаа суудаг байв. Ноён хэдийгээр ганцаараа боловч зэгсэн том байртай байсан юм. Алеша тэр байрны хоёр сайхан өрөөг эзэмшин суудаг байсан бөгөөд би тэднийхээр бараг очдоггүй, түүнээс өмнө нэг л удаа очсон шиг санагдана. Харин Алеша манайхаар байнга орж гардаг, ялангуяа Наташатай холбоотой болсныхоо эхэн үед их л ирдэг байж билээ.

	Алеша гэртээ байсангүй. Би шууд яваад түүний суудаг өрөөнд орж ийм нэгэн зурвас бичиж үлдээв.

	«Алеша, та солио туссан юм шиг байна. Мягмар гаригийн орой таны аав өөрийн биеэр Наташийг гуйж, өөрийн чинь эхнэр болооч гэж байсныг би ч нүдээрээ үзсэн, та ч гэсэн тэгж гуйхад нь баяртай байж билээ, гэтэл таны энэ хэр биеэ авч яваа байдал баахан гайхалтай байна. Та ер Наташийг яаж байгаагаа мэдэж байна уу, үгүй юу? Юутай ч атугай, таны энэ байдал ирээдүйд эхнэр болох хүний өмнө туйлын нэр хүндгүй, хөнгөн хийсвэр юм шүү гэдгийг миний энэ зурвас сануулах байх. Би танд ёс журам сурталдаад байх ямар ч эрхгүй хүн гэдгээ сайн мэднэ, гэхдээ энэ талаар би огтхон ч анхаарахгүй байна.

	Р. S.16 Миний энэ захидлын талаар Наташа юу ч мэдэхгүй байгаа. Тэр ч байтугай таны тухайд ярьсан хүн нь ч биш юм шүү».

	Би тэр зурвасыгаа битүүмжлээд ширээн дээр нь орхив. Миний асуусан асуултад зарц нь Алексей Петрович ерөөсөө гэртээ байдаггүй шахам бөгөөд одоо ч гэсэн шөнө, үүр цайхаас өмнөхөн л ирвэл ирэх байх гэж хариуллаа.

	Би арай хийж гэртээ хүрлээ. Тархи толгой эргээд, хөл суларч чичгэнэн байв. Манай Өрөөний хаалга онгорхой. Николай Сергеич Ихменев ирчихсэн, намайг хүлээгээд сууж байв. Тэр нь ширээний дэргэд дуугүй суугаад Еленийг гайхан ширтэж, Елена ч гэсэн өөрцгүй хэдий таг дуугүй боловч түүнээс багагүй гайхан ажиглаж байлаа, «Тэгнээ тэр, өвгөнд гайхалтай л харагдах ёстой доо» гэж би бодов.

	— За хө, дүү хүү чамайг бүтэн цаг хүлээж байна, үнэнээ хэлэхэд чамайг ийм,... байх юм гэж ердөө ч бодоогүй шүү гэж өвгөн өрөө тасалгааг тойруулан харж, Елена руу сэмхэн нүд ирмэн хэллээ. Түүний харцанд гайхсан шинж илэрхий байв. Гэвч сайтар ойртон ажиглавал сэтгэл зовж, гунигласан байдал мэдэгдлээ. Царай нь ердийнхөөсөө цонхийсон үзэгдэв.

	— Аль вэ, суугаарай хө. Чам руу яарч ирлээ, ярих юм байна. Үгүй, чи чинь яачихаа вэ? Царай чинь хачин байна гэж санаа зовж сандарсан байдлаар үргэлжлүүлэн хэллээ.

	— Бие муу байна аа. Бүр өглөөнөөс толгой эргээд байна.

	— За чи биеэ бод, хааш хэрэг байж болохгүй шүү. Салхи цохив уу, яав?

	— Үгүй ээ. Зүгээр л хөөрч унах гээд байна. Би заримдаа ингэдэг юм. Харин таны бие сайн уу?

	— Сайн сайн. Би зүгээр түргэн дундаа ингэсэн юм. Ярих юм байна. Суугаарай.

	Би ширээ рүү сандал дөхүүлж, түүний өөдөөс харан суув. Өвгөн над руу жаахан бөгтийгөөд шивгэнэх шахам дуугарч:

	— Чи үүнийг битгий хар, хөндлөнгийн юм ярьж байгаа юм шиг дүр үзүүл. Энэ чинь, юун ийм хүн; танайд байдаг билээ?

	— Би танд сүүлд ярья, Николай Сергеич. Энд сууж байснаа боовны дэлгүүрт нас бардаг нөгөө Смитийн зээ охин нь байгаа юм, ядарсан өнчин амьтан.

	— Өө, түүнд чинь зээ охин байсан юм бий! Үгүй мөн хачин амьтнаа! Хүн хараад л байдаг, хараад л байдаг! Дахиад таван минут болсон л бол би сууж байж тэсэхгүй болох байлаа. Хэл амаа татчихаад, одоо болтол нэг ч үг дуугардаггүй шүү. Үүнтэй байхад нэг л аймаар эвгүй юмаа, хүн гэхэд адилгүй бодогдоод байна. Энэ чинь тэгээд яагаад танайд ирсэн юм бэ? Өвөөгийнхөө нас барсныг мэдэлгүй, өвөөдөө гэж ирсэн байж таарна биз. 

	— Тийм. Их л золгүй хүүхэд дээ. Өвгөн бүр нас барж байхдаа үүнийг дурссан юм шүү.

	— Мөөн! Өвөө нь ямар бол зээ нь тийм л байж таарна. Энэ бүгдийг дараа надад яриарай. Ийм их золгүй амьтан юм бол юухан хээхнээр туслах хэрэг гарч ч болох байлгүй... Харин одоо чи үүнд гадагшаа гарч бай гэх арга байхгүй юу, яагаад гэвэл чамтай нэг сайн ярьж авах хэрэгтэй байна.

	 — Гараад очих газар байхгүй шүү дээ. Манайд сууж байгаа юм чинь.

	Тийнхүү би өвгөнд ганц хоёр үгээр тайлбарлаад балчир хүүхэд юм чинь, дэргэд нь ярилцаж болно оо гэж нэмэв.

	— За тийм дээ... балчир амьтан байна. Харин, дүү хүү чи намайг бүр бодлогод оруулчихлаа. Бурхан минь, чамтай цуг байдаг байх нь ээ!

	Тэгээд өвгөн Елена руу дахин нэг удаа гайхан ширтэв. Елена ч, өөрийг нь ярилцаж байгааг мэдэж, толгой гунхайн, бяцхан хуруугаар буйдангийн бүтээлгийн захыг чимхлэн дуугүй суув. Тэр нь шинэ даашинзыг хэзээний өмсчихсөн, зохиж таарсан гэдэг нь жигтэйхэн байлаа. Бас үсээ ердийнхөөс толийтол самнасан нь шинэ даашинзтай болсных ч байж болно. Ер нь хачин зэрлэг харцтай байгаагүй сэн бол тун ч нүдэнд дулаахан охин сууж байв.

	— За, дүү хүү минь, товч бөгөөд тодорхойхон шиг ярих хэрэгтэй байдаг. Энэ маань чухал бөгөөд унжирсан ажил байгаа юм... хэмээн өвгөн дахиад л эхлэв.

	Николай Сергеич доош харан, их л ихэмсэг бодолтой дүр үзүүлэн сууж, хэдийгээр яарч «товч бөгөөд тодорхой» байсан ч үгээ эхлэх арга учраа олохгүй байв. «Нэг л юм болох нь ээ?» гэж би бодов.

	— Ингэхэд, Ваня минь, би чамд асар их хүсэлттэй ирлээ. Гэвч эхлээд... чамд зарим нэг учир байдлыг... онц чухал эгзэгтэй учир байдлыг тайлбарлах хэрэгтэй гэж одоо би үзэж байна...

	Өвгөн нэгэнтээ хоолойгоо засаж, над руу хараад авав. Тийн хараад авснаа царайгаа улайлгав. Царайгаа улайлгаснаа овсгоо муутай байна гэж өөртөө уурлав. Уурласнаа шийдээд:

	— За тийм дээ, одоо юугаа ч тайлбарлах билээ дээ? Чи мэднэ газар даа. Би ердөө л ноёныг халз тулаанд дуудна. Тэгээд чамайг энэ ажлыг зохион явуулж, миний зуучлагч болоосой гэж хүсэх байна гэж хэлэв.

	Би лагхийтэл сандлынхаа түшлэгийг налж, мэл гайхаж, цэл хөхрөн түүнийг ширтлээ.

	— Юуг нь хараа вэ! Би солиороогүй байна шүү.

	— Үгүй, энэ чинь, Николай Сергеич гуай! Ямар гээч шалтаг ямар гээч зорилго вэ? Ер нь тэгээд ингэж яаж болох юм бэ...

	— Шалтаг! Зорилго! Мөн догь байна!... гэж өвгөн хашхичив. 

	— За, за. Би таны юу хэлэхийг мэдэж байна. Гэхдээ та ийм юм хийснээрээ ямар тус хийх юм бэ? Халз тулалдахаар юу шийдэх юм бэ? Үнэнээ хэлэхэд би ч юу ч ойлгохгүй байна.

	Би чамайг юу ч ойлгохгүй байна гэж бодсон юмаа. Чи сонс. Бидний зарга дууслаа. (Өөрөөр хэлбэл ойрын хэд хоногт дуусна. Зөвхөн хий хоосон хэлбэрийн юм нь үлдэх болно). Би заргаа алдлаа. Арван мянгыг төлөх болоод байна. Ингэж намайг шийтгэлээ. Үүнийг Ихменевка суурин даана. Ийм учраас энэ муухай амьтан мөнгөөр хангалттай боллоо, гэтэл би гэдэг хүн Ихменевкийгээ тавьж өгөөд, өрөө төлж, хөндлөнгийн хүн болно. Тэгээд л би толгойгоо өндийлгөж байна. Эрхэм ноёнтон та янз бүрийн арга сүвэгчилж, намайг хоёр жил доромжиллоо. Та миний нэрийг, миний гэр бүлийн нэр төрийг шившиг болголоо. Би энэ бүхнийг тань тэсэж өнгөрүүлэх ёстой байлаа шүү дээ! Би тэгэхэд таныг өрсөлдөөнд дуудаж болохгүй байсан. Хэрэв тэгсэн бол та «Чи мөн зальтай хүн ээ, эрт орой нэгэн цагт би буруутан энэ хүнд мөнгө төлнө гэж бодохоороо надад мөнгө төлөхгүйн тулд намайг алах бодолтой байна уу! Тэгж ярихгүй ээ, эхлээд зарга маань яаж төгсөхийг харъя, дараа нь чи дуудаарай» гэх байсан юм. Одоо, эрхэм ноёнтон гуай минь, зарга шийдэгдэж, та хангагдлаа, ингэхээр ямар ч бэрхшээл байхгүй боллоо, ийм учраас одоо халз тулалдах газар руугаа ирвэл зөв юм бишүү.Үүнд л учир нь байна. Тэгэхээр, сая л нэг юм өөрийнхөө ч, ер бүх юмныхаа өшөөг авах гэсэн би чиний бодлоор буруутан болж байна уу!

	Түүний нүд гялалзав. Би өвгөнийг удтал дуугүй ширтэв. Сэтгэлийн нууцад нь нэвтрэн орох сон гэж надад бодогдов.

	Тэгж тэгж бие биеийнхээ санааг ойлголцоход маань хэрэг болох гол зүйлийг хэлэхээр шийдэж:

	— Николай Сергеич гуай, та надад юугаа ч нуухгүй, ний нуугүй байж чадах уу? гэж асуувал

	— Чадна аа гэж баттай хариулав.

	— Тэгвэл шулуухан хэлээдэх. Ганцхан өшөө авъя гэсэн бодол л халз тулаанд дуудаад байна уу, эсвэл танд өөр ямар нэгэн зорилго байсан уу? гэж асуухад минь

	— Ваня, зарим зүйлийн талаар надтай ярихыг хэнд ч зөвшөөрөхгүйг минь чи мэдэж байгаа. Гэвч энэ удаад онцгойд үзэж зөвшөөрье. Яагаад гэвэл чи өөрийнхөө сийрэг ухаанаар тэр зүйлийг тойроод гарч болохгүй юм байна гэж дорхон нь тааж мэдлээ. Бас надад өөр зорилго байгаа юм. Энэ бол баларсан охиноо аварч, сүүлийн үеийн учир байдлаас болоод тавигдаж байгаа хөнөөлт замаас нь гаргах явдал мөн гэж хариулав.

	— Гэтэл та түүнийг ингэж халз тулаан хийснээрээ яаж аврах юм бэ? гэдэг асуулт л сонин байна.

	— Одоо тэнд болж байгаа бүх зүйлд саад хийснээрээ аварна. Чи сонс, намайг эцэг хүний ямар нэгэн нинжин сэтгэл гэх мэтийн элдэв сонирхолдоо хөтлөгдөж байна гэж битгий бод. Энэ бүхэн бол цөм дэмий солиорол! Би сэтгэлийн доторхыгоо хэнд ч харуулахгүй. Чи ч түүнийг минь мэдэхгүй. Манай охин намайг орхиж нууц амрагтайгаа манайхаас гарч явсан. Тийм болохоор нь би түүнийг сэтгэлээсээ таягдаж хаясан, тэр оройдоо л бүр нэгмөсөн таягдаж хаясан, чи санаж байна уу? Чи намайг охиныхоо зургийг үзээд эхэр татаж байхыг харсан бол түүнийг уучлах хүсэлтэй байгаа юм байна гэдэг дүгнэлт хараахан хийж болохгүй. Би тэгэхэд ч гэсэн уучлаагүй. Би алдагдсан жаргал баясал, бүтэшгүй мөрөөдлөө бодоод уйлсан болохоос биш одоогийн байгаа түүнийг харамссандаа тэгсэн юм бишээ. Магадгүй, би байнга уйлж байгаа байж болно. Би үүнийг урьд ганц үрдээ хорвоо дээр хамгаас хайртай байснаа хүлээхээс ичихгүй байгаагийн адилаар үнэнээ хэлэхээс ичихгүй байна. Энэ бүхэн, миний одоогийн байдалтай зөрөлдөж байх шиг байна. Хэрэв тийм бол, хэрэв та нэгэнт өөрийн охин гэж тооцохоо больсон охины хувь заяанд падгүй юм бол одоо тэнд болж байгаа юманд юу гэж хутгалдах гээд байгаа юм бэ? гэж чи надад хэлж болох юм. Би ингэж хариулна. Нэгдүгээрт, адгийн муухай хорон санаатай хүний бах тавыг хангахгүйн тулд, хоёрдугаарт, хамгийн жирийн хүнлэг нинжин сэтгэлээс болж байна. Тэр миний охин нэгэнт биш болсон байлаа ч гэсэн, ямар ч арчаагүй, харж хамгаалах хүнгүй түүнийг бүрмөсөн баллах гэж улам бүр хуураад байхад нь хууртагдсаар байгаа амьтан шүү дээ. Би тэр хэрэгт шууд оролцож чадахгүй, гэхдээ шууд бусаар, халз тулаанаар оролцож чадна. Намайг алах юм уу, цусыг минь урсгадаг юмаа гэхэд тэр охин бидний татсан тэг дээгүүр алхаад гарна гэж үү дээ. Магадгүй, миний хүүр дээгүүр намайг алсан хүний хүүтэй цуг, нөгөө нэг эцгийнхээ хүүр дээгүүр тэрэгтэйгээ гараад явсан хааны охин шиг (чамайг уншиж сурахад тус болсон нэг бяцхан ном манайд байсныг санаж байна уу?) жаргана гээд алхаад гарч болох л юм. Тиймээ, эцсийн эцэст халз тулаан хийхэд хүрвэл нөгөө эрхэм ноёд маань өөрснөө хурим найр хийх хүсэлгүй болно шүү дээ. Нэг үгээр хэлбэл би тэгж гэрлэхийг нь хүсэхгүй байна, түүнийг гүйцэлдүүлэхгүйн төлөө би хамаг хүчин чармайлтаа тавина. Чи одоо намайг ойлгов уу?

	— Үгүй шүү. Хэрэв та Наташадаа сайн сайхныг хүсэж байгаа юм бол түүний гэр бүл болоход тэр зүйлд нь саад хийх гэж яахаараа ингэж шийдэж байгаа билээ? Наташа чинь үүнээс хойш энэ дэлхийд олон жил явна. Түүнд сайн нэр хэрэгтэй шүү дээ.

	— Үхсэн хойноо, хүн амьтны бодол ямар пад байна. Наташа үүнийг л бодвол зохилтой сон! Түүний хувьд хамгийн гол шившиг нь ингэж гэр бүл болоход байна, чухамхүү энэ муухай хүмүүс, энэ арчаагаа алдсан орчлонтой холбогдсонд л байна гэдгийг ойлговол зохилтой сон. Ууч бардам сэтгэл нь түүний энэ байдлын хариу болох ёстой. Тэгвэл би түүнд гар сунгаж ч болох юм, тэгэхийн цагт миний охины нэр төрийг хэн гутаах гэж оролдохыг харж байж болно оо, гайгүй!

	Ийм аргаа барсан идеалист үзэл надад бүр гайхалтай санагдлаа. Гэвч би түүнийг өөрийн ухаангүй шахам байж, ууртаа хэллээ шүү дээ гэж төдхөн ойлгов. Би түүнд

	— Энэ чинь дэндүү нэг чигийн, дэндүү харгис байна. Та түүнээс төрөх үед нь өөрийнхөө өгөөгүй байж болох хүчийг шаардаад байна. Тэр зөвхөн хатагтай болохыг хүссэндээ ингэж гэрлэхийг зөвшөөрч байна гэж үү? Тэр чинь хайртай дуртай байна шүү дээ. Энэ чинь тачаал сонирхол, оногдсон хувь тавилан. Та бас Наташаас олон түмний санаа бодлыг жигшин үзэхийг шаардаж байна, тэгсэн байтлаа та өөрөө түүний өмнө мэхэлзэж байна. Ноён таныг гомдоож, баян ноён айлтай худ ураг болох санаатай заль мэх гаргалаа гэж сэжиглэн олонд зар тараагаад байхад та одоо тэдний зүгээс ес төдий гэрлэх санал тавьсны дараагаар охин минь өөрөө татгалзах юм бол урьдын гүтгэлэгт хамгийн бүрэн хамгийн илэрхий няцаалт болно гэж бодож байх юм. Таны хүсэж байгаа юм энэ л байна, та ноёны санаа бодлын өмнө мэхэлзэж, түүнийг өөрийнхөө алдааг ойлгож зөвшөөрөөсэй гэж хүсэж байна. Та түүнийг элэг доог болгож, түүнээс өшөөгөө авах сан гэж тэмүүлээд байна, үүний төлөө та охиныхоо зол жаргалыг золиосонд гаргах гэж байна. Энэ чинь хар амиа хичээсэн үзэл биш гэж үү? гэж хариулав.

	Өвгөн хөмсөг атируулж, баргар царайлан удтал юу ч ярихгүй суув.

	Тэгж тэгж, сормуус дээрээ нулимс бөнжигнүүлэн:

	— Ваня, чи надад шударга биш байна. Бүр үнэхээр шударга биш байна гэж андгайлъя, гэвч үүнийг орхиё. Би чиний өмнө сэтгэлийн доторхыгоо дэлгээд тавьчихаж чадахгүй байна гээд босож, бүрхээ аваад, — Чи сая охины зол жаргал гэж ярилаа. Тэгвэл би тэр зол жаргал гэдэгт чинь ёстой яасан ч итгэхгүй байна, түүнээс гадна миний оролцоогүйгээр энэ гэрлэлт хэзээ ч бүтэхгүй гэдгийг л хэлье гэв.

	— Юу гэсэн хэл бэ? Та яагаад тэгж бодож байна? Та магадгүй, ямар нэг юм мэдэж байна уу? гэж би сонирхон дуу алдвал

	— Үгүй ээ, онц мэдэх юм алга. Гэхдээ энэ золигийн үнэг тэгж зүрхэлж чадаагүй байна. Энэ бүхэн цөм дэмийрэл, цөм далд хорон санаа. Би тэгж итгэж байна, чи миний хэлснийг тогтоогоорой, яг биелнэ шүү. Хоёрдугаарт, тэгж гэр бүл болох нь биелэгддэг юмаа гэхэд, өөрөөр хэлбэл цаад муухай золиг нь тэгж гэрлэхийгээ өөртөө ашигтай гэж үзээд хэнд ч мэдэгдээгүй, онцгой нууцгай тооцоотой байх юм бол, (үнэхээр миний ойлгохын аргагүй тооцоо байгаад) өөрөө шийдэж, өөрийнхөө зүрх сэтгэлээс л охин минь тэгж гэр бүл болоод жаргах уу, үгүй юү? гэдгийг асуу гэсэн үг болно. Өө Эрэх, басамжлах, бүр одоо хэр нь бүсгүйн хайр сэтгэлийг дарамт гэж тооцож байгаа хархүү чинь гэрлэмэгцээ л хүндэтгэхээ больж, гомдоож басамжилж эхэлнэ дээ. Тэгэхийн сацуу залуугийн зүгээс сэтгэл хөрөхийн хэрээр бүсгүйн тачаалын гал бадрах болно. Хардах, шаналах, зовох, салах, магадгүй бүр гэмт хэрэг ч гарч мэднэ... Тэгж ярихгүй ээ, Ваня минь! Хэрвээ та нар түүгээр нэг юм зохион байгуулж чи тусалж байгаа бол бурхны өмнө хариуцлага хүлээнэ шүү гэж урьдаас хэлье, гэхдээ нэгэнт оройтсон л байх вий! Баяртай!

	Би түүнийг зогсоож:

	— Байзнаарай, Николай Сергеич ээ, ингэж тогтъё. Хүлээцгээе. Энэ хэргийг нэг бус нүд харж байна гэдэгт итгэгтүн, магадгүй, иймэрхүү халз тулаан энэ тэр гэлгүй, аяндаа, хүч хэрэглэх юм уу хиймлээр биш, хамгийн сайнаар ч шийдэгдэж болно. Цаг хугацаа гэдэг бол юмны учрыг олдог хамгийн шилдэг зүйл гэдгийг танд хэлье. Ноёнтон таны энэ өдлөгийг хүлээж авна гэж та ганцхан минут боловч бодлоо гэж үү дээ? гэвэл

	— Яагаад авахгүй гэж? Чи чинь яаж байна, сэхээрээч! гэв.

	— Хүлээж авахгүй гэдгийг би танд андгайлъя, бүрэн хангалттайгаар булзаарах арга олно гэдэгт итгэгтүн. Тэгэхдээ бүр туйлын нарийнаар бардам хийнэ гээч. Гэтэл та тэр завсар хүн амьтны элэг доог болж дуусна...

	— Өршөөж үз, өршөөж үз, дүү хүү минь! Чи ингэснээрээ намайг бүр сүйдэлж орхилоо! Яахаараа хүлээж авахгүй байх юм бэ? Үгүй дээ, Ваня, чи зүгээр л нэг яруу найрагчаас цаашгүй хүн юмаа! Тэгээд ер нь, чиний бодлоор бол тэр хүнд надтай үзэлцэх нь ичгэвтэр юм болж таарч байна уу? Би түүнээс дордсон юм алга. Би бол настай хүн, басамжлуулж доромжлуулсан эцэг хүн. Чи бол оросын нэг утга зохиолын хүн, тийм болохоороо бас л нэг хүндтэй хүн, миний зуучлагч болохноо ч болно... Чиний ер юу гэх гээд байгааг би үнэндээ ойлгохгүй байна...

	— Та харж л байгаарай. Цаадах тань та өөрөө түүнтэй үзэлцэх нь яавч бүтэхгүй юм байна гэдгийг хамгийн түрүүн ойлготол чинь олон шалтаг гаргаж ирнэ дээ.

	— Үгүй ер... За тийм байж, найз минь, чинийхээр болбол болтугай! Би тэгэхээр зохих цагийг болтол хүлээх болж байна даа. Цаг хугацаа хааш нь Эргүүлэхийг харж л байя. Харин ийм байна аа, миний найз, хоёулхнаа ингэж ярилцсаныг тэднийд ч, Анна Андреевнад ч хэлэхгүй гэдэг үнэн үгээ шударгаар хэл.

	— Тэр болно оо.

	— Хоёрдугаарт, өршөөж үзэж, энэ талаар дахиж надтай битгий ярьж үзээрэй.

	— Тэр болно оо, тангараглая.

	— Хамгийн сүүлд бас нэг гуйлт байна. Хонгор минь чамд манайд ирэх нь уйтгартай байж болох юм, гэхдээ л бололцоо чинь байвал олон олон ирж байгаач. Хөөрхий муу Анна Андреевна минь чамд голгүй хайртай юмаа... Т-т-тэгээд чамайг ирэхгүй болохоор уйдаад байх юм, Ваня чи ойлгож байна уу?

	Өвгөн ингэж хэлээд миний гарыг атгалаа. Би чин сэтгэлээсээ түүнд ам өгөв.

	— За одоо, Ваня минь, сүүлчийн нэг эгзэгтэй юм үлдлээ. Чамд мөнгө байна уу, үгүй юү?

	— Мөнгө ий! гэж би гайхан давтав.

	— Тиймээ (өвгөн ч бас улайж, доошоо харав). Дүү хүү минь, би чиний орон гэрийг... байр байдлыг чинь харлаа. Тэгээд чамд яаралтай чухал зардал гараад байдаг юм биш биз гэж бодлоо (Чухамхүү одоо л тийм байж болох юм). Тэгвэл энэ зуун тавин рублийг дав дээрээ авч бай...

	— Зуун тавь, дав дээрээ гэнэ шүү, та чинь өөрөө заргаа алдчихсан хэр нь үү!

	— Ваня, чи намайг нэг л ойлгохгүй байх шиг харагдаад байна! Яаралтай чухал хэрэгцээ гэж байж болох шүү дээ, ойлгооч чи минь. Зарим үед мөнгө гэдэг чинь биеэ даасан байдалд, биеэ дааж шийдэхэд тус болдог юм. Одоо дээрээ чамд хэрэггүй байж болно л доо, гэхдээ хойшдоо хэрэг болох юм биш биз? Юутай ч гэсэн би үүнийг чамд үлдээе. Миний цуглуулж чадсан нь энэ л байна. Зарахгүй бол буцаагаад өгнө биз. За одоо баяртай! Бурхан минь, чи яасан цонхигор байна вэ! Нэг л өвчтэй байх чинь...

	Би татгалзсангүй, тэр мөнгийг нь авлаа. Түүнийг ямар бодолтой өгч байгаа нь дэндүү тодорхой байлаа.

	— Би арай чарай хөл дээрээ байна гэж түүнд хэлэв.

	— Биеэ бодох хэрэгтэй шүү, Ваня, биеэ бодох л хэрэгтэй дээ, хонгор минь! Өнөөдөртөө хаашаа ч битгий яв. Чамайг иймэрхүү байгаа гэдгийг би Анна Андреевнад хэлэмз. Аль эсвэл доктор авчрах уу? Би маргааш эргэж ирнэ ээ. Өөрөө хөлөө зөөх чадалтай байсан цагтаа байдаг хүчээ гаргаад л үзнэ дээ. Харин чи одоо хэвтмээр санж... За баяртай. Баяртай, охион, цаашаа эргэчих шив дээ! Хөөе, найз аа! Май, бас энэ таван рублийг ав. Охинд өгч байгаа юм шүү. Намайг өгсөн гэж охинд битгий хэлээрэй, зүгээр л өөрийнх нь юманд зараарай, шаахай маахай ч авдаг сан уу, дотуур хувцас мувцас гээд юу эс мундах вэ! Баяртай, найз минь.

	Би түүнийг дааман хүртэл гаргаж өгөв. Хашаачийг хоолонд яваад ирээч гэж гуйх хэрэгтэй байв. Елена одоо болтол юм идээгүй байлаа...

	 


XI бүлэг

	 

	Гэтэл би гэртээ эргэн ирмэгцээ л толгой минь эргээд өрөөнийхөө гол дунд ойчоод өглөө. Еленийн дуу алдсаныг л санаж байна. Тэр сандран гараа гозосхийлгээд намайг дэмнэн түшиж авахаар ухасхийлээ. Энэ бол миний ой ухаанд бүтэн үлдсэн эцсийн хором байв.

	Тэгээд орондоо хэвтэж байхдаа мэдээ оров. Елена тэр үеэр идэх юм авчирсан хашаачтай элбэж байж таныг буйдан дээр аваачиж хэвтүүлсэн гэж сүүлд нь ярьсан юм. Би хэд хэдэн удаа сэрж, сэрэх болгондоо шаналж санаа зовчихсон Еленийн нүүр дээрээс минь тонгойж байхыг харлаа. Гэхдээ би тэр бүгдийг нойрон дундаа юм шиг, манан дотор юм шиг санаж байна. Хөөрхий охины нүдэнд дулаахан дүр миний өмнө зүүд зэрэглээ шиг, зураг хөрөг шиг бүдэг бадаг сүүмэлзээд байлаа. Тэр надад уух юм авчирч, орон дээр минь бөөцийлөн янзалж, гуниглаж айчихсан царайлаад өмнө минь сууж, бяцхан хөөрхөн хуруугаараа үс толгойг минь илбэж байв. Миний нүүрийг нэг удаад үнсээд авсныг нь санаж байна. Бас нэг удаа гэнэт шөнө сэрээд, миний хэвтэж буй буйдан руу нааж тавьсан ширээн дээр тортогтон асах лааны гэрэлд миний дэр дэрлэчихсэн, цайвар уруултай амаа ялимгүй ангайлгасхийгээд, халуухан хацраа алгаараа дараад нүүрээ цааш нь харуулчихсан, айх байдалтай унтаж байхыг үзлээ. Гэвч би зөвхөн өглөө эрт сайн сэхээ орсон юм. Лаа шатаж дуусжээ. Мандах нарны улбар туяа хэдийнээ ханан дээр тусжээ. Елена ширээний өмнөх сандал сандайлаад зүүн гараа ширээн дээр тавьж ядарсан толгойгоороо дэрлээд бөх гэгчээр унтаж байлаа. Би тэгээд хүүхдийнх шиг царай, нойрон дундаа нэг л гунигтай мэт илэрхийлэл, нэг л хачин эмзэг сайхан байдал, урт сормуус дарсан турь муутай хацар, хажуу тийшээ хааш яаш сүлжээстэй чигээрээ ойчсон нь нүсэр өтгөн харагдах тас хар үс хүрээлэн эмжсэн зэвхий нүүрийг нь хараад авснаа санаж байна. Нөгөө гар нь миний дэрэн дээр тавиастай байлаа. Би тэр туранхай чөргөр гарыг нь сэмээрхэн гэгчээр үнсээд авбал хөөрхий охин сэрсэнгүй, зөвхөн цайвар уруул нь үл мэдэг инээмсэглэх шиг болов. Би түүнийг харж харж бие сэтгэлийг тэнхрүүлэн эдгээх нойроор тайвуухан унтлаа. Би тэр удаад бараг л үд болтол унтав. Тэгээд сэрэхдээ бараг л эдгэрчихсэн мэт санагдлаа. Гагцхүү үе мөч болгон суларч хүндэрсэн нь саяхан өвчтэй байсныг гэрчилж байв. Тийнхүү гэнэт хөөрч унах удаа өмнө нь ч надад тохиолдож байсан болохоор би сайн мэддэг байсан юм. Тэр өвчин төлөв нэг хоногийн дотор шувтарна. Тэгэхдээ тэр хоног зэгсэн ширүүн огцом аашлахад нь саад болсонгүй.

	Бараг л бага үд болсон байлаа. Өрөөний буланд оосор татаад өчигдөр миний авсан хөшиг өлгөснийг би хамгийн түрүүнд харав. Тийнхүү Елена санаачилж, өрөөний буланг өөртөө тасалж авчээ. Елена пийшингийн наана суугаад данханд ус буцалгаж байв. Тэр намайг сэрснийг мэдмэгц баясан мишээж, төдхөн над руу хүрч ирэв.

	Би түүний гарыг барьж:

	— Найз минь, чи намайг шөнөжин сахиж хонолоо. Би чамайг ийм сайн хүн гэж мэдсэнгүй гэвэл

	— Та намайг сахиж хонолоо гэдгийг яаж мэдээ вэ? Би шөнөжингөө унтсан ч юм билүү? гэж над руу ичингүйрсхийн залирхаг цайлган царайлж хэлэхдээ сэтгэл зовж царайгаа улайлгав.

	— Би сэрээд цөмийг нь харсан. Чи үүр цайхаас өмнөхөн унтсан... гэж хэлтэл Елена

	— Цай уух уу? гэж өөрийг нь нүүрэн дээр нь магтаж хэлэхэд үргэлжлэн ярилцахаас түвэгшээдэг  ухаалаг, хатуу үнэнч хүмүүсийн адилаар миний яриаг тас цохилоо.

	— Ууя, харин чи өчигдөр юм идсэн үү? гэж би хариу асуувал

	— Өдөр юм идээгүй, орой идсэн. Хашаач авчирсан.

	Та одоо битгий ярь, тайван хэвт. Та тийм ч их сайжраагүй байна гэж надад цай авчран орон дээр суух зуураа хариуллаа.

	— Юуны чинь хэвтэх! Үдшийн бүрий болтол хэвтээд гадагшаа явна. Леночка минь, би явалгүй болохгүй.

	— Тийм бол яая гэх вэ! Та хэнийд очих юм бэ? Өчигдөр ирдэг айлчныд биш биз?

	— Үгүй ээ, тэднийх биш.

	— Тэднийх л биш бол боллоо. Тэр хүн өчигдөр таныг үймүүлчихсэн шүү. Тэдний охиных руу очих юм уу?

	— Чи яагаад тэдний охиныг мэддэг билээ?

	— Би өчигдөр цөмийг нь сонссон гэж газар шагайн хэлэв.

	Түүний царай барайж, хөмсөг нь атиралдав.

	— Их муу өвгөн гэж нэмж хэллээ.

	— Чи түүнийг таньдаг юм гэж үү? Харин ч их сайн хүн дээ.

	— Биш биш. Их муу санаатай хүн. Би сонссон юм чинь гэж Елена яриандаа халсхийн хариулав.

	— Чи тэгээд юу сонссон юм бэ?

	— Охиныгоо уучлах дургүй байна гэж...

	— Гэвч охиндоо хайртай байна шүү дээ. Охин нь буруу юм хийсэн хэр нь санаа зовж тарчлаад байгаа юм.

	— Тэгвэл яагаад уучлахгүй байгаа юм? Одоо уучиллаа ч гэсэн охин нь эргэж ирэхгүй байлгүй.

	— Яалаа гэж? Яагаад тэр вэ?

	— Яагаад гэвэл охиндоо хайрлагдахааргүй хүн юм. Охин нь үүрд орхиж явсан нь дээр. Гуйлга гуйж явсан ч яадаг юм. Охиныхоо гуйлга гуйж зовж тарчилж явааг харвал харна л биз гэж Елена эгдүүцэн хариулав.

	Түүний нүд гялалзан, хацар нь халуу шатан улайлаа. «Ер нь үүнийг нэг л учиртай хэлж байх шив» гэж би битүүдээ бодов.

	— Тэгэхээр та намайг тэднийд өгөх гэсэн үү? гэж Елена хэсэг дуугүй байснаа хэлэв.

	— Тиймээ, Елена.

	— Үгүй. Тэгснээс зарц болсон минь дээр.

	— Ай Леночка минь, чиний наад ярьж байгаа чинь яасан базаахгүй юм бэ. Яасан дэмий юм бэ. Гэхдээ чи хэнийд хөлсний зарц болох юм бэ?

	— Аль дайралдсан хар хүнд очно доо гэж тачаадан, улам ч доошоо шагайн хариулав. Ер нь Елена үзтэл уур уцаартай байлаа.

	— Хар хүнд ч гэсэн чам шиг зарц хэрэггүй шүү дээ гэж би мушийн инээмсэглэж хэлбэл

	— Тэгвэл баян ноён айлд очно гэв.

	— Ийм ааш араншинтай хүн баян ноёныд байж таарах уу даа?

	— Миний ааш араншин гэнээ гэж улам бүр шатахын хэрээр улам ч түс тас дуугарав.

	— Тиймээ, чи тэсэхгүй.

	— Тэснэ дээ. Намайг загналаа гэхэд би зориуд дуугүй байгаад л байна. Намайг зодлоо гэхэд дуугүй байгаад л байна, зодвол зодож л байг, би яасан ч уйлахгүй. Намайг уйлахгүй байхаар тэд хорссондоо улам ч хэцүүдэх байх.

	— Юу гэсэн үг вэ дээ, Елена минь! Ямар ч их хор шартай юм бэ дээ. Чи мөн ч их зовлон үзсэн байхаа даа.

	Би босож том ширээ рүүгээ очив. Елена буйдан дээрээ хоцроод бодлогошрон газар шагайж, бяцхан хуруугаараа бүтээлгийн захыг имрэн дуугүй сууж байлаа. «Миний үгэнд уурлав уу, яав?» гэж би бодлоо.

	Би ширээнийхээ дэргэд зогсоод, зүйвэрлэн санаа авах гэж өчигдөр худалдаж авсан номоо өөрийн мэдэлгүй дэлгээд уншсаар бүр амтанд нь орлоо. Ер нь ийм явдал надтай байнга учирдаг юм. Юм харъя гэж нэг ном дэлгээд уншиж эхлэнгүүтээ хамаг юмаа умартаад явчихдаг удаа зөндөө бий.

	— Та ер нь юу бичээд байдаг юм бэ? гэж Елена ширээ рүү сэмээрхэн хүрч ирээд зүрх алдасхийн инээмсэглэж асуув.

	— Леночка минь, эсэн бусын л юм бичдэг дээ. Үүнд мөнгө өгдөг.

	— Өргөдөл үү?

	— Үгүй, өргөдөл бишээ гээд би түүнд янз бүрийн хүмүүсийн тухай янз бүрийн түүх бичдэг юм. Түүнээс минь тууж, роман гэх мэтийн нэртэй юм бий болдог юм гэж чадлынхаа хэрээр тайлбарлав. Елена их л сонирхон сонслоо.

	— Тэгээд та чинь үнэнийг л бичээд байдаг юм уу?

	— Үгүй ээ, өөрөө зохиодог.

	— Тэгвэл юунд худал юм бичдэг юм бэ?

	— За чи унш л даа, энэ харав уу, энэ номыг. Чи нэг удаа үзсэн шүү дээ. Чи чинь уншиж чаддаг биз дээ?

	— Чадна.

	— За болох нь тэр. Энэ номыг чинь би бичсэн юм шүү дээ.

	— Та юу даа? Уншина аа...

	Тэр надад нэг юм хэлэхийг маш их хүссэн боловч тун ч их догдолсноосоо болоод авсаар чадсангүй бололтой. Түүний асуусан асуултын цаана нэг юм нуугдаад байв.

	— Танд ингэлээ гээд их мөнгө өгөх үү? гэж сая л асуув.

	— Янз бүр л байдаг. Заримдаа ч ихийг, заримдаа юү ч өгдөггүй. Яагаад гэвэл ажил бүтэхгүй удаа байдаг. Энэ бол их хэцүү ажил юм шүү дээ. Леночка минь

	— Тэгвэл та баян биш байх нь ээ?

	— Тиймээ, баян биш.

	— Тийм бол би ажил хийж танд тусална...

	Елена над руу түргэхэн хараад авмагцаа час улайж, доош харан, миний зүг ганц хоёр алхав. Тэгснээ гэнэт намайг хоёр гараараа тэвэрч нүүрээ чээжинд минь чанга гэгч наах нь тэр. Би түүнийг гайхан харлаа.

	— Би таныг хайрлаж байна...Би нэрэлхүү хүн биш шүү. Та намайг өчигдөр нэрэлхүү хүн гэж хэлсэн. Үгүй, үгүй..би тийм биш..би таныг хайрлаж байна. Ганцхан та л намайг хайрлаж байна...гэж Елена урсгаж гарлаа.

	Гэвч нулимс зангирч дуу нь тасалдав. Тэгснээ минут хяраатайн дараа өчигдөр хөөрч унах үеийнхтэй адилаар хүчтэй гэгч сад тавив. Тэр миний өмнө өвдөг сөхрөн ойчиж, гар хөлгүй үнсэж гарав.

	— Та л намайг халамжилдаг! Ганцхан та л, тал!... гэж дахин дахин хэллээ.

	Тийнхүү миний өвдгийг хоёр гараараа салгалан базалж байлаа. Төчнөөн удаан хугацаанд баригдаж дарагдаж байсан бодол нь тогтоож торгоохын аргагүйгээр гэнэт гадагшаа сад тавьсан нь тэр бөгөөд өдий болтол ариунаар өөртөө нууцлан хадгалж байсан сэтгэл зүрхний нь тэр гайхалтай хэрсүү чанар надад ойлгогдлоо. Бас хамаг бие сэтгэлээрээ энэхүү хайрын хэрэгцээ, ач тус, энхрийлэл, уйлж унжих...зэрэгт гэнэт ухаангүй шахам болтлоо автагдах үед сэтгэлийн доторхыгоо бүрмөсөн уудлан гаргах хэрэгцээ бие сэтгэлээ амраах гэсэн оргилсон тэмүүлэл зэрэг нь улам ч шаргуу, улам ч ширүүн хүчтэй болдгийг ойлголоо.

	Елена эхэр татан уйлсаар бахардан унахад хүрлээ. Би тэвдэн зуурсан гарыг нь арайхийж албан хүчээр салгаад эргэж буйдан дээр аваачив. Намайг харахаас зовсон юм шиг нүүрээ дэрээр таглаад удтал эхэр татахдаа бяцхан гараараа миний гарыг чанга гэгч атгаж, зүрхэн тушаагаа наачхаад салгасангүй.

	Тэгсээр байгаад аажим аажимдаа намдсан боловч над руу харахгүй их л удлаа. Ганц хоёрын зэрэг удаа нүднийхээ харцыг миний нүүрэн дээгүүр гүйлгээд өнгөрөх зуурт нь ажиглавал туйлын энхрий ялдамхан, ямархан нэгэн аймхай, дахин нуугдсан бодол үзэгдэх мэт боллоо. Тэгж тэгж сая нэг улайгаад инээмсэглэв.

	— Дотор чинь онгойв уу? Миний муу Леночка ч эмзэг амьтан юмаа, чи минь бие муутай л байна даа! гэж хэлбэл,

	— Леночка биш шүү гэж бяцхан хөөрхөн нүүрээ надаас нуусан хэвээрээ шивгэнэв.

	— Леночка биш ээ? Яагаад тэр билээ?

	— Нелли.

	— Нелли ий? Яагаад заавал Нелли байдаг билээ? Гэхдээ их сайхан нэр шүү. Чи хүсээд байгаа бол би чамайг тэгж нэрлэнэ ээ.

	— Ээж минь ингэж нэрлэдэг байсан...Ээжээсээ өөр хэн ч, хэзээ ч намайг ингэж нэрлэж байгаагүй... Би ч гэсэн ээжээс өөр хүн намайг ингэж битгий нэрлээсэй гэж боддог байсан...Харин та ингэж нэрлээрэй, би дуртай байна... Би таныг дандаа, бүр дандаа хайрлах болно.

	«Хайр шингэсэн бардам нэрэлхүү сэтгэл юм даа. Гэтэл би чамайг өөртөө ийм Нелли болгохын тулд мөн ч их аргацаах хэрэг гарлаа шүү» гэж бодов. Гэхдээ одоо би түүний сэтгэл надад эгнэгт татагдсан гэдгийг баттай мэдлээ.

	Би түүнийг тайтгармагц:

	— Нелли чи сонс, ганцхан ээж минь л намайг хайрладаг байсан, өөр хэн ч хайрладаг байгаагүй гэж чи ярьж байна. Тэгвэл чиний өвөө чинь үнэхээр чамд хайргүй байсан гэж үү? гэж асуувал

	— Хайрладаггүй байсан... гэв.

	— Чи чинь манай энд шатан дээр зогсоод түүний хойноос уйлж байсан биз дээ?

	Елена түр зуур бодлого болоод

	— Тиймээ, хайргүй байсан... Их муу санаатай хүн байсан гэж хэлэв. Түүний царайд нэг л эмзэглэх байдал тодрон харагдав.

	— Нелли минь, түүнээс юм асуух ч аргагүй байсан юм чинь дээ. Ухаан нь бүрмөсөн гарсан хүн шиг байсан. Ухаангүй шигээр л нас барсан. Яаж нас барсныг нь би чамд яриа биз дээ.

	— Тиймээ. Тэгэхдээ зөвхөн сүүлийн нэг сард л тийм эргүү болсон юм. Заримдаа бүр бүтэн өдрөөр суучихна, намайг ирэхгүй бол маргааш нөгөөдөр нь юу ч идэж уулгүй суугаад байна гэсэн үг. Харин урьд нь хавьгүй дээр байсан юм шүү.

	— Урьд нь гэж хэзээ?

	— Ээжийг нас бараагүй байхад.

	— Тэгэхээр Нелли чи түүнд идэх уух юм авчирдаг байсан байх нь ээ?

	— Тийм, авчирдаг байсан.

	— Чи түүнийгээ хаанаас олдог байсан юм бэ, Бубновынхаас уу?

	— Үгүй. Би Бубновынхаас хэзээ ч, юу ч авч байгаагүй гэж нэг л чичиргэнэсэн дуугаар шаргуу хэлэв.

	— Чи тэгээд хаанаас олж байсан юм бэ, чамд чинь юу ч байгаагүй биз дээ?

	Нелли дуугүй болж, царай нь аягүй муухай цонхийв. Тэгснээ намайг удтал салахгүй ширтлээ.

	— Би гудамжид гарч гуйлга гуйдаг байсан... Таван копейк гуйж олоод түүгээрээ талх, хамрын тамхи авч түүнд өгдөг байсан...

	— Тэгэхийг чинь зөвшөөрдөг байсан хэрэг үү? Хөөе Нелли! Нелли!

	— Би эхлээд өөрөө явж, өвөөдөө үнэнээ хэлдэггүй байсан. Гэтэл өвөө мэдмэгцээ, намайг хөөж, юм гуйж ир гэж явуулдаг болсон. Намайг гүүрэн дээр зогсоод хүмүүсээс юм гуйж байхад өвөө гүүрний ойролцоо холхиж хүлээж байдаг, тэгээд л надад юм өгөхийг хармагцаа над руу дайрч, өөрөөс нь нуух гэсэн юм шиг, өөрт нь гэж олоогүй юм шиг булаагаад авдаг байсан.

	Нелли үүнийг ярихдаа нэг л ярвалзан гашуун инээмсэглэж байлаа.

	— Энэ чинь ээжийг нас барснаас хойш болсон хэрэг шүү дээ. Тэгээд л бүрмөсөн ухаангүй болсон юм гэж Нелли бас хэлэв.

	— Ээжид чинь их хайртай байсан байж таарна аа даа? Тэгээд яагаад охинтойгоо цуг байдаггүй байсан юм бэ? гэвэл Нелли

	— Үгүй, хайргүй байсан... Их муухай санаатай байсан, өчигдрийн муухай санаатай өвгөн шиг, ээжийг уучлаагүй юм гэж аяархан, бараг л шивгэнэн, улам ч зэвхий царайлж хариулав.

	Би давхийн цочив. Бүхэл бүтэн романы зангилгаа ой ухаанд минь гялсхийн орж ирэв. Авсчин айлын байшингийн доод хонгилд үхсэн ядуу эмэгтэй, ээжийг нь хараан зүхсэн өвгөн аавыгаа хааяа хааяа эргэж байсан өнчин ганц охин нь, нохойнхоо үхсэний дараа боовны дэлгүүрт үхсэн ухаангүй хачин өвгөн гээд л!...

	Нелли гэнэт нэгэн юм санав бололтой инээмсэглэн:

	— Азорка чинь анхандаа ээжийн нохой байсан юм шүү дээ. Өвөө анхандаа ээжид их хайртай байсан, ээжийг яваад өгөхөд Азорка нь өвөөгийнд үлдсэн юм. Тэгээд л өвөө Азоркад жигтэйхэн хайртай байсан юм... Ээжийг уучилсангүй, нохойнхоо үхэхэд өөрөө үхсэн гэж сүүлдээ инээмсэглэхээ больж ширүүн царайлан хэлэв.

	— Нелли, өвөө чинь анх ямар хүн байсан юм бэ? гэж би жаахан байзнасхийгээд асуувал.

	— Анх баян хүн байсан... Ямар хүн байсныг нь би мэдэхгүй. Нэг заводтай байсан... Ээж тэгж ярьдаг байсан. Ээж эхлээд намайг бага байна гэж бодоод бүгдийг нь ярьдаггүй байсан. Намайг үнсэж, цагаа болоход чи цөмийг нь мэднэ ээ, хөөрхий, золгүй ч амьтан бол доо! гэж хэлж байдаг сан. Дандаа л намайг хөөрхий, золгүй амьтан гэдэг байж билээ. Заримдаа шөнө намайг унтаж байна гэж бодоод (би тэгэхэд унтаж байгаа дүр үзүүлээд зориуд сэрүүн байдаг байсан) миний дээрээс тонгойн уйлж, үнсэн, хөөрхий золгүй амьтан гэж хэлж байдаг сан гэж ярив.

	— Ээж чинь юунаас болж нас барсан юм бэ?

	— Уушгины ханиаднаас. Одоо зургаан долоо хонож байна.

	— Чи өвөөгийнхөө баян байсныг мэдэх үү?

	— Би тэгэхэд төрөөгүй байсан юм чинь дээ. Ээж маань намайг гараагүй байхад өвөөг орхиж явсан юм байхгүй юу.

	— Хэнтэй цуг явсан юм бол?

	— Мэдэхгүй. Гадаадад явсан, би тэнд төрсөн хүн шүү дээ гэж Нелли бодлогошрох мэт аяархан хэлэв.

	— Гадаад ий? Хаана тэр вэ?

	— Швейцарт. Надад байгаагүй газар байхгүй, Италид ч байсан, Парист ч байсан.

	Би, гайхаж хоцорлоо.

	— Чи тэрийгээ санаж байгаа юм уу, Нелли?

	— Зөндөө юм санаж байна.

	— Нелли чи оросоор яаж ийм сайн мэднэ вэ?

	— Ээж бүр тэнд байхдаа намайг оросоор ярьж сургасан юм. Манай нагац ээж орос хүн байсан болохоор ээж маань орос хүн байсан, нагац аав маань англи хүн байсан, гэхдээ орос шиг байсан л даа. Ээж бид хоёр жил хагасын өмнө буцаж ирснээс хойш би бүр сайн сурсан. Ээж тэгэхэд хэдийнээ дор орчихсон байсан. Бид хоёр улам улам ядуурсан. Ээж маань дандаа уйлаад л, Петербургт зөндөө удаан аавыгаа эрсэн, гэгэхдээ л би аавынхаа өмнө буруутай хүн дээ гэж хэлээд уйлаад байдаг байсан... Хэчнээн ч их уйлдаг байв даа! Өвөөг ядуу гэж дуулаад улам ч их уйлсан. Өвөөд байсхийгээд л захидал бичдэг байсан, гэтэл өвөө хариу ирүүлдэггүй байсан.

	— Ээж чинь юунд ийшээ буцсан юм бэ? Эцгийгээ л гэж ирсэн юм уу?

	— Мэдэхгүй. Уг нь бид тэнд хэчнээн сайхан сууж байв аа гээд Неллийн нүд баясан гэрэлтэж, — Ээж ганцаараа, ердөө л надтай байсан. Нэг найз хүнтэй байсан, тань шиг сайн хүн... Бүр энд байхын танил хүн байсан. Гэтэл тэнд очоод нас барсан, тэгээд л ээж наашаа буцаж ирсэн... гэж ярив.

	— Тэгвэл ээж чинь тэр хүнтэй цуг өвөөг чинь хаяад явсан юм уу?

	— Үгүй, тэгээгүй. Ээж өөр хүнтэй цуг өвөөг хаяад явсан юм, гэтэл тэр хүн нь ээжийг хаясан...

	— Хэнтэй тэр вэ, Нелли?

	Нелли над руу хараад юу ч дуугарсангүй. Тэр нь ээжийгээ хэнтэй цуг явсан, өөрийнхөө эцэг хэн болохыг мэдэж байгаа бололтой байлаа. Хэн хүнд бүү хэл надад ч гэсэн түүний нэрийг хэлэх нь хэцүү байжээ...

	Би түүнийг асууж шалгааж зовоохыг хүссэнгүй. Тэр бол хачин гайхмаар, цочруу, хортой шартай, гэхдээ уур омгоо битүү барьж чаддаг ааш араншинтай хүн байлаа. Бас нөгөөтээгүүр аятайхан, нэрэлхүү, учир нь олдомгүй ааштай байв. Миний мэдэхээр бол надтай ойр байсан бүх хугацаандаа сэтгэл өвдөхгүйгээр дурсахгүй өнгөрч чаддаггүй талийгаач ээжтэйгээ бараг эн чацуугаар намайг хамгийн тод томруун, чин үнэнээр хайрладаг хэр нь, надтай ний нуугүй ярих нь ховор хэр нь, тэр өдрөөс бусад үед өөрийн өнгөрсөн түүхийг надад ярихыг бараг хэрэгцээгүйд тооцож байсан билээ. Тэр ч байтугай, нэг л хүйтнээр надаас нуугаад байдаг байлаа. Гэвч тэр өдөр хэд хэдэн цагийн турш байн байн чичгэнэн салганан эхэр татан тасалдуулан байж, хамгийн ихээр түгшээж зовоож байдаг дуртгалаа цөмийг нь ярьсан бөгөөд би тэр аймшигтай яриаг хэзээ ч мартахгүй байх. Гэвч гол түүх хойно өгүүлэгдэх болно...

	Тэр бол аймшигтай түүх байлаа. Тэр бол өөрийн зол жаргалыг эдэлж өнгөрүүлээд хаягдсан эмэгтэйн түүх, өвчин эмгэгтэй, зовж шаналсан, харж үзэх хүнгүй хаягдсан эмэгтэйн түүх, найдаж болох ганц хүн буюу тэртээ нэгэн цагт өөрт нь хаягдаж гомдон тэсвэрлэшгүй их шаналан доромжлолыг үзээд хариуд нь ухаан мэдрэлгүй болсон эцэгтээ ад болсон эмэгтэйн түүх байлаа. Тэр бол нялх амьтан гэж санасаар байгаа охиноо дагуулаад Петербургийн хүйтэн хөндий, заваан муухай гудамжаар гуйлга гуйж цөхрөнгөө бартлаа явсаар, дараа нь байшингийн чийгтэй хонгилд хэдэн сараар үхсэн амьдын хооронд хэвтсэн эмэгтэйн түүх байлаа. Түүний амьдралын эцсийн минут хүртэл эцэг нь хэрхэвч уучилж өгөхгүй байн байсаар гагцхүү эцсийн минутад нь гэнэт ухаараад уучлах санаатай гүйж ирэхдээ энэ дэлхий дээр юунаас ч илүү хайрлаж байсан хүнийхээ оронд ердөө л хөрж хөшсөн хүүртэй нь учирсан ажээ. Тэр бол нууцгай сонин, тэр ч байтугай ухаан мэдрэлгүй болсон нэг өвгөн, хэдийнээ өөрийг нь ойлгож мэддэг болсон хэдий бага балчир боловч, хангалуун цатгалан хүүхдийн хэдэн жилд ч ойлгож өгдөггүй олон зүйлийг хэдийнээ ойлгож мэддэг болсон бяцхан зээ охин хоёрын ойлгогдох төдий харьцааны тухай яриа юм. Тэр бол тун бурангуй түүх, Петербургийн нүсэр бараан тэнгэрийн доор, асар том хотын хар амиа хичээсэн мухар бодол, харшилдах сонирхол, уйтгарт завхрал, нарийн ширийн гэмт хэргийн дунд, утга учиргүй, хэвийн биш амьдралын тэрхүү хөл үймээнтэй тамын дунд байнга, бараг мэдэгдэмгүй нууцгай болж байдаг олон бурангуй зовлонт түүхийн нэгэн нь байжээ...

	Гэвч энэ түүх хойно өгүүлэгдэх болно...

